
        
            
                
            
        

    
	НАНДИР СҮМБЭР ХОЁР
(Өвөр Монголын зохиолчдын зохиолын түүвэр)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1957 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	БНХА Улсын их гэр бүлд багтаж эх орондоо социализмын үндэс бүтээн байгуулж байгаа ах дүү Өвөр монголын ард түмний амжилт бүтээлүүдэд манай ард түмэн ямагт баярлан бахдаж байдаг юм. 

	Өвөр монголд цэцэглэн хөгжиж байгаа үндэсний хэлбэртэй социалист агуулгатай урлаг утга зохиолыг манай ард түмэн сонирхон уншиж, өндөр үнэлж байна. 

	Өвөр монголын залуу уран зохиолыг уншигч олондоо улам сайн танилцуулах зорилгоор, Өвөр монголын өөртөө засах орныг тунхагласны арван жилийн ойг тохиолдуулан Өвөр монголын залуу зохиолчдын сүүлийн үеийн уран зохиолуудаас түүвэрлэн зарим зүйлийг нь халх ярианд зохицуулан найруулж эмхэтгэлээ. 

	 

	Ш. Дампил


Н. САЙНЦОГТ

	ХАВРЫН НАРАН БЭЭЖИНГЭЭС

	 

	НЭГ

	Тэнгэрийн агаар дулаавтар намайж, огторгуйн өнгө хөхөнгөтөн униартаад хүмүүс хавар ойртсоныг санагдуулж байлаа. Гэвч газар дэлхий хар хөрсөө бас л өчүүхэн төдий ч үзүүлэлгүй нуусаар, цав цагаан цайлалзан мяралзсан хэвээрээ байж билээ. 

	Намын дугуйлангийн хурлаа дуусгаад гэртээ буцаж яваа Гангамаа, зандан хүрэн мориныхоо ам татаж, сумаас ирсэн кадр Цогмандал, багийн дарга хоёртой зуузай зэрэгцүүлэн хатируулсаар явж байв. 

	Гангамаа, Цогмандалтай саяхан ураг барилдсан бишээ. Энэ хоёр нэг гэр бүл болж хамт амьдраад хэдэн жил болж байна. 

	Гэвч, өчигдөрхөн ураг барилдсан, шинэхэн хоёр залуу шиг бие биеэсээ салж ядан явна. Гангамаа, багийн даргынхаас мордоод чухамдаа хойд замаар явбал таарах байсан юм. Гэтэл тэр, Цогмандал, багийн дарга хоёрыг дагаад баруун замаар гараад иржээ. 

	— Гангамаа! Төөрлөө шүү! Биднийг дагаад хаа хүрэх юм бэ? гэж багийн дарга шоглон асуув. Гангамаа, царай нь улайж:

	— Энэ муу морь л хүнд хоргодоод байх юм гэж хамаг уршгийг мориндоо үүрүүлж, мориныхоо жолоог дуртай дургүйхэн хойш залсан боловч морины нь толгой эргэсэнгүй. 

	— Ээ! Тэгвэл хонгортоо татагдсан эзнийхээ санааг морь чинь мэдэж шүү дээ гэж хэлээд багийн дарга тачигнатал хөхрөв. Энэ хоёрын яриаг сонсоод инээмсэглэн явсан Цогмандал:

	— Үгүй байлгүй дээ! Ижилдээ татагдсан мориныхоо жолоог эзэн нь дийлээгүй биз дээ гэж хэлэв. Багийн даргын шоглосон үгийг хариулж чадалгүй, аргаа барж явсан Гангамаа үүнийг сонсоод «Ээ» болжээ! «ёстой онож хэллээ»-дээ гэж бодмогцоо Цогмандалыг бахархан харж инээмсэглэв. 

	— За! Баяртай! Та хоёр сайн яваарай! гээд Гангамаа хүрэн мориныхоо жолоог дахиад зоригтойхон хойш нь татаад морио давирлаа. 

	— Байз аа! Гангамаа! Морины чинь олом сул байна наашаа ир! гэж Цогмандал дуудаад замын хажууд гарч мориноосоо буулаа. Цаашаа явах гэсэн Гангамаа морио нааш эргүүлэн, дэргэд нь ирээд баярласандаа мориноосоо үсрэн буухдаа булигаар гутлынхаа уужим түрийгээр дүүрэн цас хутгачихжээ. 

	Цогмандал хилэн хар мориныхоо жолоог эмээлийнхээ бүүрэгт сойчхоод:

	— Аль! Морины чинь олмыг чангалж өгье гэж хэлээд Гангамаагийн морийг цулбуурдаж авав. Багийн дарга мэдээ ч үгүй юм шиг замаар цааш явж л байлаа. 

	Гангамаа цасан дээр ногоон даалимбан зувцааныхаа уужим хормойг дэвсэж суугаад гутлаа тайлж, цасыг нь гүвж:

	— Энэ мондийн их цас ер нь хэзээ тонилж арилах юм бол гэж уцаарлангуйхан дүлгэнэж хэлнэ. Цогмандал:

	Яагаа ч үгүй! Өдий байна. Энэ тэнгэрийн шинжийг харахад одоохон бас нэмнэ. «Хуучны үгэнд худалгүй, худгийн усанд загасгүй» гэж хэлдэг боловч энэ үгийг «Хуучны үг худалтай, үнэнтэй. Худгийн ус хорхойтой, тэжээлтэй» гэж хэлбэл таарна. Жишээ нь: Хуучны үгэнд цас зуу хоног тэсдэггүй гэдэг боловч харин энэ цас зуу хонох байтугай, ноднин жилийн аравдугаар сард эхэлж ороод одоо зуун дөч тавин хоног болж байна. Гэсэн ч бас л хайлалгүй тэссээр шив дээ. Тэсэхээр ч барахгүй нэмсээр байна даа гэлээ. 

	Гангамаа, гутлаа өмссөнөө босож ирээд:

	— Чи ч хаанаас гэртээ орох вэ дээ? гэж гомдолтойхон хэлээд эелдэг дулаан харцаараа Цогмандал өөд ямар нэг хариу горьдон ширтэнэ. 

	Зүрх сэтгэлийг нь таниагүй байхдаа, зүс царайг нь хармагцаа дурласан Гангамаагийн сэрүүн булгийн ус шиг мэлтгэнэсэн хар нүд нь Цогмандалд үүрийн цолмон шиг гялалзан харагдана. 

	— Бид хурлаа ч хуралдлаа. Үгээ ч ярилцлаа. Одоо бас өөр ямар явдал дутуу байна даа? гэж Цогмандал, Гангамаагийн морины олмыг чангалан татсаар хэлэв. 

	Цогмандал өнөөдөр энэ багийг хуралдуулсан шигээ бусад багуудыг дэс дараалан хуралдуулах ёстой байлаа. Энэ нь саяхан хошууны намын хороонд хуралдсан сумын намын үүрийн нарийн бичгийн дарга нарын хурлаас гаргасан «Хаврын зудтай тэмцэх, малаа хамгаалах, төлөө бойжуулах тухай» тогтоолыг хурдан уламжилж өгөхөөр яаралтай явж байгаа ажээ. Энэ бүхнийг Гангамаа хэнээс ч илүү тодорхой мэдэж байжээ. 

	— Өөр ямар явдал дутуу байх вэ дээ гэж Гангамаа нүдээ тормолзуулан инээсээр хариуллаа. Цогмандал:

	— Тэгээд? гэж инээмсэглэн асуугаад, цааш хэлсэн нь

	— Ойрын хэдэн өдөр цас төдий л их нэмэгдсэнгүй, тэнгэр ч тийм их зудалсангүй, ардын дотор ч нэлээд хүн одоо зуд өнгөрч, хавар ирлээ гэж санаа амрах байдалтай болж байна. Хүмүүсийн ийм тайвшрах бодол санааг хурдан залруулахгүй бол их хохирол амсаж мэднэ гэж хэллээ. 

	— Чамайг гэртээ орж амжихгүйг чинь би мэдэж байна. Багийн дарга бүр холдчихлоо. Чи шалав яв даа гэж хэлээд Гангамаа морио авлаа. Цогмандал, Гангамаад морийг нь өгөнгүүтээ, 

	— Чамд хүчирдэж байгаа явдал байхгүй биз дээ? гэж асуусанд Гангамаа:

	— Байхгүй гэж хариулав. Гэвч үнэндээ Гангамаад хүчирдэж байгаа явдал байжээ. Арслан ноднин намар түр зуурын харилцан хавсралцах дугуйланд орж нэгдээд, ашгүй сайн ажиллаж байснаа харин цас ихдээд, мал муудаад ирэхэд хамаг уршиг, хамтарч ажилласнаас болсон юм шиг салж явна гэж хэд хэдэн удаа хэлжээ. Гэвч тэр, охин Шүрэнцэцэг, нагац эгч Линхуадаа татагдаад одоо хүртэл салж явалгүй тэссээр байгаа юм. Гэтэл өнөө өглөө Гангамааг хуралд очихоор гарах үед Арслан гэртээ хэрэлдсээр үлджээ. Арслан хэрэлдвэл, Дандаа өвгөнийд очдог тул Гангамаа түүнийг тийшээ л битгий яваасай даа. Хэрэв энэ хэрүүл нь ихдээд Арслан, Дандаа гуайнд очиход хүрвэл явдал сайнгүй болно доо гэж зовж байжээ. Тэгэвч намын хурлаасаа яасан ч саатаж болохгүй гээд гэрээсээ гарсан нь энэ билээ. 

	Дандаа өвгөний чухам нэр нь Дандар гэдэг, хүмүүс дургүйцэхдээ түүнийг «Суугаа Дандар» гэцгээнэ. «Суугаа» гэсэн нь түүний хөл нь муу, босож чадахгүйд нь биш, харин тэр бол ажил явдалд үргэлж хойш сууж байдаг учраас ойр хавьдаа «Суугаа Дандар» гэдэг хочтой болжээ. 

	Суугаа Дандар нь Арслангийн дотно танил, хоёул санаа нийлж, үг таарч явдаг хүмүүс юм. Арслан өөрөө шийдэж чадахгүй хүчир асуудалд тулгарах юм уу, сэтгэлд нь аазгаатай болбол л ямагт Дандаа өвгөнийд очиж цээжээ уужиртал ярилцаад ирдэг. Ингэж ярилцах нь гайгүй, харин удаа дараа ярилцсаныхаа үр дүнд түмэн зүйлийн асуудал болсон ч нэг л дүгнэлт олно. Өөрөөр хэлбэл «Эртнээс аваад болсоор л ирсэн юм» гэдэг нэг дүгнэлт олж ирдэг билээ. Харин Арслангийн, Суугаа Дандараасаа өөр нь «За! хүнийг ч зовоохоо байя. Өөрөө ч зовохоо больё. Хувиа хөөж, хулаа унаж явсан нь дээр» гэдэгт л оршино. Гангамаа Арсланг хувиа хөөж, хулаа унаж явахаас нь их зовдог билээ. 

	Цогмандал сая «Чамд хүчирдэж байгаа явдал байна уу?» гэж асуухад Гангамаа «Нөхөд минь намынхаа тогтоолыг эрс төгс биелүүлнэ гэж яаран чармайж байхад, харин би яаж өөрийнхөө бэрхшээлийг тоочиж байх вэ дээ» гэж бодоод «байхгүй» гэж хариулжээ. 

	— Тэгвэл сайн ажилла даа! бид малаа хамгаалж зудтай тэмцэхийн зэрэгцээгээр харилцан хавсралцах тухай намын бодлогын зөв болохыг бодитой ажлаараа олондоо батлан үзүүлэх хэрэгтэй шүү гэж хэлээд Цогмандал морийг нь барьж өгөн Гангамааг мордуулав. 

	Цогмандал багийн даргын хойноос явж, Гангамаа гэрийнхээ зүгт буцлаа. Хөхөнгөтөн үүлшиж байсан огторгуйгаас ноос шиг зөөлөн цагаан цас намар цагийн шарласан хайлсны навч хонгор салхинд хийсэн унаж байгаа юм шиг малгайлан бууж эхэллээ. 

	Гангамаагийн амраг хонгор сэтгэлд нь од болон гэрэлтэж алаг хоёр нүдэнд нь цэцэг болон дэлгэрч байдаг хайрт Цогмандал нь «Үзэмчин гүүний унага»-аа дуулсаар цаашаа холдож ханагар өргөн дал мөр нь хилэн хар морин дээрээ ханхалзсаар малгайлан буух цасан дундуур яван далд орчив. 

	Шилэн гол аймгийн зүүн холбоот хошууны уужим шил нутаг хаврын гуравдугаар сарын өнөөдөр бас л цав цагаан хэвээрээ. Зандан хүрнээ унаад цас бутарган хатируулж яваа Гангамаад хөвөө хязгааргүй хөвөн цагаан үүлэн дээгүүр хөвж шумбан дүүлж байгаа юм шиг санагдаж явна. Хэрэв зудтай жил биш байсан бол газар харлаж, агь сэгсийх болсон юм сан. Гэтэл одоо юм бүхэн цав цагаан. Адаг ядахад алгын чинээ хар шороо ч үзэгдэхгүй. Хавар болоход харлаад ирдэг уулын энгэр ч цагаан, зун болоход ногоороод байдаг талын хөндий ч цагаан, намар болоход цэнхэрлэн туналздаг нуурын ус ч бүр цас мөсөөр хучигдсан хэвээрээ. Гангамаагийн унаж яваа зандан хүрэн морины нь өтгөн дэл, өргөн ташаа нь ч хөвөн зулаад хаясан юм шиг цав цагаан сэвсэлзэн цайлалзана. Гагцхүү Гангамаагийн хөрслөг бондгор хацар л арчсан алмараад шиг ув улалзаж, түүний хурц тунгалаг нүд нь л угаасан мойл шиг хав хар мэлтгэнэн гэрэлтэж явна. 

	«Цас бас орлоо нам минь намайг хүмүүжүүлж, нөхөр минь намайгаа итгэж дугуйлангаа сайн удирдаж, малаа сайн хамгаал» гэж надад найдаж байна гэж бодож яваа Гангамаагийн гэрэлт, хоёр нүд л, цав цагаан энэ ертөнцийн дотор хав харлан лунтан шиг гэрэлтэж явна. 

	«Манай дугуйлангийн Арслангийнхаас бусад хэдэн, өрх нийлж ажиллаад хоёр жил болж байна. Энэ хугацаанд нэг нь ч салсангүй. Арслан гуай ч бас арай олныхоо явдлыг эвдмээргүй юм даа. Арслангийн байдлыг би намынхаа хурал дээр юунд ч хэлэлгүй өнгөрөв дөө» гэж биеэ зэмлэнэ. «Бид санаж сарвайх бүхэндээ намаа түшиж явдаг нь юуны төлөө билээ. Өөрөө шийдвэрлэж чадахгүй ямар ч хэргээ намдаа л хэлж байх хэрэгтэй дээ» гэж Цогмандалын нь дандаа захидаг үг Гангамаад хүчтэй санагдлаа. 

	ХОЁР

	Дараа өдөр нь цас хэсэг орж, хэсэг арилсан өдөр байлаа. Пансан алчуураар нүүрээ бүтээсэн ичимтгий хүүхэн шиг энэ өдрийн нар нимгэн үүлний цаанаас нүүрээ хааяа нэг үл мэдэг цухуйлгасаар байж билээ. 

	Гангамаа өргөн ороож чанга бүсэлсэн хуучивтархан ягаан бүснээсээ хар хялгасан дээсээ суга тагтан аваад цасан дороос малтаж түүсэн өвснөөс бас нэг баглаа боож тавиад мориныхоо дэргэд очлоо. 

	Мориныхоо зөв талын гуяны нь борвинд дарж уясан цулбуураа тайлж аваад эмээлийнхээ ганзаганд байсан мөнгөн гархитай хар суран хазаараа авч хүрэн морио хазаарлалаа. Буулгасан бүдүүн хүрэн нударгаараа эмээл дээрх цасыг гүвж арилгаад мориндоо тэвхийтэл мордлоо. Гангамаа дээлийнхээ хормойг цавхийтэл хумиад цаст талаар тарж явсан 300 гаруй хээлтэй хонио захаас нь аяархан хураав. 

	«Хонь сүрхий турж байна. Өвсний толгой өчүүхэн ч цухуйхаа болилоо. Энэ хэдэн жилийн дотор хүмүүсийн өсгөсөн малыг энэ цасанд булуулж сүйтгэнэ гэж үү» гэж Гангамаа зовж явна. Гангамаа, хонио эргүүлээд, боож тавьсан өвсөн дээрээ ирж цасан дороос өнөөдрийнхөө малтаж гаргасан дөрвөн батлаа өвсөө чаргандаа ачиж морин дээрээсээ чирч, хонио хурааж туусаар гэртээ ойртож явлаа. 

	Зээрд морь унаж эмээл дээрээ хөнгөн суусан, гунхалзсан нарийвтар биетэй нэг хүн цас манарган хатируулсаар Гангамаа руу хүрч ирлээ. Хар хурган малгайгаа ч чихэвчлээгүй, бундайсан шармал улаан хацар нь ягааран улайж, нарийхан бөгөөд тод хар хөмсөг дээр нь цан ч юм уу цас ч юм уу, нимгэн тогтож цагаан бууралтуулаад эвгүй харагдуулна. Гэвч хар, цагаанаараа хурц ялгарсан давхар, хос нүд нь бүлтэлзэн хөөрхөн харагдана. 

	— Чи юунд ингэж яарч ирэв гэж Гангамаа асуулаа. 

	— Аавын хууч нь хөдлөөд иржээ гэж Шүрэнцэцэг сандрангуй маягаар хариулав. 

	Дандаа өвгөнийд очсон Арслангаас ямар нэг өлзийгүй чимээ битгий сонсогдоосой гэж зовж явсан Гангамаа энэ үгийг сонсонгуутаа дотор нь харлаад явчихжээ. 

	— Аав чинь тэгээд одоо яаж байна даа гэж Гангамаа асуув. 

	— Хүнийг ч зовоохоо байя. Өөрөө ч зовохоо больё. Энэ хэртэйдээ салж явна гэж байна. 

	Бидний ингэж хоршин ажиллаж байгаа нь хэчнээн сайхан байна вэ! Ааньяа чи хониндоо явна. Аав үхрээ хариулна. Би хотныхоо цас арилгаж, малынхаа хэвтэш хуурайлна. Ээж нагац, хоёр цас хайлж ус бэлтгэнэ. Бас ядарсан малаа арчилна. Энэ чинь хэчнээн аятайхан хэрэг вэ! Би аавтай маргалдаад гарч ирлээ гэж Шүрэнцэцэг сая ирэх зууртаа бодож явсан үгээ ус асгаж байгаа юм шиг хойно хойноос нь хэлж гарлаа. 

	— Арслан гуай Дандаа өвгөний үгэнд орж байна. Хариад сайн ярилцвал бидний үгийг авах байлгүй дээ гэж Гангамаа хэллээ. 

	— Үгүй өнөөдөр аавын байдал их л өөр байна. Өнөө орой сувай мал дээр очиж өөрийн хэдэн малаа салгаж авчирна гэхэд нь би морийг нь унаад наашаа гарч ирлээ. Бид гурав шиг ийм чадалгүй амьтас та бүгдээс салаад яаж болох юм бэ? гэж Шүрэнцэцэг өтгөн хөмсгөө атируулан бүлтэлзсэн тунгалаг нүдээ тормойлгож их гуньхралтай хэлнэ. 

	— Чадалгүй амьтас гэж дээ, бид хэн хэндээ л туслалцан ажиллаж байна шүү дээ. Арслан гуай бол малд сайн хүн. Мал маллах их арга туршлагатай, манай дугуйлангийн жар гаруй хээлтэй үнээг одоо болтол маллахдаа нэгийг нь ч хээл хаяулсангүй, чононд нэг ч мал татуулалгүй хариулж ирлээ гэж Гангамаа Арсланг дугуйлангийнхаа түшиг сайн хүн гэж магтав. 

	— Аав яаж уурласан ч би Ааньяа танаасаа яавч салахгүй дээ! гэж Шүрэнцэцэг залуу хүүхний эрс зоримог байдлаар хэллээ. Гангамаа, Шүрэнцэцэг хоёр хоорондоо ярилцаж хонио аажуухан туусаар хотондоо хүрч ирлээ. Охиноо хүлээж тэсэж ядаад хорооныхоо энгэрийн цасыг арилгаж байсан Арслан, энэ хоёрыг хармагцаа их л уурлаж модон хүрзээ барьсаар хурдан хурдан алхаж хүрч ирлээ. Арслан ерийн өдөр Гангамааг дандаа «сайн явж ирэв үү» гэж асуудаг билээ. Гэтэл энэ удаа асуух ч үгүйгээр Шүрэнцэцэгийн дэргэд шууд хүрч ирээд, мориныхоо цулбуурыг ууртай гэгч нь угзран аваад:

	— Чи ер нь яасан айхавтар хүүхэн бэ? Хүн юманд явна гэж байхад үг дуугүй морь унаад явчихдаг чинь гэж хөнхгөр хөх нүдээ гүйлгэнүүлэн, бурзайж цантсан сахлаа өрвийлгөн ууртай нь аргагүй хэллээ. 

	Шүрэнцэцэг барьсан цулбуураа булаагдсандаа дургүй нь хөдөлж тумбайж зогсоод мөрөн дээгүүрээ унжиж буусан хөө хар гэзэгнийхээ үзүүрийг имрэн доошоо харж;

	— Аав та хаашаа, юманд явах гээ вэ? Өнөө хэдэн муу сайн малаа нааш цааш нь туух л гэж явах гээ биз! гэв. Гэтэл эцгийн нь уур ноцсон гал дээр тос асгасан юм шиг бадарч: 

	— Чи охин хүн юм бол дуугүй суу! Би өрөө мэдэж байна гэж хэлээд дөрвөлжин өргөн дал мөрөө дэлгэсхийж, барьсан модон хүрзээ цасанд хүчтэй гэгч нь хатгаад мориныхоо жолоог мундаан дээр нь чанга хумхин атгаж морио дөрөөлөн мордлоо. Гангамаа энэ байдлыг нь хараад дотроо сандарсан боловч:

	— Арслан гуай! Та хаашаа явах нь вэ? гэж намуун дуугаар аажуухан асуулаа. Арслан ууртаа «Хаашаа явсан ч чамд ямар хамаатай юм бэ» гэж хэлэн алдаад амнаасаа гарах шахсан үгээ арай ядан тогтоож авлаа. 

	Арслан, ерийн өдөр бол Гангамаад их сайн байдаг бөгөөд «үнсэн дээр өнхөрч адасга дээр бөмбөрч, багадаа зүдэрч өссөн болохоороо бусдын зовлон их мэддэг сайн хүүхэн» гэж үргэлж хүнд ярьж явдаг билээ. Чухам ийм учраас ч Гангамаатай ярих болохдоо бадарсан уураа дарж чаджээ. 

	— Нагац эгч чамд цай базаасан байна билээ. Чи орж уу гэж Арслан хэллээ. Гангамаа Арслангийн уур баахан намдсаныг үзээд одоо гэрт орж байгаад аажим ярилцвал дээр гэж бодоод. 

	— Арслан гуай! Гэрт орж цай уухгүй юү? Цөмөөрөө сайн ярилцъя гээд Шүрэнцэцэгийг хөтлөн Лянхуа хөгшний гэрт орлоо. 

	Шүрэнцэцэг, Тунгалаг, Лянхуа хоёртой цас арилгана гээд гараад явчхав. 

	Тулганы баруун зах дахь бяцхан дөрвөлжин ширээн дээр Лянхуа хөгшин ямагт Гангамаад цай аягалж өгдөг улаан хуартай шаазандаа агшаасан цагаан будаа хийж дээр нь шар тос хагалан тавьжээ. Гангамаа үүнийг аваад тулганы өмнө, хөрзөнгийн цог дээр улайтал нь тавьсан хоовон дээр цоргоороо уур баагиулж сайхан үнэр ханхлуулж байгаа гуулин данхтай цайнаас хийж тулганы баруун талд сууж уулаа. 

	«Арслан арай ч салаад явчихгүй байгаа даа. Хэрэв Арслан салж явбал манай дугуйлангийн хээлтэй малын энэ хэсэг хэцүүднэ. Тэгвэл манай дугуйлан малаа бүрэн онд оруулах маань ч бэрх болно. Яавч Арслангийнхыг явуулж болохгүй. Арслан ч гэсэн бас хөдөлмөрчин хүн, арай ч тэгж олны ажлыг хөмөрч хаяхгүй байхаа» гэж Гангамаа бодоод цайгаа ууж сууна. 

	Арслан, Шүрэнцэцэгийг ирэхэд мориноос нь буулгаж морийг нь авахдаа энэ үдшидээ сувай мал дээр очъё доо гэж шийднэ. Гэтэл одоо мориндоо мордсон боловч Гангамаа «Сайхан ярилцъя» гэж байхад дуугүй яваад, сувай мал дээр очоод тэнд байгаа хүмүүст юү гэж хэлэх билээ дээ? гэж бодоод мориноосоо бууж Лянхуа хөгшний гэрт орж ирлээ. Гангамаа: 

	— Арслан гуай! Цай уу! Сайхан цай байна гэхэд:

	— Үгүй уухгүй гэж хэлээд Арслан тулганы зүүн талд сууж гутлынхаа түрийнээс гаансаа гаргаж тамхи татав. 

	Арслан бол хагалбар сахалтай, эрүү дороо нарийхан урт нагалтай хүн. Арслан сэтгэлдээ юм бодох бүрдээ тэр нагалаа имэрч үзүүрийг нь амандаа зуун шүдээрээ хазалдаг зантай билээ. Одоо ч мөн л тэгж нагалаа имэрсээр сууна. 

	Арсланд. «Энэ хэдэн жилийн турш чармайж өсгөсөн хэдэн малаа гар дээрээ авч, өөрөө арчилж цас зудад үхүүлэхгүй онд оруулбал дээр дээ» гэж хэлсэн Дандаа өвгөний үг бодогдоно. 

	Гэтэл ноднин намар дугуйлангийн бүх гишүүдийн хурал болж сувай, хээлтэй малаа ялгаж, өрхөө хуваарилан ажиллахаар олноороо ярилцаж тогтооход Арслан, охиныхоо идэвх, сануулгаар энэ өвөл Гангамаатай хамтран хээлтэй малаа голлон хариуцаж маллана гэж ам алдсан тул энэ амаа буцаахаас бас зовно. Арслан хэдийгээр эхнэр охин хоёртоо, энэ дугуйлангаас гарна гэж зоригтой хэлдэг боловч Гангамаад ам нээж хэлэхээсээ баахан бэрхшээнэ. Гэвч Арслан нагалаа имрэн бодож бодож:

	— Цас ихдэж, мал муудаж байна. Би бодоход ингэж зудлаад байвал олон мал нэг дор байлгаснаас, салгаж аваад дор дороо ажиллавал дээр юмаа гэж хэллээ. 

	— Олон болох ч юү байх вэ дээ. Ямар хэдэн мянган хонь, хэдэн мянган үхэр нэг дор байгаа биш, хоёр гурван зуун хонь, тавь жаран үхэр нэг дор байх чинь харин тэнцүүлэн байгаа юм биш үү? гэж Гангамаа хариулав. 

	— Үгүй одоо яасан ч нэг арга бодолгүй болохгүй. Мал тун муудаж байна. Зарим нь өргүүлж эхэллээ. Зарим нь цасанд явж чадахгүй, өдөржин цасан дээр зогсоод ирж байна. Нагац эгч ч манайхыг хаяа таарахгүй гээд байх юм. Би ч хэдэн малаа гар дээрээ авч аргацаавал санаа амар гэж бодож байна гэж, Арслан бодлоо эрс гаргаж хэллээ. 

	— Лянхуа ээжийн хэлэх ч яах вэ? Зөнөсөн хүнийг уг Үнэндээ санаа таарвал хаяа таарах ёстой. Одоо цас хэдий ихдэх тутам, малаа хэчнээн муудах бүр, хувь хувиа бодон салж явах биш, харин олноороо харилцан туслалцах, хамтран ажиллах хэрэгтэй болж байна. 

	Манай намын бодлого засгийн уриалга ч биднийг бүр л хавсралцвал сайн гэж байна. Чөлөөлөгдсөнөөс эхлэн манай нам, бидэнд ер нь болохгүй юм зааж өгөөгүй шүү дээ гэж Гангамаа хэллээ. 

	«Гангамаа хэдий ажилд сайн боловч нас залуу учраас хэрсүүжээгүй, намайг бодвол оймс цөөн элээсэн тул юмны учир гүн бодох талаар надад хүрэхгүй» гэж хэзээд бодож явдаг Арслан одоо ч бас:

	— Та нар залуу хүмүүс ийм их цас зудыг тийм ч олон өнгөрөөж үзээгүй гэж хэлтэл гаднаас Шүрэнцэцэг гүйн орж ирэв. Эцгийгээ Гангамаатай ярилцаад бараг үг үгээ ололцсон байлгүй гэж бодсон тэр охин их л баярлангуйгаар:

	— Ааваа хоёр мориныхоо эмээлийг нь аваад хэрээд тавьчих уу? гэж асуув. 

	— Байз аа, байз! Чи битгий ажил татаад бай! гэж Арслан хэлээд цааш нь яриагаа залган. 

	— Өөрөө унасан хүүхэд уйлдаггүй гэгчээр өөрийнхөө малыг гар дээрээ авч ажиллавал үхүүлсэн ч хожмоо гомдолгүй гэж хэлтэл царай нь тэр дороо хувиран Шүрэнцэцэг тосон авч:

	— Тэгээд яаж болох юм бэ! Нэг ч мал үхүүлж болохгүй. Аав та удаа дараагийн сонин уншлага сонсоогүй юү? Манай эх орон даяар ерөнхий үүргээ нэр төртэй биелүүлнэ гэж бүгдээрээ оргилсон зорилгоор ажиллаж байхад бид харин малаа өсгөхгүй байгаа мөртөө үхүүлнэ гэж үү? гэж асуув. 

	— Чи юү мэддэг вэ! Мэлхий юу даадаг вэ? Би ямар үхүүлнэ гэж байна уу? гэж Арслан нүдээ гөлийлгөн. хагалбар сахлаа өрвийлгөн охин руугаа их ууртай гэгч нь харж хэлэв. 

	— Үхүүлнэ гэж байгаа биш бол, өөр яана гэж байгаа юм бэ? Малаа салгаж, хүчээ бутраавал сайн ажиллаж чадахаа болиод үхүүлнэ шүү дээ! Харилцан хавсралцаагүй айлуудын хүч нь хүрэлцэхгүй, бэлтгэмж нь дутаад малаа үхүүлж байгааг бид сонсоогүй гэж үү? Бид ингэж харилцан хавсралцаж хэн хэндээ ашигтай ажиллаж байгаа нь юунд муу болоов? гэж Шүрэнцэцэг эцгийнхээ өөдөөс эрс хэлэхэд: Арслан бүр ч уурлан:

	— Чи надад битгий ном тавиад бай! Чамайг энэ дэлхийд төрөөгүй, эрлэг хааны тэнд сүнс чинь байх цагаас аваад бид ажилласаар ирсэн юм. Чи охин хүн байтлаа ингэж ам хэл нь гүйцэгдэхгүй арвин их үг хаанаас олж сураав? гэж Арслан шүлсээ үсэргэн чанга дуугаар зандраад үсэрч босов. 

	— Арслан гуай! Дандаа өвгөний үгэнд ингэтлээ орж болдог байтлаа та, бидний үгийг яагаад хэрэгсдэггүй юм бэ? гэж Гангамаа ширүүхэн асуулаа. 

	— Би Дандаа өвгөний ямар үгэнд нь орсон юм! Томоотой өвгөн хүний үгэнд орсон ч яадаг юм гэж Арсланг хэлэхэд Гангамаа:

	— Тэгвэл учрыг нь мэдэх залуусын үгэнд яагаад та орж болдоггүй юм бэ? гаж ууртай хариулав. 

	— Би мэдэж байна. Би өөрийн явдлаа өөрөө мэдэж байна, гэж хэлээд Арслан сэгсгэр хар хурган малгайгаа навтас хийтэл шүүрэн аваад үүд чанга хаяад гарч явлаа. 

	Гангамаа, Арсланг арай ч тийм амархан мордоод явчихгүй байхаа гэж бодсон чинь харин зээрд морио унаж цэнхэр гадартай хурган малгайны нь товчноос гэдрэгээ унжсан улаан цацаг гүрвэс гүвэс сагсалзсаар тогтог тоншуулж Дэрст хоолойн замаар цаашаа явж байлаа. 

	Арслан оройн манантсан бүрэг бараг гэгээнд сүүмийн сүүмийн харагдсаар зэргэлгээ шиг замхарлаа. 

	Хойноос нь ууртай бөгөөд уйтгартайхан хараад зогсож байсан Шүрэнцэцэг горь тасарсан маягтай:

	— Одоо яадаг билээ гэж асуулаа. 

	— Өнөөдрийн энэ маягаараа бол Арслан гуай бидний үгэнд орохгүй биз ээ. Цогмандал, ах чинь бид хоёрыг нэгдээд Арслан гуайг битгий дэндүү албадаарай гэж захисан юм шүү. Явбал яваг! Сувай мал дээр очоод тэнд байгаа хүмүүстэй уулзаж сайн ярилцвал ухаанаа олох байлгүй дээ гэж Гангамаа хариулав. 

	Арслангийн араас хараад зогсож байсан Гангамаа, Шүрэнцэцэг хоёрын дэргэд Тунгалаг гуай хүрч ирлээ. 

	— Ээ мэдэхгүй. Манай энэ өвгөний зан ааш нь гэж бүр болохоо байж байна. Нагац эгчийн хүрэгч үнээ өнөөдөр өргүүлжээ. Бас манай нэг бяруу цасанд явж чадахгүй зогссоор байгаад иржээ. Тэгээд өнөө гайхал суугаа Дандар нь юү гэж ч хэлсэн юм бүү мэд! Сувай мал дээр очно гэнэ. Малаа тууж ирнэ гэнэ. Би тэгээд сүүлдээ өөрөө мэдэг цаашаа гэж бодоод юу ч хэлэхээ больсон гэж Тунгалаг хөдсөн ханцуйвчаа сугалж аваад дээлийнхээ цас арилгасаар зориг нь мохож өвгөндөө нэгмөсөн бууж өгсөн байдалтай хэлж байна. Тэгснээ бас:

	— Ээ мэдэхгүй. Энэ явдал чухам ямар болох юм? гэж толгойгоо сэгсэрсээр гэртээ орлоо. 

	ГУРАВ

	Гангамаа хүрэн мориныхоо эмээл авч чөдөрлөж тавиад, өрхөө гэдрэг татаж гэртээ орлоо. Гангамаа гэрээсээ гараад явчихвал уур дуугаргаж, утаа бургиулах хүнгүй ажээ. Эднийх гэртээ дөрвүүл боловч өвлийн цас зудад олон хүүхэд, настан тээртэй тул дугуйлангийнхаа ажилд чиргүүцэлдээгүйг бодож Цогмандалтайгаа зөвлөж бяцхан хүүгээ настай хадам эхийн хамт сумын төвд өвөлжүүлэхээр явуулжээ. Ингээд гэртээ үлдэх хүнгүй учир Гангамаа гадагш явахдаа өрхөө бүтээгээд явдаг ажээ. 

	Гангамаа өглөө явахаасаа өмнө бэлтгэсэн аргалаа тулганд жинсрэгийн гал шиг сайхан зэрэглээд галаа ноцоож тогоогоо тавьж цас хийж хайллаа. 

	Дүрэлзтэл хөгжсөн галын улаан дөл тогооны хав хар ёроолыг ув улайлган, улбар шар сор нь тогооны амсраас дээш дүрс дүрс хийж улалзана. Тавьсан ус хөлддөг хөв хүйтэн гэр нь удсан ч гүй дулаан болж халууцуулж эхэллээ. 

	Гангамаа гэрийн зүүн хойд талд байсан юмсаа гадаа тэргэн дээр тавихыг нь тавьж хоймроо хураахыг нь хураалаа. Зүүн талын тойруулгаа хуулж аваад шороон дээр аргалын үрдэс асгалаа. 

	Ингэж байтал Шүрэнцэцэг орж ирэв. 

	— Чиний ирсэн сайн боллоо. Хоёулаа гараад Лянхуа ээжийн хүрэгч үнээг авчирч оруулъя гэж Гангамааг хэлэхэд:

	— Танай гэр чинь хүн суух зайгүй болчих биш үү? гэж Шүрэнцэцэг өөдөөс нь асуув. 

	— Зайгүй болох ч гайгүй. Бид дугуйлангийнхаа малыг хэнийх ч байсан нэгийг ч үхүүлж болохгүй. Дүү минь хоёулаа гараад аваад орж ирье гэж Гангамааг хэлэхэд Шүрэнцэцэг «За тэгье» гэж баярлан хэллээ. 

	«Тэр хоёр хүрэгч үнээг гэрт оруулж зүүн хананаас уялаа. Хүрэгч үнээ зөөлөн хуурай энэ хэвтшийг нэг үнэртээд санаанд нь их л тааламжтай болсон байдалтай дороо хэвтлээ. 

	Шүрэнцэцэг үүнийг хараад:

	Хөөрхий! Нагац эгчийн хүрэгч үнээ ч мөн жаргалаа даа гэж бахархан хэлээд гадагш гарав. Гангамаа гадаа гарч өнөөдрийнхөө түүж ирсэн өвснөөс нэг тэвэр авчирч хүрэгч үнээндээ тавьж өгөөд саяын хайлсан цасныхаа уснаас том гуулин шанагаараа утгаж аваад хүрэгч үнээг услав. 

	Гэтэл нэг хүн үүд сөхөөд орж иржээ. Лянхуа хөгшин, улаан шүрэн бөөртэй шар хув эрихээ гартаа барьж тахир бариултай зургаадай таягаа тулсаар орж ирсэн байжээ. 

	Лянхуа хөгшний тос болсон хүрэн даалимбан зувцааны нь энгэрийн шилбэнээс бүдүүхэн томсон шар торгон утсанд шахуухан хэлхсэн есөн мөнгөн тоо (гархи) унжиж явна. Есөн мөнгөн тооны долоо нь дээшээ гүйснийг үзвэл Лянхуа гуай өнөөдрийн маани унших үүргээ бараг дуусахад их ойртож яваа бололтой. 

	Лянхуа хөгшин бол Арслангийн нагац эгч нь бөгөөд Гангамаагийн нас барсан эхийн нь сайн найз байжээ. 

	Үүгээр ч барахгүй Лянхуа хөгшин бол Гангамааг эх барьж авсан ээж нь учир Гангамаад тун ч их хайртай байдаг билээ. Тийм ч учраас ноднин намар Гангамаагийнхтай нийлж бууна гэж тэмүүлсээр байж Арсланг татаж энэ дугуйланд оржээ. 

	— Ээ! Хөөрхий, буян чинь дэлгэр, Гангамаа минь! Муу үнээг минь гэртээ оруулж шүү дээ гэж Лянхуа гуай баярлан хэллээ. 

	— Таны гэрийг бодвол манай гэр уужуу шиг болохоор сая Шүрэнцэцэг бид хоёр оруулсан юм. Ээж хоймор өөд гар! гэж хэлээд хөгшнийг Гангамаа хоймортоо гарган суулгалаа. 

	Тогоотой махаа уур савсуулж үнэр ханхлуулан гуулин тавагт гаргаад шөлөнд нь будаа орхилоо. 

	Гангамаа Лянхуа хоёртавагтай махаа дундаа тавиад идэж эхэллээ. 

	— Цаг сайхан болоход хүний санаа ч сайхан болох юм байна шүү хө! Хүмүүс бие биедээ харилцан туслалцах нь хавтай байна хө! Урьдын цагт бол над шиг ийм ядарсан хөгшин энэ ертөнц дээр амь зууж явна гэгч үйлээ барсан хэрэг шүү хө! гэж ярин, Лянхуа гуай үлдсэн хэдэн шүдээрээ аман дахь махаа дааж ядаж зажилна. 

	— Ээж та Арслан гуайнхыг хаяа таарахгүй гэж хэлж гэнэ үү? Яах нь тэр вэ?

	— Үгүй байлгүй дээ. Тэр чинь шалтаг дээрээ балтаг болгож байгаа нь тэр ээ хө! Юу нөхөцсөн юм, бүү мэд. Өнөөдөр харьж ирээд л эхнэр охин хоёртойгоо хэрэлдээд болохгүй. Тэгээд бид бас нүүнэ. Чи явах юм уу? үгүй юм уу? гээд болохгүй. Тэгэхлээр нь би «Чамтай хаяа таарахгүй» гэж хэлсэн юм. Тэмээ хариулсан хүн буурынхаа занг мэдэлгүй дээ. Манай гадаа хураасан ногоон өвс ч дуусаад өглөө. Бидний идэх хоол хүнс ч аанайхан больж байна. Хоршоонд явж ирэх хүн байхгүй. Чамайг «хурал, хурал» гээд л яваад байх юм гэнэ. 

	— Ээ, тийм хэрэг үү?

	— Тийм шүү хө. Энэ цагт хүн амьтан засарч байхад манай Арслан л засрахгүй юм даа гэж хэлээд Лянхуа гуай цааш нь залгуулан:

	— Тэнгэр ч яагаад зохирдоггүй юм бэ? Энэ өвөл ч нэг авлагатай жил иржээ хө! Ойрын хэдэн жил олны мал овоо дориун өссөн юм сан. Хүний заяа дагадаггүй байна даа! Энэ цас ч хэдэн малыг нь аваачихгүйгээр ер тавиа гэж үү хө! гэж хэлнэ. 

	— Гайгүй байх аа, ээж ээ! Хүн үхэхээсээ бусдыг аргалж чаддаг гэдэг хуучны үг байдаг шүү дээ. Бид хүчнээ нийлүүлж сайн ажиллавал малаа үхүүлэхгүй байж болно гэж Гангамаа хэлнэ. 

	Үүнчлэн энэ хоёр нийгмийн чанар, хүний заяа, тэнгэрийн байдлыг ч шүүмжлэн ярилцсаар мах идэж, шөл уулаа. Гангамаа хоолоо идсэнийхээ дараа гарч хорооны өвөрт очиход Шүрэнцэцэг ядарсан төлөг, ишгээ бүхээгт ялган оруулж байв. 

	— Өнөөдөр бас хэдэн төлөг муудаад ирсэн. Тэр хэдийг бас бүхээгт оруулъя гэж Гангамаа хэллээ. 

	Шүрэнцэцэг «За тэгье» гээд Гангамааг дагаж хонин дотор орлоо. Гангамаа их жархай хүн бөгөөд аливаа сайн малчдын адил өөрийн маллаж байгаа малаа нэгд нэггүй андахгүй таньдаг ажээ. Тэгээд «Энэ бор халзан төлөг. тэр орог цагаан ишиг» гэж өнөөдрийнхөө муудаж ирсэн төлөг, шүдлэнг Шүрэнцэцэгт зааж өгнө. 

	Шүрэнцэцэг ч бас «Энэ нагац эгчийн ишиг байна. Тэр, Сарансүх гуайн төлөг байна» гэж дугуйлангийнхаа төлөг ишгийг ч нэгд нэггүй зүслэн, үнсэх шахан хөөрхийлсөөр бүхээгт оруулна. 

	Хомог үнс хольж дэвссэн хуурай дулаан хэвтэштэй бүхээгт урьд нь төлөг, шүдлэн хорин долоог хийж байсан бол өнөөдөр дөрөв нэмэгдэж, гучин нэг болж одоо дахиад төлөг, шүдлэн муудсан ч нэмж оруулах аргагүй дүүрчээ. 

	Гангамаа тэр бүхээгийнхээ үүдийг уянгуут:

	— Энэ шөнийн манаа чи бид хоёрын ээлж боловч би ганцаараа маная гэхэд Шүрэнцэцэг их гайхсан маягтай, том хар нүдээ бүлтэлзүүлэн:

	— Яаж байгаа нь тэр вэ! гэж асуув. 

	— Учир байна. Дүү минь, чи миний үгэнд ороорой! Арслан гуай маргааш үхэрт явахаар ирж чадахгүй. Маргааш чи, бас л үхэр хариулах болно. Дүү минь энэ шөнө сайн унтаж хоно гэж Гангамаа хэлээд Шүрэнцэцэгийн бундайсан улаан хацрыг нь халуун алгаараа илэв. 

	— Би яах вэ, маргааш үхэрт явна гээд унтах л юм биз. Тэгвэл Ааньяа та бас маргааш хонинд явах тул мөн унтах хэрэгтэй шүү дээ гэж Шүрэнцэцэг хэлэв. 

	— Би яах вэ? Том хүн болохоор гайгүй шүү. Харин залуу бага хүн л нойр ихтэй байдаг юм даа, дуугүй л унтаж хонохгүй юү гэж Гангамааг хэлэхэд Шүрэнцэцэг

	— Аа тийм үү? Том хүний нойрыг нохой идчихсэн байдаг юм уу?

	— За чи битгий маргаад бай! Одоо цас орж улам их зудлах шинжтэй байна. Бидний ажил хүндэрнэ шүү! Тэгэхлээр бид нэг нэгнийхээ үгэнд оролгүй болохгүй. Би чамд дугуйлангийн даргын хувиар тушааж байна. Чи унтаж амрах хэрэгтэй гэж Гангамааг хэлмэгц Шүрэнцэцэг гэнэт давхийж хоёр хөлөө хавсран төв зогсоод жингэнэсэн нарийн дуугаар:

	— Сонслоо, даргын тушаалыг ёсчлон биелүүлье. Дугуйлангийн гишүүн Шүрэнцэцэг, энэ шөнө үхсэн юм шиг мэнэртлээ унтаж хоноё гэж цэргийн хүн шит хариулан нарийхан урт хуруунуудаа тэнийлгэн зэрэгцүүлж гар өргөн ёсоллоо. 

	Гангамаа Шүрэнцэцэгийг тэврэн авч магнай дээр нь үнсээд:

	— Миний дүү ухаалаг шүү! Чамайг унтуулсныхаа оронд би маргааш чамд гомдолгүй ажил өгнө гэв. Шүрэнцэцэг цааш нь маргасангүй. Дуртай дургүйхэн алхсаар гэр лүүгээ явав. 

	Шүрэнцэцэг Гангамаа хоёр ноднин намар айл бууснаас хойш их дотно дассан сайхан найз нар болжээ. Шүрэнцэцэг одоо 18 настай, оргилсон сэтгэлтэй хүүхэн юм. Шүрэнцэцэг Гангамаагаас долоо дүү болохоороо үгийг нь авдаг байжээ. Гангамаа ч дугуйландаа шинээр орсон энэ залуу дүүгээ их халуун сэтгэлээр дэмждэг юм. Шүрэнцэцэгийг Гангамаа Туслан хүмүүжүүлж залуучуудын эвлэлд элсүүлжээ. 

	Шөнө цас бас дахиад орлоо. Цас их орж байгаагаас ч юм уу? Энэ шөнийн хонь, дээр дээрээсээ овооролдож байгаа гэдэг нь туйлгүй. Гангамаа гар дэнгээ барин байн байн ирж хонио хөдөлгөн тараана. 

	Цас орж байгаа нам гүм шөнө ганцаараа хот тойрон малаа манаж явахад дугуйлангийн нь элдэв ажил Гангамаагийн сэтгэлд орж ирнэ. 

	«Арслан сувай мал дээр очоод арай ч хэдэн малаа туугаад ирэхгүй байхаа. Олны ажлыг тэгж ч эвдэхгүй биз дээ. Одоо бид сувай хээлтэй малаа салгаж хүнээ хуваарилаад хэчнээн аятайхан ажиллаж байна даа» гэж бодоод гутлынхаа гадуур угласан нохойн арьсан дэгтий, дээл дээрээ давхарлаж нөмөрсөн ямаан дахаа харна. Толгойдоо өмссөн улаан үнэгэн малгайныхаа сагалдаргыг нь тайлж, бахархсан маягтай гартаа авч, цасыг нь арилган үсийг нь сэгсрэн сэргээгээд дахин өмсөнө. 

	Түүний өмссөн энэ дах, малгай, дэгтий нь тус дугуйлангийн төлөвлөгөөгөөр бол энэ хавар байнга хавсралцах байжээ. Өвлийн манааны хүн өмсөх ийм хувцас хоёр ээлжийг энэ дугуйлангийнхан өнгөрсөн намар бэлджээ. Үүний нөгөө нэг ээлж нь одоо сувай малынхан дээр хэрэглэгдэж байгаа юм. Хүйтэнд малаа хэн манасан нь энэ хувцсаа өмсдөг. Энэ дугуйлангийнхан өнгөрсөн зун бас Гангамаагийн санаачилгаар өөртөө хэрэглэгдэх гурван газар худаг гаргаж хоёр модон онгоц төхөөрчээ. Дугуйлангийн таван өрх дундаа бэлтгэсэн нийтийн хөрөнгө юм жинхэнэ дугуйлан болж хоёр газар хашаа саравчтай суурин барихаар төлөвлөж байжээ. 

	Цас орж байгаа энэ нам тогтуун шөнө, энэ ажил нь Гангамаад бодогдоно. Бас түүнд намын удаа дараагийн хурал дээр нөхөдтэйгөө ярилцсан нь санагдана. 

	Гангамаа, ирэх зун дугуйландаа усны машин нэг, мөн өвс хадах машин нэгийг авна. Одоо хамгийн чухал нь хамтран ажиллахын сайныг дугуйлангийнхан бүгдээрээ ойлгож малаа зудад үхүүлэхгүй давж гарах явдал даа гэж бодно. 

	Гангамаа энэ бүхнийг бодох тутмаа нойр нь ер хүрэхгүй ядрахаа ч мэдэхгүй болж зориг орж хүч нэмэгдэн ажиллах урам нь оргилно. 

	Энэ шөнө огторгуйд ганц гялгар одгүй, хав харанхуй нүх шиг шөнө байлаа. Ганцхан Гангамаагийн гэрийн тооноор л гэрэл улалзаж хэсэг хэсэг жижигхэн улаан оч тэнгэрийн од харваж байгаа юм шиг огторгуйд гялс гялс хийн замхарна. 

	Цасны хайлсан усаар малаа усалбал өдөр нь хүйтэн цас үмхэлж дотроосоо жигнэгдэхгүй сайн байдаг тул Гангамаа тогоондоо нэмж цас хайлна. 

	Шөнө дунд өнгөрөх хэрд зүүн хойноос салхи хөдөлж, цас шуурч эхэллээ. Энэ цаасан шуургатай хав харанхуй шөнө биедээ дах өмсөж, гартаа шилбүүр барин хотоо тойрч мал манаж яваа Гангамаа, манай эх орны чухал газар бүхэнд манай энх тайвны амьдрал, цэцэглэсэн байгуулалтыг батлан хамгаалж харанхуй шөнийн догшин шуурга, хүйтэн бороо, ширүүн долгио алиныг ч хайхрахгүй манаж байдаг Ардын чөлөөлөх армийн цэргийн манааны байлдагч шиг харагдана. 

	Гангамаа хотоо тойрон явж байтал гэнэт нэг хүн араас нь хүрч ирээд цочмог тэврэн авлаа. Гангамаа их цочиж мулт үсэрч зайлаад шилбүүрээ чанга атган далайж:

	Хэн бэ? гэж гар дэнг тусгав. Гэтэл Шүрэнцэцэг өөдөөс нь өвдгөө алгадан, жигд ургасан дун цагаан шүдээ яралзуулан тачигнатал инээлээ. 

	— Хүн чамайг унт гэж байхад чи яагаад унтсангүй вэ? гэж Гангамаа зэмлэн асуулаа. 

	— Унтаагүй яагаа вэ? Үүр цайх гэж байхад. Одоо Ааньяа таны унтах ээлж болсон шүү гэж Шүрэнцэцэг залуу хүүхний уяхан дуугаар гуйсан байдалтай хэлэхэд Гангамаа цөхрөнгөө барсан маягтай. 

	— За, за чи санаагаа амар! гээд Шүрэнцэцэгийг гэртээ хөтлөн орлоо. 

	Гангамаа, Шүрэнцэцэгт дахаа өмсгөөд, дэгтийгээ тайлж өглөө. Том үнэгэн малгайгаа өмсгөлөө. Шилбүүрээ бариулж гар дэнгээ өглөө. Гангамаа Шүрэнцэцэгийг дайнд явах гэж байгаа баатар шиг хуяглаад тавьчихлаа. 

	Шүрэнцэцэг хотоо нэг тойрч үзээд Гангамаагийн гэрт гал улалзаж байхад нь бас л юугаа хийж байна даа гэж сонирхоод гэрт нь оров. 

	Гангамаа дүрэлзсэн улаан галын гэгээнд дээлээ бэлхэнцэглэж тарган цагаан булчингаа чинэртэл цамцныхаа ханцуйг шамлаад бүдүүн хар бургаснуудыг тулгандаа нурамдаж ханын мод матаж сууна. Шүрэнцэцэг ингэж байгааг нь хараад. 

	— Ааньяа! Энэ модоор юу хийх нь вэ? гэж асуулаа. 

	“Хэдийн би сувай мал дээр очоод ирэхдээ Сарансүх гуайн үдсэн хоёр модон хана авчирсан юм. Одоо дахиад хоёрыг үдээд авбал бас нэг сайн бүхээгтэй болно шүү гэж Гангамаа хариулснаа. 

	— Хонь их овооролдож байна билээ. Чи ганцаараа дийлэхгүй байх. Хоёулаа нэг тараагаад ирье гээд бэлхэн цэглэсэн дээлээ ханцуйллаа. 

	— Ааньяа та хөлстэй байна, болохгүй, хөлсөө сэвнэ гэж Шүрэнцэцэг хориглов. 

	— Хөдөлмөр хийдэг хүнд хөлс сэвнэ гэж байдаггүй юм гэж Гангамаа хэлээд хоёулаа гарлаа. Тэр хоёр хонио тарааж дуусав. 

	— Үүрийн жавар орж байна. Ааньяа та дахгүй даарна. Гэртээ шалав ор! гэж Шүрэнцэцэг хэллээ. 

	— Чи, юунд даарна, хөлсөө сэвнэ гээд л байдаг юм бэ? Бидний аав ээж бол хөлс сэвэхийг бодох байтугай хөлдөж үхэхгүйг л хичээж явдаг байсан юм шүү дээ гэж Гангамаа хариулав. 

	— Ааньяа! Таны аав хэдийд нас барсан юм бэ? гэж Шүрэнцэцэгийг асуухад Гангамаагийн сэтгэл нь уярч. 

	— Тэр үеийн хүмүүсийн хувь заяа бол гунигтай дуусдаг байсан юм шүү гэж хэлээд, цааш хэлсэн нь:

	— Аав минь намайг хоёрхон настай байхад Тарган вангийн адуу манаж байгаад хувцас муутай учраас өвлийн нэг хүйтэн шөнө үхсэн юм гэж ээж минь надад ярьдаг сан. Би аавынхаа ачийг хариулах байтугай, нүүрийг нь олж үзээгүй үхүүлсэн юм. 

	Аав минь тэр шөнө бээрч үхэхдээ чухам юу бодож байсан бол доо. Ганцхан муу хар гэртэй, айл тойрон ажил эрж амь зууж явдаг ээжийг минь бодож явсан болов уу! Ямааны турсагад боолттой өлсгөлөн уйлж байсан намайгаа бодож байсан болов уу? гэж Гангамаа, Шүрэнцэцэгийг мөрөөр нь тэвэрч, аажуухан алхан ярьж явлаа. Шүрэнцэцэг гар дэнгээ байн байн тусгаж түүний ярихыг анхааран сонсож явна. Гангамаагийн үг Шүрэнцэцэгийн залуу зүрхэнд жим жим шимшрэн орж байлаа. 

	— Миний ээжийг хэлэх юм бол нэг насаараа хал зовлон үзсэн хүн. Хөгшин эхийг минь заналт Худрингын дээрэмчид алсан юм. Монголын ард түмний ариун цагаан зан чанарын нүнжгээс хялгасан төдий ч олж төрөөгүй Худрингын дээрэмчид ээжийг минь, «Ямаан дээл өмссөн харчин «Ба-лутай» сүлбэлдлээ» гэж дөчин найман оны өвлийн нэг шөнө гэрийн ард цасан дээр хүлж тавиад алж билээ гэж Гангамаа хөмхийгөө зууж занан хэлнэ. Үүнийг сонссон Шүрэнцэцэг сэтгэл эмгэнэж. 

	— Тэд энэ сайхан цагт бидэнтэйгээ хамт байсан бол доо! гээд хацар дээрээ дуссан нулимсаа Гангамаад мэдэгдэлгүй арчсаар алхана. 

	— Харгис дайсан хүйтэн шуурга хоёр, бидний аав ээж, амь нас, аж төрлийг булаасаар ирсэн түүхтэй билээ. Гэвч бид тэдгээр дайсныг дарсан даа. Харин тэнгэрийн шуурга л омогтой хэвээрээ байна. Бид заавал тэмцэж ялах ёстой гэж хэлээд Гангамаа ханын модоо матахаар яаран гэртээ орлоо. Ерийн өдөр бол харанхуй шөнө өнгөрөхөд үүр цайж гэгээн нар манддаг билээ. Гэтэл энэ өдөр үүр хэдий цайсан боловч харин нар гарсангүй. Зөвхөн ээдрэн хөхөнгөтсөн хүйтэн үүлний цаана, намрын сэмжин цагаан үүлний цаагуур бүрэг бараг харагддаг бүдэг сар шиг, нар тэнд л байна уу даа гэж Таамагламаар хэсэгхэн цагаан тэмдэг мэдэгдэнэ. Энэ өдөр хэдийгээр цас ороогүй боловч шөнийн орсон цас хийсэж бударсан явган шуургатай байлаа. 

	Арслан энэ өдөр ч эргэж ирсэнгүй, дараах өдөр нь ч ирсэнгүй, түүний дараагийн өдөр ч бас ирсэнгүй. 

	Тунгалаг, өвгөнөө хэд хоноход. буцаж ирэхгүй болохоор цас шуурганд төөрчих өө юм уу гэж сэжиглэн айна. 

	Лянхуа хөгшин дал тавин төлөгдөөд:

	— Малд гарзгүй. Харин өнөө оройдоо хүрч ирэхгүй бол хүнд баахан барчидтай байна. Гэвч удахгүй сураг дуулдана гэж мэргэллээ. 

	Гангамаа, «Арслан ямар өвгөрчихсөн хүн биш, сая дөчин нэгэн нас хүрсэн, ид дунд насны хүн сайн морьтой дулаан хувцастай, бие чийрэг, хэрсүү хүн, эндэнэ гэж байхгүй» гэж бодовч Тунгалагийг сандраад байхаар нь бас санаа зовж «яах билээ» гэж тээнэгэлзэнэ. Арслангийн хойноос хүн явуулъя гэхэд энэ хэд хоног тэнгэр зудалж, мал муудаад, эндээ хүн хүрэлцэхгүй ядаж байлаа. 

	Энэ нутаг дээр нэлээд удаан суусан болохоор ойр хавийн цас малын хөлд гишгэгдэн дагтаршаад дугуйлангийн мал өдрөөс өдөрт муудаж, өргүүлэх мал мөн өдрөөс өдөрт олон болно. Шинэ бэлчээрт нүүе гэхэд Арслан явчхаад ирээгүй тул хүн хүрэлцэхгүй гачигдана. Үүнээс болж Гангамаа дугуйландаа дахин хэдэн хүн элсүүлж хөдөлмөрийн хүчээ олшруулахгүй бол бэрхшээл тохиолдсон цагт хөдөлмөрийн хүч хүрэлцэхгүй нь дээ гэж шууд бодно. 

	Энэ үед Гангамаа, аашиндаа явсан Арсланг яана гэж хэлэх вэ. Тэр өөрөө мэднэ биз. Юу ч болсон хотондоо байгаа малаа яаж ийж аргалж нэгийг ч үхүүлэхгүйн төлөө тэмцье гэж зориг шийдэн чармайв. Гэвч Арслан яасан нь одоо хүртэл мэдэгдэхгүй, түүнийг ирэхгүй гэж Тунгалаг үглээд, бас Шүрэнцэцэг ч хааяа хааяа дурдан ярьдаг боллоо. 

	Мал ч бүр доройтож дээсэн дөрөөнд тулж ирлээ. 

	ДӨРӨВ

	«Ургаа зандан модондоо

	Уулын сүүдэр тусна даа. 

	Уулзахын ерөөл байвал

	Удаан түргэн ч яамай даа. 

	 

	Салаа зандан модондоо

	Сарны сүүдэр тусна даа. 

	Сайны ерөөл байвал

	Сардаа ганц ч яамай даа»

	 

	гэж хангинатал дуулсаар хоёр залуу, ачаатай таван тэмээ хөтлөн Гангамаагийн гэрийн хойгуур угсарч тавьсан тэрэгний дэргэд ирж буув. 

	Энэ дууг багийн дарга, Цогмандлыг шоглон алиалж дуулж байгаа юм байжээ. 

	Цогмандалын хилэн хар морь гэрээ таньсан юм шиг толгойгоороо наадан үүрсэн янцгаана. Цогмандал, морио хүзүүгээр нь тэврэн эрхлүүлээд гутлынхаа түрийнээс хулсан хусуур гаргаж хөлс нь намрын өглөөн хяруу шиг сагсайж цантсан мориныхоо цанг хусаж арилгав. Тариа бордоогоор тэжээсэн морь шал ондоо байх юм. Цогмандалын энэ бүрзгэр сахлаг үстэй тарган хар морь хоёр чихээ солбилзуулан, хамраараа халуун уур савсуулан зогсож байв. 

	Гангамаагийн гэрийн өрх бүтээлэгтэй. Бүх хотоороо нам гүм байгаа нь Цогмандал, багийн дарга хоёрт айл нь нүүгээд явчихсан бууц дээр хүрч ирсэн юм шиг санагдуулав. Ганцхан Лянхуа хөгшний гэрийн тооноор цайвар утаа цувран гарч хүйтэн салхинд цохигдон тотгоны дээгүүр газар сэвж байна. 

	Цогмандал «юу болсон юм бол доо» гэж бодоод өрхөө татаж хоёул орсонд гэрийн баруун хойгуур, баруунтай зүүнтэй нь малын хэвтэш засаад зөвхөн зүүн хойд талд суувал хоёрхон хүн сууж багтах, унтвал ганц хүн ч бие сунаж хөлөө тэнийтэл жийж унтаж багтахгүй жаахан зайнд ширдэг дэвсээтэй байв. 

	Шалны зүүн хойд өнцөг дээр Гангамаагийн хүрэн аяганд дутуу идээд орхисон хуурай будаа, сүүн хурууд цайтайгаа хөлдчихсөн байна. «Цайгаа ч уух завгүй яасан их яарсан юм дээ?» гэж Цогмандал дотроо бодож байтал багийн дарга хажуугаас нь:

	— Манайханд суурин хашаа саравч байхгүй маань мөн ч хэцүү байна даа. Ядсан малаа гэрээрээ дүүрэн оруулж байна шүү гэж хэллээ. 

	— Гэртээ ингэж оруулаад ч багтахгүй болж байна шүү. Энэ цас зуд нэг талаар бидний малыг үхүүлж сүйтгэж байгаа боловч нөгөө талаар бидэнд багагүй сургамж өгч байна гэж Цогмандал хариулав. 

	— Чи энд гал түлж бай! Би, Лянхуа ээжийнхээр ороод ирье гэж Цогмандал хэлээд гадагшаа гарлаа. 

	Лянхуа гуай гэрийн баруун хойд ширээн дээрх гүнгэрвааныхаа өмнө гуулин цөгцөнд зул бариад ширээний урд буруу хандан сөгдөж эрихээ барин толгой дээрээ залбирч байсан тул Цогмандалын орж ирэхийг мэдсэнгүй. 

	Цогмандал:

	— Лянхуа ээж ээ! Сайн сууж байна уу? гэж асуухад, 

	— Уухай, хө! Хэн бэ? гэж сочин, түшиж тулсаар босоод нэг харснаа:

	— Ээ! хөөрхий, Цогмандал хүү минь байна шүү дээ гээд магнайг нь шовхийтэл үнслээ. 

	— Манайхан сайн сууж байна уу? гэж асуухад:

	— Сайн, сайн гэж Лянхуа хөгшин, бэлэгтэй үгээ хэлж дуусаад дараа нь: — Ай даа, бид ч зүдэрч байна хө. Манай энэ хотын ганц эрэгтэй хүн болох өнөө Арслан маань явчхаад одоо болтол эргэж ирээгүй байна гэж хэллээ. Цогмандал:

	— Арслан хаашаа явсан юм бэ? гэхэд Лянхуа гуай, Арслангийн явсныг хойно өмнө нь хутган нэгд нэггүй ярьж өглөө. 

	— Бид ямар нэг нь нөгөөгөө мөлжиж байгаа биш. Харин хэн хэндээ л ашигтай ажиллаж байхад Арслангаас өөр хүн бол олноороо нэгдэж байгаад энэ зудаас малаа авч гарахыг л бодох ёстой билээ. Гэтэл, манай Арслан харин өөрийнхөө малыг салгаж авна гэж бодож явах юм. Мөн ч хэцүү байна хө гэж Лянхуа хөгшин, Арслангийн тухай яриагаа дуусгалаа. Цогмандал бас цааш нь:

	— Одоо манайхны мал ямар шүү байна? гэж асуув. 

	— Муу, муу. Надад хорин гурван жил төлөө өгсөн хүрэгч үнээ маань үхчихлээ. Ноднин намар хүүхэд минь намайг энэ өтөлсөн үнээгээ эртхэн шийдвэрлэчих ээ! гэж ятгахад нь би хайрлаад чадаагүй юм сан. Одоо бодоход буруу болжээ хө. Гангамаагийн улаан үнээ өнөө өглөө хээлээ унагаачихсан байжээ. Хөөрхий муу Гангамаа минь л их урамгүй болоод байна хө гэж Лянхуа хөгшин Гангамааг өрөвдөн хэлэхэд:

	— Түүнд урамгүйдэх юу байх вэ гэж Цогмандал эс тоосон байдалтай хэлэв. 

	— Эрэгтэйчүүд, залуучууд та нар бүсгүй хүний сэтгэлийг яаж мэдэх вэ. Би зөнөглөсөн боловч харин сайн мэднэ шүү! Хөөрхий Гангамаагийн тэр улаагч үнээ их түүхтэй үнээ байгаа юмаа гэхэд нь Цогмандал. 

	— Ямар түүхтэй юм бэ? гэв. 

	— Аа хө, би чинь үгэндээ болоод хүүдээ цай аягалахаа мартжээ гэж хөгшин хэлээд тулганы өмнө улалзсан цогтой хоовон дээрх сүүтэй цайгаа Цогмандалд аягалан өгөв. Алтан хээтэй хуучирсан шар модон пяланд цагаан идээ, хайрсан боорцог хийж тавьж өглөө. 

	— Ээж ээ! Тэр улаагч үнээ ямар түүхтэй юм гэнээ? гэж Цогмандал цайгаа уусаар дахин сонирхож асуув. 

	— Ай даа, би ийм л мартамтгай хүн шүү дээ гээд Лянхуа гуай, хүзүүнээсээ эрихээ авч имэрсээр:

	— Энэ улаагч үнээг Гангамаа анх танайд ирэхдээ төрхмөөсөө авчирсан юм шүү. Үүнийг чи мэдэхгүй дээ. Энэ үнээний уг удмыг хэлбэл: Танай нас барсан хадам ээж чинь ганцхан муу хар гэртэй, айлын хаяа түшиж амьдарч явахад бүх амин тэжээл нь ганц тугалтай үнээ байсан юм. Нэг намар вангийн албан, эзний тушаал гээд л нэг сүрхий тахар хүрч ирээд эхтэй тугалтай нь аваачиж, байдаг амин тэжээлийг нь нэгмөсөн гүвж хаяна гэхэд хадам ээж чинь амиа алдах шахам зодуулж занчуулж байж ганц улаан тугалыг нь үлдээж авсан юм. Түүнээс хойш мөн дөнгөж дангаж байгаад үр удмыг нь таслалгүйгээр одоо хүрч ирсэн юм шүү хө гэж хэлж өглөө. 

	— Аа, ийм түүхтэй юм уу? Улаагч үнээ энэ жил хээл хаясан ч түүний үр удам одоо манай энэ үед ирээд тасарна гэж байхгүй. Ноднин уржнангийн төл нь цөм онд орсон шүү гэж Цогмандал хэлээд цааш нь:

	— Өөр хүчирдэж байгаа юм байна уу? гэж асуулаа

	— Цас дагтаршиж хатуураад, мал идэх бэлчээргүйдэж хүнтэй малтай хувааж идсээр байгаад хүн нь идэх хүнсгүй болоод байна гэж Лянхуа хөгшин гаслангаа тоочин үглэв. 

	— Ээж ээ! Зовох хэрэггүй. Зуд, гамшигт зүдэрч байгаа ард олонд туслахаар хошуу сумнаас олон кадр энд ажиллахаар ирж байна. Би энэ багт туслахаар ирсэн юм. Тэгээд аймгийн мөнгөн банкнаас, гамшигт дайрагдсан ардуудад зээллэг өгөхөөр зоосоо аваад наашаа хүн гарч ирсэн гэнэ. 

	Аймгийн хоршооныхон цай, буудаа, тосоо тээгээд бас наашаа хөдөлсөн. Тэд хүрээд ирвэл гайгүй болно доо гэж Цогмандал ярихад:

	— Манай нам, засаг ингэж л гийгүүлж байх юм даа Тэд энэ цасанд дөнгөөд л хүрч ирээсэй дээ. Бурхан минь! гэж хэлээд Лянхуа гуай хоёр гараа хавсран магнай дээрээ залбирна. 

	Гангамаа хонио туусаар хотондоо орж ирлээ. Цогмандал, Гангамааг тосож очлоо. 

	— Сайн сууж байв уу? гэж Цогмандал инээмсэглэн бүдүүн хонгор дуугаар мэндэлсэнд Гангамаагийн зүрхэнд баярын цохилго долгилов. 

	— Хэн ирж гэрт гал түлсэн юм бол гэж бодсон юм сан. Харин чи ирээд байгаа юм уу? гээд Гангамаа тунгалаг хар нүдээрээ инээмсэглэлээ. 

	— Өөр хүн бас ирсэн шүү. 

	— Хэн ирсэн юм?

	— Багийн дарга. 

	Хоёулаа гэртээ орж Гангамаа, цай чанаад уудалж байгаа багийн даргатай мэндэллээ. 

	— За! Та хоёр санаа амар, тавтай ярилц! Би Лянхуа ээжтэй уулзана гээд багийн дарга үүд рүү явлаа. 

	— Пээ! Юугаа ярих вэ дээ, та хоёр чанасан цайгаа уухгүй юм уу? гэж Гангамаа хэллээ. 

	— Би одоо Лянхуа ээжтэй уулзахгүй бол болохгүй болж байна гээд багийн дарга гараад явчхав. 

	Цогмандал, Гангамаа хоёр бие бие өөдөө хараад инээцгээв. Цогмандал, Гангамааг тэвэрч аваад тулганы галд улайтлаа халсан халуухан хацраараа Гангамаагийн хээрийн жаварт даарсан хүйтэн улаан хацрыг нь дулаацуулна. Зүрхэнд нь шингэж зүүдэнд нь ордог Гангамаагийн гэрэлтсэн хар нүдийг нь Цогмандал сороод авмаар ширтэн хараад:

	— Сайн сууж байна уу? гэж асуулаа. 

	— Барагтайхан сууж байна. Чиний ирсэн нь сайн боллоо гэж Гангамаа хариулав. Гангамаа цасанд норж хөлдсөн цагаан эсгий гутлаа тайлж тавиад дээлийнхээ өргөн хормойгоор, даарсан цагаан хөлөө хучин суув. Хоёулаа цайгаа уулаа. 

	— Чи юунд аягатай цайгаа уулгүй дутуу орхиод явсан юм гэж Цогмандалын асуухад Гангамаагийн баясгалантай царай хувирч, бодлогошрон, цайгаа дуугүй оочлоо. 

	— Би, сая Лянхуа ээжээс дуулсан, Ялимгүй бэрхшээл тохиолдоход тэгтлээ урамгүйдээд яах вэ дээ гэж Цогмандал хэлнэ. 

	— Чи бодож үзэхгүй юү! Чөлөөлөгдсөнөөс хойш бид, жил болгон төлөө бүрэн бойжуулж ирлээ. Бид зудыг сайн давж гараад хавар байнга хавсралцах дугуйлан байгуулъя гэсэн чинь харин хяссан юм шиг заавал энэ жил болоход... гэж Гангамаа хэлээд ууж байсан аягатай цайгаа шалан дээр тавиад галдаа хэдэн аргал хийнгүүтээ. 

	— Манай дугуйлан одоо хүнтэй малтайгаа хачин болоод байна шүү гэлээ. 

	Дугуйлангийнхаа ажилд хэнээс ч илүү хатан зоригтой харцага шонхор шиг байдаг Гангамаа харин одоо хаширжаагүй бяцхан охин шиг хүзүүн дээгүүрээ унжсан цэнхэр дурдан алчуурынхаа үзүүрийг барин оролдсоор урамгүй, зовуурьтай боллоо. 

	Гангамааг өвдөгтөө түшүүлэн суулгаж байсан Цогмандал биеэ тэгшлэн суугаад:

	«Баяр баясгалангийн төлөө бид байлдаанд зориг орж түүнийхээ төлөө амиа өгч байна. Тиймийн тул гуньж гутрах гашуудал хэзээ ч бидний нэрд бүү халдаг» гэсэн манай эв хамтач дайчин хувьсгалчдын цогт гэрээс байдаг. Түүнийг бодох юм бол манай энэ бяцхан бэрхшээл юухан байх вэ дээ гэж хэлээд Гангамаагийн дал мөрийг нь хоёр талаас нь чанга атгалаа. 

	Цогмандал, сая сумын төвд хуралдсан сумын засгийн гишүүдийн өргөтгөсөн хурал дээр ярилцсан асуудлууд ба зуд гамшгаас малаа хэрхэн хамгаалах тухай гаргасан арга хэмжээнүүдийг Гангамаад танилцууллаа. 

	Гангамаа үүнийг сонсоод дотор нь онгойж цээж нь уужирсан маягтай уртаар санаа алдаад:

	— Манай нам, энэ хэдэн жил биднийг муу хүмүүжүүлээгүй. Үзэмчин нутгийн ард түмэн чөлөөлөгдсөнөөсөө хойш анх удаа зуд гамшигтай учирч байна. Энэ удаагийн зуд гамшгийг бид яасан ч урьд урьдаасаа өөрөөр өнгөрүүлэх ёстой гэж итгэл дүүрэн хэллээ. 

	— Тэр чинь таарна. Бид Мао Цзэдуний үед зудтай тэмцэж байна шүү гэж Цогмандал хэлээд өврөөсөө Тянь-Ань-Мин хаалганы зурагтай янжуур гаргаж:

	— Татдаггүй ч гэсэн яах вэ. Хоёул ханиараа татъя даа гээд Гангамаад нэгийг өгөв. Гангамаа тунгалаг хар нүдээрээ инээмсэглэн тамхийг нь тосож авлаа. 

	Цогмандал, чүдэнз хавирч тамхийг нь асааж өгсөнд Гангамаа жимбийсэн чавган улаан уруулаа жуумалзуулж дуугүйхэн сорсоор утааг нь залгилгүй амаараа үлээж гаргана. 

	Зургаан жилийн өмнө энэ хоёр чөлөөлөх цэрэгтээ мэдээ хүргэх буюу ногоо, хүнс сэлбэж өгч, замчилж явах үедээ танилцаад хүйтэн салхи, өвлийн исгэрсэн шуурга, хөөрхөн шувууд жиргэсэн өглөө, сэрүүхэн амьсгал сэнгэнэсэн зуны үдэш, тунамал гэрэл цайрсан намрын саран дор ч энэ мэтээр өвдөг өвдгөө түшилцэн сууж залуу янаг сэтгэлийн халуун үгээ ярилцаж бие биедээ эрхэлж байсан билээ. 

	Энэ хоёрыг ингэж тамхи татаж, танхилан эрхэлж байтал Шүрэнцэцэг гаднаас гүйн орж ирээд:

	— Ах сайн ирэв үү? гэж хэлээд бараг дэвхрэн алдаж, үсэрч очоод Цогмандалын гарыг чанга атгалаа. 

	— Ах, юун олон тэмээ хөтөлж яваа юм бэ? гэж Шүрэнцэцэг асуув. 

	— Багийн дарга, бид хоёр танай дугуйланд «цас хагалдаг шинэ багаж» хийж өгөхөөр ирсэн дээ гэж Цогмандал, түүний тосорхог гялтганасан хөө хар гэзгийг нь илэн өхөөрдөн хэлэв. 

	— «Цас хагалах багаж» гэдэг чинь ямар шүү юм байдаг юм вэ? гэж Шүрэнцэцэг асуухад, Цогмандал:

	— Хийсэн хойно нь чи мэднэ дээ. Бид одоо нарны гэрэлтэйд оролдъё доо гээд гэрээс гарлаа. Гангамаа Шүрэнцэцэг хоёр ч ачиж ирсэн мод, бусад хэрэгслийг нь зөөлцлөө. 

	Цогмандал, буулгаж өгсөн зүйлүүдийг гартаа барьж эргүүлэн урвуулан ажна. Багийн дарга улаан арьсан богцноосоо аймгийн ардын засгийн ордны мал аж ахуйн газраас хэвлэж тараасан «цас хагалах шинэ багаж»-ийн зураг гаргаж аваад үзэж сууна. 

	— Өнөө орой л чамаар нэг сайхан заалгаад авбал маргаашаас би, чиний шавь биш харин бусад хүмүүсийн багш болно шүү гэж багийн дарга Цогмандалд хэлэв. 

	Цогмандал хэзээний гарын уртай бөгөөд нас барсан эцэг нь сайн дархан байжээ. Аав нь хана, унь, хаалга, тооно хийхээр барахгүй, мөнгөн аяга, цоож, зэс данх, гуулин шанага хүртэл алийг нь ч хийж чаддаг байлаа. Цогмандал тэр бүгдийг нь цөмийг хийж сураагүй боловч хана, унь хийх, араг, савар хүлэх, тэрэг чарга засах мэтийг хийж сурчээ. Чухам ийм болохоороо ч аймгийн мал аж ахуйн газраас ирүүлсэн «Цас хагалах шинэ багаж»-ийн зураг тайлбарыг үндэслэж сумын төвд анх удаа үүнийг хийж туршихад хамгаас түрүүнд хийж сурчээ. Тэгээд сумынхаа төвөөс гарснаасаа эхлэн 3 хүнийг энэ шинэ багаж хийхэд сургаад одоо багийн даргад зааж өгөх гэж байгаа нь энэ ажээ. 

	Цогмандалын хадгалж байсан, аавынх нь багаж хэрэгсэл тун хэрэг болжээ. Цогмандал, аавынхаа хуучин ширэн даалингаас алх, харуул, ооль, цүүц зэрэг багажаа гаргаж, багийн даргад зааж өгнө. 

	— Арлын урт нь найман тохой, долоон ямх, хөндлөн хуруу нь уртаараа дөрвөн тохой долоон ямх гэж багийн дарга маш нарийн нямбайгаар хэмжиж байв. 

	Тунгалаг эдний дэргэд ирлээ. Түүнд Цогмандал, багийн дарга хоёрын урлаж байгаа зүйл ер анхаарагдсангүй. «Арслангийн тухай сураг сонссон болов уу?» гэдэг асуудал л бүх сонирхлыг нь татаж байлаа. Тунгалаг:

	— Манай өвгөн, солиорч явчхаад одоо хүртэл харьж ирээгүй. Чухам үхсэн, амьдыг нь мэдэхгүй байна. Ер нь сураг чимээ байна уу, үгүй юү? гэж их бухимдаж асуулаа. 

	— Үгүй, би сая энд ирээд энэ явдлыг сонсож байна гэж Цогмандал хариулав. Тодорхой сураг дуулна байхаа гэж бодсон Тунгалагийн горь нэгмөсөн тасарлаа. 

	— Манай дугуйлан ч хэцүүдэж байна. Хүн нь явчхаад яасан нь ч мэдэгдэхгүй алга! Мал нь үхэж эхэллээ. Одоо ер нь яадаг юм бэ, бүү мэд гэж Тунгалаг дурамжхан хэллээ. 

	Тэгэхэд нь багийн дарга тосон авч:

	— Дээрээс нам, засаг харж хамгаалж байна. Дэргэдээс олон түмэн харилцан туслалцаж байна. Гайгүй байлгүй дээ гэлээ. Хажуугаас нь Цогмандал:

	— Бид, Арслан гуайн тухай өнөө орой ярилцаж шийдье гэв. Энэ хоёр удсан ч үгүй цас хагалах шинэ багажаа хийчихлээ. Гангамаа, Шүрэнцэцэг хоёр баярлалаа. Шүрэнцэцэг:

	— Хоёр хэрэг бүтээсэн, Хорлоо мэргэн зайсан гэгч нь чухамдаа ахыг л хэлсэн юм байна шүү дээ гэлээ. Гэтэл багийн дарга:

	— Чи яагаад ганцхан ахыгаа л магтаад байна. Би бас хийлцсэн шүү дээ гэхэд Шүрэнцэцэг:

	— Магтахгүй яах вэ дээ. Ах маань нэг талаар манай дугуйланг цас хагалдаг машинтай болголоо. Нөгөө талаар бас таныг ийм багаж хийхэд сургалаа шүү гэж хариулахад нь багийн дарга толгойгоо дохин инээмсэглэв. Цогмандал, багийн дарга хоёр, үдэш тус дугуйлангийн нам эвлэлийн гишүүдийн хамтарсан хурал хийлгэв. 

	Хурал дээр, сумын төвд хуралдсан засгийн гишүүдийн өргөтгөсөн хурлаас гаргасан тогтоолыг Цогмандал танилцууллаа. Бас дугуйлангийнханд тусалж Цогмандал багийн дарга хоёр маргааш шинэ бэлчээрт нүүлгэхээр тогтлоо. 

	Мөн сумын засгийн гишүүдийн өргөтгөсөн хурлын тогтоол ёсоор ардын төлөөлөгчид, хөдөлмөрийн жишээчид, хашир малчид, намын ухуулагч нар, олон түмний идэвхтэн нараар бүрэлдсэн зуд гамшигтай тэмцэх «багийн комисс» байгуулах тухай ярилцлаа. Энэ дугуйлангаас Гангамааг багийн комиссын бүрэлдэхүүнд сонгоцгоолоо. 

	Дараа өдөр нь эднийхэн шинэ нутагт нүүж бууцгаав. Цогмандал багийн дарга хоёр бол ажилд их сайн хүмүүс юм. 

	Ялангуяа Цогмандал бол бөх хүн. Тэр хэдийгээр аймаг хошууны наадамд түрүүлж нэр гараагүй ч гэсэн сум, багийн бага сага наадамд үзүүр алддаггүй ажээ. Ийм учраас ажил хийхдээ бяртай, тууштай байдаг. Энэ чанараар ч эдний дугуйланг амархан нүүлгэж иржээ. 

	Эд шинэ нутаг дээрээ хотныхоо цасыг нь сайхан арилгаж араар нь өндөр цасан цараа босголоо. Гангамаагийн үдсэн хоёр ханыг Сарансүхийнхээс авчирсан хоёр ханатай нийлүүлэн бас нэг сайн бүхээгэн гэр босголоо. 

	Гангамаа, Шүрэнцэцэг хоёр энэ өдөр малаа шинэ нутагт тууж, ирэх замдаа цас хагалдаг багажаа эзэмшиж сурчээ. 

	Цогмандал, багийн дарга нар бусад айлуудаар очиж туслахын тул тэндээсээ яаран үдэш хэрд тэмээ ачаагаа хөтлөн явлаа. Шинэ нутагт буусан дугуйлангийнхны бөмбөгөн цагаан гэрүүд тооноороо үдшийн цагаан утаа цувруулан байх нь Цогмандалын нүдэнд ээлтэйхэн харагдсаар хоцров. 

	ТАВ

	Арслан, дугуйлангийнхаа сувай мал дээр очоод тэндэх малчдын нэг өдрийн ажлыг саатуулан маргаад үгэнд нь оролгүй хэдэн малаа салгах болов. Харилцан хавсралцах нь тэдний сайн дурын хэрэг болохоор, бусдынхаа үг сургамж хэрэгсэхгүй байгаа Арсланг албадалтай нь биш дээ. 

	Ингээд дараа өглөө нь Арслан гучин хоёр хонь, найман үхэр, нэг морио ялган аваад гэр тийшээ хоёр хоног туужээ. Гэтэл дугуйлангийнхны ачаар тарга хүчтэй байсан мал нь өлдөж мууджээ. Арслан хэдийгээр хоёр өдөр турш туусан боловч дөнгөж нэг нүүдлийн төдий газар явжээ. 

	Оройн нар тэнгэрийн хаяанд өвчтэй хүний царай шиг цонхийж шарлаад хүйтэн царайлсаар шилийн ар луу далд оров. 

	Арслан үхрээ түрүүнд нь хөөн араас нь хонио тууна. Түрүүлж яваа үхрүүд толгойгоо сэгсрэн хамрынхаа нүхээр цагаан уур савсуулан алхална. Хойноос нь яваа хоньд турьгүй хөлийн битүү жижиг туруугаараа цасанд шигдэн их л тамирдаж товор товор алхална. Орой харуй бүрий болж юм үзэгдэхээ болиход мал нь хоргодоод ердөө явахгүй болов. Гэвч Арслан урьд шөнө хээр хоносон тул энэ шөнө бас хээр хонохоосоо бэрхшээж улам сандарч малаа шилбүүрдэн тэнхээ мэдэн тууна. Энэ шөнийн харанхуй нь аргагүй, Арсланг хэдий хашир хүн боловч туйлын их тэвдэнэ. Ингэж үйлээ барсаар явж айл унтсан хойно арайхийж Сэнгүний гадаа хүрч ирлээ. 

	Сэнгүн түүнийг тосож гараад шөнийн харанхуйд таньсангүй ч юм уу:

	— Хаашаа яваа, ямар хүн бэ чи гэж асуулаа. 

	— Сэнгүн гуай сайн байна уу? Би Арслан байна. Оройтчихлоо. Танайд хоноод явъя гэж гуйлаа. Сэнгүн түүнийг сонсоод «Энэ Арслан Гангамаагийн дугуйланд орсон байтлаа одоо юун мал тууж явдаг билээ» гэж бодсоноо баахан ёжлонгуйгаар:

	— Энэ хар зуднаар танай дугуйлан чинь малын маймаа хийж яваа юм уу? гэв Арслан тэгж хэлэхийг нь сонсоод дургүй нь хөдөлжээ. 

	Сэнгүн урьд «Сэнгүн Буйдаа» гэдэг цуутай хүн байжээ. Чөлөөлөгдсөнөөс хойш тэгж дуудуулахаа өөрөө ч дургүйцсэн юм уу, дууддаг хүмүүс нь ч тэгж дуудахаа больцгоосон юм билүү, бүү мэд! Түүнийг «Буйдаа» гэж хүндэтгэн дуудахгүй болжээ. Урьд нь түүнийг таньдаг хүмүүс зүгээр Сэнгүн гэхэд мэдэхгүй заавал Сэнгүн Буйдаа гэвэл л «Ээ! Өнөө цуутай Буйдаа юу?» гэж хэлээд л мэдэцгээдэг байжээ. 

	Сэнгүн урьд Вангийн сангийн түлхүүр барьж явсан болохоор маймаа займаанд сайн, ашиг хонжоонд дуртай амар суухад бахархдаг хүн юм. Тийм ч учраас тэр, ажил хийлгүй л ам дуугарч явахад их дасжээ. Чөлөөлөгдсөнөөс хойш Сэнгүн малчдаас хөллөгөөний үхэр, уналгын морь хямдхан худалдаж аваад, гацаанд аваачиж тариачдад өндөр үнээр худалдаад дундаас нь ашиг хожиж хэд хэдэн удаа маймаа хийж амжжээ. Ийм учраас ойр хавийнх нь ардууд «Сэнгүн хуучны үед Буйдаа байснаа хувьсгалын дараа панзчин болжээ» гэлцэнэ. 

	Сэнгүний ийм зан ааш, үйл явдлыг хүмүүс огт тоодоггүй бөгөөд тэдний нэг нь Арслан юм. 

	Арслан саяын «хар зуднаар маймаа хийж яваа юм уу?» гэж дооглон хэлсний нь сонсоод дургүй нь хүрэхдээ хариулсан ч үгүй шууд:

	— Танайд хоноод явж болно уу гэж асуулаа. 

	Сэнгүн өөрийн нь асуултад хариулаагүйд хор нь хөдлөөд:

	— Арслан, чи ер нь юун мал тууж явна? Одоо ямар урьдын адил бадар шавир, өргөл барьцын мал гээд л нааш цааш нь тууж явах ч биш дээ? гэж дахин асуулаа. Арслан уур нь хүрсэн хэвээр, энэ урьд нь ардын мал тууж аваачигчдын нэг л байсан шүү дээ гэж бодоод зориуд:

	— Одоо ямар урьдын адил алба шүүлт гээд л ардын мал нааш цааш туух биш дээ. Би өөрийнхөө хэдэн малаа тууж явна даа гэв. 

	— Та чинь Гангамаагийн дугуйланд нийлээд айхавтар хамтарч байна гэсэн биш бил үү? Бас яагаад хэдэн малаа туух болчих оо вэ? гэж Сэнгүнд их хүйтнээр дайруулж асуулгасан Арслан ам руугаа алгадуулсан юм шиг л болчихлоо. Тэгээд уур нь бүр ч бадарч:

	— Танайх ер нь монголын заншлаар гэртээ хүн хонуулдаг айл уу, үгүй юү? гэж их омогтой асууж байтал Сэнгүний авгай гэрээсээ гарч ирлээ. Тэр авгай Арслантай багаасаа цуг тугал хариулж, хамт наадаж үерхэж өссөн хүн бөгөөд Арсланг дуугаар нь таниад тэгж гарч иржээ. 

	— Арслан гуай сайн байна уу? Гэрт орооч дээ! гэж тэр эхнэр их дотноор хэллээ. Тэгэхэд Сэнгүн дургүйлхэж:

	— Танай мал чинь харин гэмгүй биз дээ гэж асуухад нь Арслан:

	— Би бол ард хүн. Түүнийгээ ч мэдэлгүй дээ. Гэмтэй бол юу гэж айлын хотонд оруулж ирэх вэ дээ гэж хариулав. 

	Сэнгүний эхнэр, Арсланг гэртээ оруулаад, өрхөө татаж гал түлж, сайхан цай чанаж өглөө. 

	Арслан цай ууж суухдаа, эхнэрээс:

	— Танай мал сайн байна уу? гэж асуув. 

	— Гайгүй байна. Гэвч яаж байгаа юм бэ, бүү мэд. Хүүхэд хонь адуугаа аваад оторт явсан. Ойрдоо ер сураг авалцсангүй. Амьтны мал үхэж л байна гэж дуулдах юм. Манай мал ч гэсэн үхэж л байгаа биз дээ. Үүнийг нэг яваад ирэхгүй юү? гэхэд тулганы хаяанд гэдсээ шарж суугаад, явахгүй юм гэж өвгөнөө зэмлэн хариуллаа. 

	— Үхвэл үхнэ л шүү дээ. Муу малыг нь үхүүлэхээс биш сайн заяаг нь үхүүлэх гэж үү дээ гэж Сэнгүн хариулав. Сэнгүний авгай, Арслангийн малыг хотныхоо өвөрт оруулж, Арсланг үхэр хариулдаг хүнийхээ гэрт оруулж унтуулав. 

	Арслан эдний үхэрчнээс, Сэнгүн намар үхрээ сүрэглэж айлд тавихдаа аль ядмаг доройг нь ялгаж өгсөн тул одоо гаднаа байгаа үхрээс энэ хэр үхээгүй байна гэж сонсжээ. 

	Арслан маргааш өглөө нь босоод тууж яваа малаа үзэхэд үхэр нь муудсан боловч гайгүй, харин хоньд нь хоёр өдөр туугаад хөлдүү хэвтэш дээр хонуулснаас сүрхий мууджээ. Дөрвөн хонь босож чадалгүй өргүүлжээ. Тэгээд хонио бүртгэхэд гурав дутжээ. Ер нь яачхав даа гэж Арслан тун сандрав. Урьд шөнийн харанхуйд л орхиж дээ гэж бодоод ирсэн замаар эрэхээр шийдэв. Тэгээд хэдэн малаа, ойр зуур эргүүлж байгаач гэж Сэнгүний эхнэрт гуйгаад хонио эрэхээр буцав. 

	Арслан шөнийн ирсэн замаараа явж байтал төдий холгүй газар, замын хажууд хоёр хонины хөлдсөн сэвстэй гүзээ, сээр толгой, хэсэг бусаг бутарсан ноос хэвтэж байжээ. Харин нэг хонь нь цасанд дарагдсан ч юм уу? Чоно үүрэндээ аваачсан ч юм уу, ор мөргүй алга болжээ. Арслан цааш явж баахан эрсэн боловч ололгүй, горь тасарч буцаж ирлээ. 

	Одоо Арслан гэртээ харихад бэрх боллоо. Гурван хонь сүйтгэлээ. Бас дөрвөн хонь нь өргүүллээ. Хөллөдөг үхэр байгаа болохоор Сэнгүнээс нэг тэрэг гуйж аваад ядарсан малаа тээе гэж бодсон боловч нэг тэрэг, хоёр морь, дөчөөд малыг ганц хүн тууж яагаад ч чадахгүйгээ мэдээд бүр мухарджээ. 

	Одоо хүн гуйж туслалцуулах ганц арга байна. Арслан, хэнийг гуйя гэж бодоход энэ хотын Сэнгүнээс бусад нь цөм тус тусдаа ажилтай, малд явчихна. Ингэхлээр гуйвал одоо, ажлын хүндийг бусдаар хийлгэж, ашгийн ихийг өөрөө завшихыг бодож гэртээ зүгээр суугаа ганц Сэнгүн л байна. Сэнгүн урьд нь ажил хийнэ гэдгийг огт мэддэггүй боловч сүүлийн хэдэн жил бага сага юм хийдэг болжээ. Энэ нь өдөр тутмын биш, харин түргэн зуурын дөмөгхөн олзтой ажил байдаг ажээ. Ноднин намар сумнаас «өтөлсөн дорой малаа, эртхэн шийдвэрлэ гэж ардуудад зөвлөхөд Сэнгүн ер хайхрахгүй өнгөрөөгөөд харин өвөл болж цас ихдээд зудалж эхлэхэд бүр сандарч хэрэв үхвэл арьс ч үгүй, мах ч үгүй болчихно» гээд өтөлсөн дорой хоньдоосоо арван нэгийг алж, арьсыг нь аваад махыг нь хээр хаяжээ. «Энэ чинь яаж байгаа хэрэг вэ» гэж хүмүүс түүнээс асуухад «Энэ бол муусайн малаа шийдвэрлэж байгаа хэрэг дээ» гэж хариулдаг байлаа. Багийн ардын нэг хурал дээр ардууд Сэнгүнийг хатуу чанга шүүмжлэхэд «Би арван нэгэн хонио өөрөө босгоод авбал болно биз» гэж хэлээд хурлаас гараад явчихжээ. Энэ үгээ хэрэгжүүлэхийн тул тэр, одоо ямар нэг завшаанаар арван нэгэн хонио олж авахыг сүвэгчилж байжээ. 

	Бодоод, бодоод бодын шийр дөрөв гэгчээр Арсланд Сэнгүнээс өөр гуйх хүн олдсонгүй. Арслан аргагүй гачигдахдаа юу боловч Сэнгүнийг гуйгаад үзлээ. Гэтэл Сэнгүн:

	— Хөлс өгвөл танд тусалж болно гэв. Ганцаардаад тусламж эрсэн Арслан, хясаж хонжоо олохыг бодсон Сэнгүн хоёр, хөлсөө тохиролцохгүй, маймаа хэлэлцэж байгаа юм шиг л нэг өдөр маргав. Арслан «Энүүхэн нэг нүүдлийн газар байна даа. Нэг шүдлэн хонь өгье» гэнэ. Харин Сэнгүн «Өөрийн үхэр тэргээр очиж ирэхэд хоёр гурван нүүдлийн хэр газар юм. Тэгээд бас энэ их цасанд өөрөө явалцана. Ингэхлээр одоо бэлэн өгвөл дөчин түмэн зоос, хожим өгвөл ногооны хоёр шүдлэн хонь өг гэнээ. 

	Арслан бачимдаж, эрүүн доорх нагалаа имрэн имрэн амандаа зууж шүдээрээ хазлан сууна. Сэнгүн хоймортоо завилаад ардаа дээлээ нөмөрч, бүдүүн гэдсээ дүрэлзтэл ноцож байгаа тулганы галд ээж шалхайж сууна. Арслан түүнтэй ингэж ам булаацалдан маргахдаа «Хэ-э хэ» гэж хөндий дуугаар хэдгэнэх хуурмаг инээд шалхайж буусан гэдэс, хаван хөөсөн хамар, гүзээн хөх царайд нь дургүй хүрч тэсэж ядна. 

	Чөлөөлөгдсөнөөс хойш Арслан хүнд ингэж муу үзэгдэж толгой бөхийж үзээгүй ажээ. Арга буюу гачигдах даа Сэнгүнийг гуйж царайчилжээ. 

	Арслан одоо, Дандаа өвгөнийдөө очиж зөвлөж ярилцъя гэхэд даанч тийм бололцоо байсангүй. 

	Арслан хэдэн хонио эрж, хэдэн малаа эргүүлж. Сэнгүнтэй хөлс таарахгүй булаацалдсаар эднийд энэ өдрийн нар шингээв. 

	Өглөө өргүүлсэн, Арслангийн дөрвөн хонины нэг нь оройхон үхжээ. Арслан улам ч тэвдэж арга буюу Сэнгүний аманд багтаж маргааш өлгөө хүргэлцүүлэхээр таарчээ. Шөнө, хүмүүс унтсаны дараахан нохойд боорлуулсаар нэг морьтой хүн ирлээ. 

	Арслан дуугаар нь Гангамааг таниад нэг талаар тэсгэлгүй баярлавч нөгөө талаар арга нь барагдан угтаж гараад өөрийн байгаа гэрт оруулав. 

	— Арслан гуай минь яаж л явна даа гэж Гангамаа асуулаа. Түүний нөхөрсөг сэтгэлийн дулаан үг Арсланд тун сайхан санагджээ. Тэгээд:

	— Аа тун аргагүй болоод байна гэв. 

	— Гайгүйдээ Арслан гуай минь. Олноо түшиж явбал арга олдолгүй дээ гэж хэлэхэд нь үргэлж хүнд туслахыг бодож явдаг Гангамаагийн хурц тунгалаг хоёр нүд нь тосон дэнгийн гэрэлд эелдэгхэн харагдана. 

	Манайхан яасхийж сууж байна даа гэж Арслан асуув. 

	— Бид ч эвтэйхэн сайхан сууж байна. Харин таныг ирэхгүй болохоор цөмөөрөө сандарч, өнөөдөр шинэ нутагт дөнгөж төвхнөөд, би нааш гараад явж байгаа нь энэ дээ гэж Гангамаа хариуллаа. 

	Арслан сувай малынхан дээр очоод тэдний үгэнд оролгүй малаа ялгаж ирснээ ярив. 

	— Би таныг тэдэн дээр очоод үгээ ололцох байлгүй гэж найдсан юм сан, харин бүтэлгүй юм болжээ, гэж Гангамаа хариуллаа. Үүнийг сонссон Арслан баахан гэмшингүйгээр:

	— Хэдэн мал маань сувай мал дээрээс гарахад овоо гэдэстэй байсан юм сан. Би энэ цасыг ингэж хэд хоног үргэлжилж орно гэж бодоогүй юм. Одоо тууж яваа хэд маань өлдөөд өнөө өглөө дөрвөн хонь өргүүлж, нэг нь орой хэрд үхчихлээ... гэж хэлмэгц Гангамаа учиргүй цочиж сандран үгийг нь тастаж:

	— Ээ, юу? Би таныг арай ийм хэрэг хийнэ гэж бодоогүй юм. Таныг хэдэн малаа тууж ингэж сүйтгэнэ гэж огт бодоогүй гэж зэмлэлээ. Арслан, Гангамааг ингэж зовж сандарч байгааг үзээд хэлэх ч үгээ олохгүй тэвдэнэ. 

	— Одоо тэгээд яая гэж бодож байна гэж Гангамааг асуухад: 

	Маргааш өглөө Сэнгүн намайг үхэр тэргээр хүргэлцье гэсэн гэж Арслан хариулав. 

	— Сэнгүн их засарч байна шүү! гэж Гангамаа гайхсан янзтай хэллээ. 

	— Юуны нь засрах вэ! Мөн л ажил гэвэл бөгсөө чирч, ашиг гэвэл хүзүүгээ сунгадаг хэвээрээ энэхэн хооронд бэлэн өгвөл дөчин түм, хожим өгвөл хоёр шүдлэн гэж байна. Тэгээд тэр нь бас ногооны шүдлэн хонь шүү гэж Арслан хэллээ. Гангамаагийн царай дороо хувирч:

	— Юу гэнэ! Та ер нь хэдэн малаа яая гэж бодож байгаа юм бэ? Энэ хэдэн мал чинь таны амин тэжээл биш үү? гэж хэлтэл Арслан «одоо дүүрсэн хэрэг. Халуун дээр нь бүгдийг хэлчихье» гэж шуудаад:

	— Урьд шөнө малаа тууж яваад харанхуйд гурван хонио сүйтгэчихлээ гээд эрүүн доорх нагалаа имрэн доошоо харав. 

	— Энэ үг Гангамаад зүрхийг нь хүйтэн төмрөөр хайрч байгаа юм шиг сонсогджээ. «Арслан ч биднийг мөн харлуулж байна даа манай дугуйлангийн малаа үхүүлэхгүй онд оруулна гэсэн төлөвлөгөөг шатааж хаяжээ» гэж бодоод үсрэн босож:

	— Хүний үг авахгүй, олныг итгэхгүй ийм ажил хийж дээ. Манай малчин хүний мал сүрэг бол бидний сайн сайхан амьдралын эх булаг мөнийг та ямар мэдэхгүй биш. Тэр ч байтугай таны мал сүйдсэнээр манай дугуйлангийн төлөвлөгөө эвдэрлээ гэж ууртайхан хэлэв. Арслан, Гангамаагийн энэ үгийг сонсоод чөлөөлөгдсөнөөс хойш хэдэн малтай болсноо саналаа. 

	Чөлөөлөгдөх үед Арслангийн бүх амин тэжээл нь гуравхан үнээ, унах ганцхан морь, хоёрхон ямаа байжээ. 

	Чөлөөлөгдсөний дараа Ардын засгийн ордноос малчдад тусламж олгосон зээллэгээс Арслан дөрвөн зуун далан найман түмэн төгрөг авч тавин хоёр хонь худалдан авчээ. 

	Энэ хэдэн мал нь түүнээс хойш их түргэн өсөж одоо хориод үхэр, хоёр зуу гаруй хонь, унах хоёр морьтой болжээ. Арслан нагалаа имэрсээр энэ бүхнээ бодоод хэлсэн нь:

	— Ямар сайндаа гэж дээ. Гангамаа минь хавчигдаж аргагүйдээ ийм болж байна шүү дээ гэв. 

	— Гачигдлыг та өөрөө хийж байна шүүдээ. Хэлэх юм бол, одоо ямар урьдынхтай адил биш, бидний дээр бол ардаа хайрладаг нам, засаг байна, дэргэд бол харилцан туслалцъя гэж байгаа олон түмэн чинь байна, гачигдлыг та өөрөө зохиож байна шүү дээ гэж Гангамаа хэллээ. 

	Энэ гэрт өдөржингөө малд явж ядарч ирсэн хүмүүс цөм их л тавтай хурхиран унтаж байна. 

	Арслан, Гангамаа хоёр шөлний тосны дэнгийн сүүмэлзсэн гэрэлд ярилцаж сууна. 

	Гангамаа ноднин аймгийн наадмаар очихдоо үзсэн зүйлээсээ, мөн ерөнхий шугам, ерөнхий үүргийн тухай суралцаж ойлгосон зүйлээсээ Арсланд ярьж өгнө. 

	— Бидний одоогийн харилцан хавсралцаж байгаа явдал бол малчин ардын нийгэм журамд орох анхны алхам мөн шүү гэх мэтээр хэлж өглөө. Ингэж ярилцах хоорондоо гаран орон малаа үзэж эргэсээр үүр цайлгалаа. 

	Үүр цайж хүмүүс босоод өрхөө татан галаа ноцоож байтал өвс ачсан хоёр тэмээ хөтөлж нэг тэмээ унасан хүн ирлээ. Энэ бол дугуйлангийн сувай мал дээр байдаг Сарансүх ажээ. Сувай малынхан Арсланг явснаас нь хойш сайн хүрээ болов уу? гэж үргэлж сураглаад байжээ. Ингээд нэгд, Арсланг чухам яасны нь мэдье. Хоёрт, хээлтэй малдаа хоёр тэмээ өвс хүргэе гээд хаваржаандаа нөөцөлсөн ногоон өвснөөсөө ачаад гарчээ. 

	Гангамаа, Сарансүх хоёр Арслантай түүний тууж яваа малыг яаж аврах тухай ярилцлаа. Арслангийн тууж яваа мал цөм тун ягдаад байгаа тул хээлтэй мал дээр аваачиж ядарсан мал тэжээх гэж авч яваа өвсөө энд буулгаж, Арслангийн зогссон, өргүүлсэн малыг тэжээхээр болов. Бас Арслан эндээ үлдэж хэд хоног малаа амраах, Гангамаа дугуйландаа буцаж хариад Арсланг тусалж аваачихаар тогтлоо. 

	Сувай мал ямар байгааг Гангамаа, Сарансүхээс тодорхой асууж мэдэв. Сувай малаас нэг ч үхээгүй сайн гэжээ. Гангамаа үүнийг сонсоод санаа амрав. 

	Сарансүх, хээлтэй малынхан минь ядарцгааж байгаа тул хоёр тэмээгээ аваад яв гэж Гангамаад хэлсэн боловч Гангамаа сувай мал олон, тэхлээр унаа олон байлгүй болохгүй гээд нэгий нь авлаа. 

	Ингээд Сарансүх нэг тэмээгээ хөтлөөд сувай мал руу гаа буцав. Гангамаа:

	— Би чадвал мал бэлчихээс өмнө харьчихъя гээд зандан хүрнээ унаж тэмээгээ хөтлөөд гэр тийшээ явав. 

	Сувай мал дээр ч, хээлтэй мал дээр ч үгүй хоёрын хооронд гурвын дунд болсон Арслан хэдэн малынхаа дунд зогсоод:

	— Намайг чадвал хурдхан аваачиж үзээрэй гэж хашхиран гараар даллан Сэнгүний гадаа хоцорлоо. Эднийг харж байсан Сэнгүн:

	— Та нарыг зоос гаргахгүйгээр Арслангаа аваачихыг чинь үзье дээ гэж хэлээд гэртээ орлоо. 

	ЗУРГАА

	Гангамааг, Сэнгүнийхээс буцаж ирсэн өдрөөс эхлэн бас дахиад л цасан шуурга тавьж эхэллээ. Ганга гуу, жалга судаг, хөндий хоолой, энгэр тохой зэрэг шүлс гоожмоор сайхан өвст бэлчээр улам зузаан цасанд дарагдлаа. 

	Гангамаа, зуд гамшигтай тэмцэх багийн комиссын гишүүнээр сонгогдсон тул энэ шуурганаар комиссынхоо хуралд очоод иржээ. Комиссын хурал дээр одоо цас туйлын ихдэж унаад явах чадалтай морьгүй, хөллөөд явах тартай үхэргүй боллоо. Үүнээс болж хошуу сумын төвөөс хүнс хоол, тэжээл бордоо сэлбэн авахад нэн бэрх боллоо. Одоо турж ядсан малаа ардын гар тэжээлээр шамдаж тэжээх нь чухал гэж ярилцан шийдлээ. 

	Гангамаагийн дугуйлан энэ тогтоолыг үндэслэж эцэж ядарсан малаа ясны шөл, хатсан борц, тарваганы тос, чонын мах, будаатай цай, чанасан будаа зэрэг аль байгаа бололцоотой зүйлээрээ аргацаан тэжээх боллоо. Гангамаа, Арсланг очиж авчрах байтугай гадаа байгаа малаа ийж хийж аргацааж сандарч байв. 

	Ингэж ядаж байтал Гангамаад, Цогмандалаас нэг бачим захиа иржээ. Түүндээ аймгаас будаа гурил, тариа бордоо мэтийн тусламжийн зүйл ачиж гарсан машин, хошуун дээр ирээд цасанд боогдоод очиж чадахгүй боллоо. Танай дугуйлангийн зүүн хот одоо малаа тэжээх юм байтугай, хүмүүсийн амь залгах цай будаа ч үгүй болоод тун ч гачигдаж байна. Ингэхлээр танай дугуйлан тэр хотод хоёр хэв цай, нэг дүү будаа урьдчилан өгч байгаач, бололцоо байвал гар тэжээлийн зүйл өгвөл тун сайн сан. Нөхөр минь! Одоо манай багийн дотор хамгийн хүнд байдалтай нь тэр хот болоод байна. Хайрт чамдаа үүнийг лав бүтээнэ гэж найдна гэж бичжээ. «Бас Арслангийн тухай чиний сануулсан ёсоор би, Арслантай уулзаж сайн ярилцлаа. Энэ удаагийн мартагдашгүй дурсгалт аялал нь түүний хамарт утаа оруулжээ. Ингээд Арслангийн бодол зөв тийшээ эргэх шиг болж байна. Арслангийн мал их цасанд яагаад ч хүрч очиж чадахгүй боллоо. Бид хэлэлцэж байгаад ойроор нь Борхүүгийн хотонд малыг нь аваачиж тэдэнтэй хүч хамжиж маллацгаахаар шийдэцгээлээ» гэжээ

	Гангамаа энэ захиаг дугуйлангийн нөхдөдөө таниулж, бид зүүн хотынхонд туслах энэ чухал үүргийг заавал ч биелүүлье гэж бас тэдэндээ уриаллаа. Гэтэл өвгөнөө одоо хүртэл ирээгүйд дургүйцэж цөхөрсөн Тунгалаг энэ саналыг дав дээр эсэргүүцэж гарлаа. 

	Тунгалаг:

	— Тэгж яаж болох юм? Тэд «Цас зуун хоног тэсэхгүй, гайгүй!» гэж мэргэлээд байсан, одоо ийм бачим цаг болоход бусдаас илүүчилнэ гэдэг чинь юу гэсэн үг вэ? Энэ зуд хэдий хүртэл үргэлжлэхийг хэн мэдэж хэлэх юм гэв. Гангамаа ингэж хэлэхийг нь сонсоод:

	— Бид, одоо дахиад арваад хоногийг, хавь ойрын бүгдээрээ, эрвийх дэрвийхээрээ дэмжиж туслалцаж байгаад давж гаръя. Түүнээс хойш эрхбиш гайгүй, одоо хошуун дээр ардын төлөөлөгчдийн хурал болж байна. Бас өвөр Монголын Намын Товчоо, тариалангийн Яаманд манай энэ хүнд байдлыг мэдүүлсэн гэж Цогмандал хэлсэн, ингэхлээр хойшдоо бидэнд арга олдоно. Хамгийн хэцүү нь л энэ хэдэн хоног юм. Бид ямар ч болсон гамшигт учирсан өөрийн багийнхаа тэр хотынхонд туслах нь зүйтэй гэхэд Шүрэнцэцэг хажуугаас нь:

	— Манайд одоо хоёр хэв цай байхад нэгийг нь ямар ч гэсэн өгч болно доо. Будаа ч бага сага илүүчилж болох юм гэв. Тэгтэл Тунгалаг:

	— Чи юу мэддэг юм. Одоо бид жаахан будаагаа хүнтэй, малтайгаа хувааж идэж байна. Ингэхээр юү нь тэсэх вэ?

	Аймгийн төлөөлөгч цасанд боогдлоо гэснийг чи сонсоогүй юү? Бусдыг бодох ч сайхан, гэхдээ өөрийн хэдэн малаа бас бодох хэрэгтэй шүү дээ гэж нэг талаар охиноо зэмлэж, нөгөө талаар сургаж хэлнэ. Тэгэхэд маани тоолж, бусдын яриаг сонсон, дотроо бодол болж суусан Лянхуа гуай:

	— Айл хүний амь нэг, саахалт хүний санаа нэг гэж манай ардын цэцэн үг байдаг. Амьтанд тусалж явахад ер муу болохгүй. Харьж будаагаа үзэж байгаад хэдэн жин илүүчилнэ ээ хө гэлээ. 

	— За та нар буянд дуртай улс, бусдад тусалж яваарай. Манайх ч нэг хэв цайнаас өөр атга будаа ч илүүчлэхгүй гэж Тунгалаг хэллээ. 

	— Нэг хэв цайгаараа тусалдаг чинь одоо боллоо шүү дээ гэж Гангамаа Тунгалагийн үгэнд хариу болгон хэлэв. 

	Ингээд Шүрэнцэцэг хоёр хэв цай, нэг дүү будаа, баахан борц уутанд хийгээд, Гангамаагийн хүрэн мориор зүүн хотынхонд аваачиж өгөөд ирлээ. 

	Энэ цасан шуурга долоо хоногийн турш үргэлжиллээ. Цас хааяагүй үхрийн цээжинд тулж, зарим газартаа тэмээний цавинд хүрч байв. Унаатай хүн цасны нимгэнийг эрж тойрч явахгүйгээр чигээрээ явж чадахгүй боллоо. Ингэхэд тулхтай сайн унаа л хэрэгтэй. Хэрэв муу унаатай явах гэвэл нэг ч гишгэж чадамгүй болжээ. Мал хээр гаргах арга алга. Хонины гэдэс цасанд тулаад, хөл нь газар хүрэхгүй болохоор яаж ч болшгүй. 

	Энэ шуурганаар Гангамаагийн дугуйлангийнхан бүх хүчээрээ ажиллалаа. Шүрэнцэцэг цас хагалдаг багажаа тэмээнд хөллөөд түрүүнд нь явна. Араас нь Гангамаа үхрээ түрүүлүүлж хойноос нь хонио дагуулж бэлчээнэ. Тунгалаг харуул, хадуураа барин цас хагачиж, өвсөн толгой малтаж түүнэ. 

	Лянхуа хөгшин хүртэл гэртээ цас хайлах, мал тэжээх будаа чанаж бэлтгэх ажлаа чармайн хийнэ. 

	Эд өдөртөө малаа арайхийж өллөөд өглөө, үдэш болоход чанасан цай, будааны шимүүс, ясны шөлөөр малаа тэжээнэ. 

	Ингэж тэмцсэнээрээ эднийхэн одоо хүртэл, Лянхуа хөгшний хүрэгч үнээнээс өөр нэг ч мал үхүүлсэнгүй. Гэвч олон хоног зударч ядарсан мал нь бүр туйлджээ. Өргүүлдэг мал өдрөөс өдөрт олширно. Ойроос бас хонь хургалж эхэлжээ. Хургалсан хонь төлөө хөхүүлэх байтугай, биеэ ч дааж босож чадахгүй байна. 

	Гангамаа, Шүрэнцэцэг хоёрын бодож, зөвлөн ухуулснаар энэ дугуйлангийнхан будаа нүдэж тос цөцгийтэй хутгаж чанаад чихэр амтагдсан зутангаар төлөө угжиж тэжээв. Энэ нь үнэндээ түр зуурын ядсан арга юм. 

	Эднийхэн ингэж малаа, дээсэн дөрөөн дээр дөнгөж торгоож байна. Тарваганы тос, борц зэрэг гар тэжээл нь хэдийн нутагтаа харьснаар үл барам хүмүүсийн иддэг гурилын сав ёроолоо үзүүлэх дөхжээ. Цас хагалдаг чарганд хөллөдөг тэмээ нь ч өчигдрөөс орилон сэвсээрээ цацаад болохыг больжээ. Дугуйлангийнхан шуурган дундуур байгальтай амь мэдэн тэмцэлдэж байхдаа олон таван үг ч дуугарахгүй ажиллаж байлаа. Харин одоо мал эцэж тураад арьс, яс, амьсгаа гурав болж, хүнс хоол ч дуусаж ирэхэд тэд янз янзаар ярилцах боллоо. Тунгалаг:

	— Өглөгч хүн өөрөө хоосон гэгчээр, байсан юмаа бусдад өгөөд одоо бидний гачигдах ээлж боллоо гэж Гангамааг зэмлэнэ. 

	Лянхуа хөгшин:

	— Авах л учиртай юм бол тэнгэрийг хүн яах вэ? Өгсөн тэнгэр өөрөө мэднэ биз гэнэ. Шүрэнцэцэг:

	— Энэ муу шуурган зудтай, дөрөв таван жилийн хойно, таван жилийнхээ төлөвлөгөөг биелүүлсний дараа нүүр учирч нэгийгээ үзэлцсэн бол доо! Бид нийгэм журамд орох юм бол энэ муу зуд байтугай, юунаас ч айхгүй дээ гэнэ. 

	Гангамаа:

	— Манай нам биднийг удирдаж байна. Бид яав ч зуд гамшигт бууж өгөхгүй. Нэг ишиг онд орсон ч эх орны минь бүтээн байгуулалтад нэмэр болно гэж олноо зоригжууллаа. 

	Урд үдэш Гангамаа хаваржаандаа иднэ гэж хадгалсан үүцээ гэрт оруулж гэсгээжээ. Өнөө өглөө хаварт нөөцөлсөн тос цөцгийгөө хагалж битүүний бэлэг түгээж байгаа юм шиг хэдэн гэртээ хувааж өглөө. 

	Шүрэнцэцэгийн нэг үнээ өргүүлээд муу байсан юм сан, урд шөнө шүд нь зуураад хоножээ. Арга ядахдаа Шүрэнцэцэг, нагац ээжийнхээ бурханд зул барьдаг шар тосноос нь хэлтэлж авчраад үнээнийхээ аманд хийлээ. 

	Тунгалаг, Арслан өвгөнөө, Борхүүгийн хотонд хэдэн малаа аваачиж хайрлан маллаж байна гэж сонсоод «шуурга арилмагц эндэх хэдэн малаа аваад тийшээ нүүж очъё» гэж охиндоо хэд дахин хэлжээ. Тэгэхэд Шүрэнцэцэг:

	— Намайг алаад хүүрийг минь л тийш нь тээж аваачдаггүй юм бол би амьд байхдаа л яагаад ч энэ дугуйлангаас салж явахгүй гэж эрс шууд эсэргүүцжээ. 

	Тунгалаг гэр, тэрэг, мал хөрөнгөө аваад явна гэж охинтойгоо хэрэлдээд Лянхуа хөгшин, Гангамаа хоёрт хэллээ. Гангамаа:

	— Нэг, хоёр хоногтоо дөнгөөд хүлээж бай! Тэгвэл арга олдоно гэж хэлэхэд ер хэрэгсэхгүй зөрнө. 

	Гангамаа, өдий хүртэл хүрэн морио хүн ойртоход үхэр шиг хөдлөхгүй хэвтэж байхыг үзээгүй ажээ. Гэтэл өнөө өглөө хүрэн мориныхоо дэргэд очиход морь нь босох ч үгүй, хөдлөх ч үгүй байжээ. Гангамаа тос цөцгий самарсан сүүтэй цай мориндоо цутгаж өгөв. Хайрт зандан хүрэн морины нь үргэлж сортолзож байдаг чонон хоёр чих хөдлөхөө больжээ. Үүрийн цолмон шиг цагаан сартай магнайн дор оч шиг гялалзаж байдаг сэргэлэн хоёр нүд нь ч жалхгүй болон ширгэжээ. Гангамаа түүнийхээ дэлийг нь илж хошууг нь тэврэн зогсоно. 

	Энэ морь Цогмандал, Гангамаа нарын амийг хоёр удаа аварсан юм байж. 

	Гангамаа Худрингын нэг бүлэг дээрэмчдийн тухай цэрэгтээ мэдэгдээд буцаж явахдаа дайсны бас нэг бүлэгтэй гэнэт тулгараад дайсныг мөн гэж танимагцаа морио нэг гуядаад бүүргэн дээрээсээ бөхийн татуургаа эргүүлэн ухасхийхэд зандан хүрэн нь үүл хөлөглөсөн луу шиг хурдлан тоосоороо биеэ далдлаад, дайсныг ардаа хаяж, хээрийн цагаан зээр шиг талын хязгаарт талийжээ. 

	Мөн Цогмандалыг өглөөгүүр гэртээ унтаж байтал нь дайсан дайран орж Цогмандалыг бариад нэг хэсэг адуун дунд оруулж аль сайн морио шилж барьж өг гэж тулгажээ. Тэгээд Цогмандал хүрэн морио унаж нэг ороо морь салган гаргаж цааш нь жаал хөөж байснаа гэнэт морио гуядан ухасхийхэд дайсны хашхиралдах шуугиан буун дуу л сонсогдсоноос биш, тэдний унасан морь байтугай буун сум нь ч Цогмандалын тоосонд хавьтаж чадалгүй хоцорчээ. 

	Гангамаа энэ бүхнээ санаж хүрэн мориныхоо хүзүүг тэвэрсээр:

	— Хүрэн морио хэтэрхий их уначиж дээ. Хэдэн малын маань түрүүнд хөөрхий морь минь үхэх болж байна уу гэж тунгалагхан хоёр нүдэндээ нулимс мэлтгэнүүлсээр хамрыг нь үнсэнэ. 

	ДОЛОО

	Оройн нар тоононы хуруу болж байхад багийн дарга ширээ бөхтэй шар атаа унаад их л яарангуй тэшүүлж хорооныхоо өвөрт явсан малаа арчилцгааж байсан хүмүүсийн дэргэд хүрч ирээд буулаа. 

	Зам хаагдаж хоол тасраад мал нь тэжээлгүй болж өрүүлж, үхээд хүн бүхэн чармайж ажиллаж бараг хоор хоорондоо үг дуу гарах урамгүй болоод байлаа. Гэтэл багийн дарга их л баясгалантай байхад нь тэд гайхаж угтан очицгоов. Баярласан хэрээ бархирна гэгчээр багийн дарга сайн уу? ч үгүйгээр:

	— Би, та нарт нэг сайхан баяртай мэдээ хүргэж ирлээ. Ийм явдлыг та нар ер нь сонсох байтугай зүүдлээ ч үгүй байх, залуу нь байтугай жар гарсан настан нь ч сонсоогүй юм гэж учир ухаан нь олдохгүй олон юм хэллээ. Хүмүүс цөм гайхаж бие биеэ ширтэнэ. 

	— Хүү минь юу ярьж байна даа гэж Лянхуа хөгшин асуув. 

	— Тэгтэл та түүнээ хурдхан хэлчхээч дээ гэж Гангамаа шаардана. 

	— Та нар таацгаа! Яагаад ч таахгүй биз дээ гэж багийн дарга гайхуулан инээнэ. Аймгаас гараад цасанд хоригдож байсан өнөө машин хүрээд ирээ юү? гэж Гангамаа асуулаа. 

	— Цас өчүүхэн ч хөдлөөгүй байхад уу? Үгүй! Биш гэж хэлээд багийн дарга толгойгоо сэгсэрлээ. 

	— Манай өвгөн малаа туугаад ирж явна уу? гэж Тунгалаг яаран асуулаа. Багийн дарга тачигнатал инээгээд:

	— Биш, биш гэж бас л толгойгоо сэгсрэв. 

	— Ах аа! Битгий маяглаад бай! Хурдан хэлчих л дээ гэж Шүрэнцэцэг уцаарлангуй шаардлаа. 

	— Та нарыг яасан ч таахгүй гэж би хэлсэн шүү дээ гээд багийн дарга өврөөсөө хөх цэнхэр цаасан дээр улаан үсэг дурайтал дармалласан нэг хуудас гаргаад:

	— Би хэлээд яах вэ! Үүнийг л уншвал мэдэх нь тэр дээ гэж хэлэхэд Гангамаа:

	— Аль нааш нь гэж гараа тостол, Шүрэнцэцэг «би уншъя» гэж булаацалдав. Тунгалаг хажуугаас нь:

	— За охин минь сурсан эрдмээ гарга даа гэж охиныхоо бичиг сурсныг бахархан хэлэв. Хуудас гартаа барьсан Шүрэнцэцэг, хурдан уншихыг хүлээж бүгдээрээ ширтэцгээж байгааг хараад баахан тэвдсэн боловч жаал охин сонсвортой уяхан нарийн дуугаар уншиж эхэллээ. 

	 

	«Малчин ардууд аа!

	Ардын Төв засгийн ордон, та нарын мал, хүн сүрхий аюулд орсныг сонсоод очиж үзэхээр тусгайлан нисэх онгоц явуулна. 

	Та нар сэтгэлээ битгий зовоо, Маргааш олон нисэх онгоцоор та нарын идэш, бордоо буулгаж зудад автагдсан мал сүргийг чинь тэтгэж тэнхрүүлнэ. Маргааш нисэх онгоцноос тэжээл бордоо буулгахад дөхөм үзүүлэхийн тул өглөө 9 цагаас өдрийн 4 цагт хүртэл хойно дурдах дохио өгөөрэй. 

	1-д Аргал юм уу бусад зүйлээр утаа тавь!

	2-т Улаан бөсөөр тоонолж тэмдэг хий!

	3-т Сүм хийдтэй газар өндөр модонд улаан бөс уя!

	Ардын засгийн ордон 1954 оны 4 дүгээр сарын 1» 

	 

	гэж уншиж дуусав. 

	— За одоо та нар учрыг нь мэдээ биз. Ард түмнээ хайрлана, тэтгэнэ, халуун элгэндээ тэвэрнэ гэгч нь үүнийг л хэлдэг юм даа гэж бахтай хэлээд багийн дарга бүснээсээ улаан бөс гаргаж:

	— Энэ бол манай сумд нисэх онгоц дээрээс буулган өгсөн бөс юм. Маргаашийн улаан тэмдгээ үүгээр хийгээрэй гээд Гангамаад өглөө. Гангамаагийн сэтгэл хөдөлж их баяртайгаар авлаа. 

	— Манай энд зуд гамшиг болсныг төвд яасан хурдан сонсоо вэ? Зургаан дүнчүүр хүн оршдог уудам их улсад Зүүн Холбоот Хошуу юу байх вэ дээ. Нэг өчүүхэн буйд булан нь шүү дээ. Гэтэл... гэж хэлмэгц Лянхуа гуай үгийг нь тосон авч:

	— Төр түмэн нүдтэй гэгч нь чухам үүнийг хэлж болно доо гэж маш итгэлтэй, бахтайгаар хэллээ. 

	— Тийм ээ! Төр түмэн нүдтэй гэдэг нь ёстой мөн дөө Түүхэнд төр түмэн нүдтэй гэж байж билээ. Үг нь хэдийгээр байсан боловч үнэн нь ердөө байгаагүй юм. Манай төрийг ёстой түг түмэн ард дээрээ туссан түмэн нүдтэй төр гэж хэлж болно гэж багийн дарга тэр хөгшний үгийг цааш нь баталж хэллээ. 

	Багийн дарга маргааш чухам яаж дохио өгөхийг нарийн тодорхой хэлж өгөөд энэ мэдээгээ цааш нь дамжуулахаар яаран мордлоо. 

	Дугуйлангийнхан тэр хуудсанд дурдсаныг багийн даргын зааварлан тайлбарласан ёсоор бэлдлээ. Маргааш нисэх онгоцоор бордоо авчирч өгнө гэж тэд хөл нь газар хүрэхгүй шахам л нааш цааш гүйлдэнэ. 

	Олон хоногийн зуд шуурганд зүдэрсэн боловч туйлдаж ядарсан хүн, нэг сайхан унтаад сэрсэн юм шиг, эдэнд шинэ хүч тамир орчжээ. 

	— Турж ядаад дээсэн дөрөөн дээр амь торж байгаа малаа тэргүүлэгч Мао Цзэдунийхээ ирүүлэх бордоотой уулзуулна гэлцэн баярлаад энэ шөнө нэг ч хүн унтсангүй. Гангамаа оройн хоолныхоо дараа уут савныхаа ёзоорыг гүвж байж боорцог хайрлаа. Төвийн нөхдөд идүүлэх боорцгийг шар тосонд хайрвал сайхан гээд Лянхуа гуай бурханд зул барьдаг шар тосноосоо авчирч өгөв. 

	Шүрэнцэцэг гүйн орж ирээд:

	— Ааньяа! Үүнийг би бээжингийн нөхдөд бэлэг болгож өгье, болно уу? гээд цагаан хайлан дээр ягаан торгон утсаар шүд алаглан шагласан цамцны заам гаргаж үзүүллээ. 

	— Болно, болно. Энэ чинь сайхан бэлэг. Би бээжингийн нөхдөд үүнийг бэлэглэе гэж бодож байна гээд Гангамаа баруун хойд дээрээ тавьдаг хайрцгаас өнгийн утсаар цэцэг эрвээхэй алаглан хатгаж урласан хар торгон даалиар гаргаж үзүүллээ. Эд нар ингэж цээж дүүрэн баяр хөөрөөр бялхаж, борви нугаралгүй, зовхи хамхилгүй үймэлдэн ажилласаар байтал удалгүй үүр цайж нар гарлаа. 

	Хөх цэнхэр огторгуйд нимгэн цагаан үүл, панс дурдан шиг сиймэлзэн хөвж хаврын урьхан салхи намуухан сэржигнэсэн сайхан өглөө байлаа. Дугуйлангийн баруун урд талбай дээр таван одтой улаан туг хийгээд улаан тоонолжин үсэгтэй цагаан далбаа зөөлөн салхинд намируулав. 

	Цасыг нь арилгасан хааш хаашаа зуун алхмын хэмжээтэй хар газрын зах дээр баагьтал унгасгасан аргалын хөх цэнхэр утаа эгц дээшээ суунаглан гарч огторгуйн гүнд замхран шингэнэ. 

	Мөн энэ талбай дээр дэлгэж тавьсан энгүй цагаан эсгий дээрээ улаан цэмбэн хөвөөтэй эрээн хивсэн олбогууд дэвсжээ. Түүний өмнө Лянхуа хөгшний өнгө гартал зүлгэсэн бяцхан яшил ширээ, мөн хэд хэдэн ширээ тавьж дээр нь сүүтэй цай, боорцог, лонхтой архи зэргийг өржээ. 

	Ширүүн шуурганы үеэр хэд хоног нүүр гараа угаах ч завгүй хөдөлмөрлөсөн энэ дугуйлангийнхан өнөөдөр нүүр гараа ч гойд сайхан угааж цэвэрлээд баярын өдөр өмсдөг гоё хувцсаа гарган өмсөцгөөжээ. 

	Эд нар аргалын утаагаа байн байн нэмэн унгасгаж Бээжингээс ирэх нөхөдтэй шалавхан уулзах сан гэж их л яаран хүлээнэ. 

	Есөн цаг жаахан өнгөрч байлаа. Ар газрын Монгол нутагт зуд арилан зун болж нуур гэсэж, нугас ирэх цагт тэнгэр дуугардаг адил дуу сонсогдох шиг боллоо. Хурдан ирээсэй гэж хүлээж байсан хүмүүс тэр зүгт ширтлээ. 

	Мөнгөн цагаан жигүүртэй нисэх онгоцнууд хөх цэнхэр огторгуйн наагуур алтан шар нарны туяанд жигүүрээ гялбалзуулсаар гурав гурваараа хойно хойноосоо цувран гарч ирлээ. «Хүүе! гараад ирлээ, гараад ирлээ» гэж тэд цөм хашхиран гүйлдлээ. Харсаар байтал нисэх онгоц босгосон туг далбаан дээгүүр эргэлдэн, эргэлдэн удааширч доошилсоор бүр толгой дээр ойртоод ирлээ. Одоо л бууж ирнэ дээ гэцгээн олноороо алга нижигнэтэл ташлаа. Тэгтэл арилгасан хар газрын яг дээр шар хүүдийтэй юм хойно хойноос нь өчнөөн төчнөөнийг унагаав. 

	Гангамаа Шүрэнцэцэг хоёр алчуураараа тасралтгүй даллан, Лянхуа хөгшин ч дандаа тулж явдаг таягаа хаа хаяснаа бүү мэд, мөнгөн аягатай сүүгээ хоёр гар дээрээ тавин зогсож байлаа. Хүүдийтэй юм буулгасан онгоц дахиж нэг эргэлдээд яг эдний толгой дээгүүр ойрхон өнгөрөхдөө тал биеэрээ хэлбийн далжийж цонхон дээрээсээ намилзсан цагаан алчуураар даллаж байна. 

	Хүрэн улаан царайтай агаарын баатарлаг бүргэдүүд битүү арьсан малгай дотроосоо дун цагаан шүдээ ярайлган инээж байгаа нь ив илхэн харагдав. 

	— Хүүе! буугаад ир! Буугаад ир! Түр цай уугаад нис! гэж хашхирсаар байтал дахин дээшээ хөөрөн дуу нь чангарсаар сумын чиг рүү нисэн далд орлоо. 

	Онгоц далд орсон тэр зүг тийш хүмүүс дуугүй ширтэн зогсоно. Аягатай сүү барин зогсож байсан Лянхуа гуай хэнээс ч түрүүн дуугарав. 

	— Хүүхэд минь ээ! Зөнөсөн би зүүдэлж байна уу? Эсвэл үнэхээр болж байна уу? Жар гаруй насалтлаа олон юм үзэхдээ, би нисэх онгоцоор дэлбэлэх бөмбөг хаяж гэр байшин нурааж, хүн мал сүйтгэж байсныг сонссоноос биш, ард түмэндээ амин хүнсийг нь буулгаж, аварч тэтгэдэг юм гэж амьд яваа энэ насандаа огт сонсоогүй билээ хө гэж залбиран хэллээ. 

	— Нагац эгч ээ! Юу гэсэн үг вэ? Гэгээн цагаан өдөр гэрэлт наран дор олноороо зогсож байгаад зүүдэлнэ гэж үү? гэж Шүрэнцэцэг зэмлэнгүй хэлэв. 

	Шүрэнцэцэгийн мөрөөр тэврэн, их юм бодож дув дуугүй зогсож байсан Гангамаа:

	— Урьд зөвхөн мал хот хотоороо үхэх байтугай, хүн нь өрх өрхөөрөө амь алдаж байхад ч манийг хэн ч харж үзэж байгаагүй билээ. 

	Хайр гэдэг нь халуухан юм. Хайр хайрын дотроос аав, ээжийн хайр хамгийн халуун гэж бид хэлдэг. Гэвч бид өнөөдөр аав ээжийнхээ хайраас ч илүү манай Нам, Засаг, тэргүүлэгч Мао Цзэдуний хайр байгааг ёстой сайн мэдлээ гээд хамар дээгүүрээ дусалсан нулимсаа арчив. 

	Өчигдрийн яг өдий хэрд салж явна гэж аашилж байсан Тунгалаг сэтгэл нь уярч охиноо барьж үнсээд:

	— Ээж нь одоо салж явна гэж чамайгаа зовоохгүй гэлээ. Том хар нүдээ бүлтэлзүүлэн олны үгийг элэг зүрхэндээ шингээн сонсож байсан жаал охин Шүрэнцэцэг:

	— Яасан сайхан онгоцнууд вэ? Эх орныхоо нисэх онгоцыг бид анх удаа үзлээ. Мөнгөн цагаан жигүүртэй, одон улаан тэмдэгтэй, нисэх нь тогтуухан мөртөө хурдан гэдэг нь ээ! гэж сэтгэл бахдан хэлэв. 

	Лянхуа хөгшин аягатай сүүнээсээ Бээжин хотын зүг тийш ядам хуруугаараа гурав дахин өргөөд магнай дээрээ нэг дусааснаа рашаан түгээж байгаа юм шиг хүн бүрд амсууллаа. 

	Эд нар хаяж өгсөн олсон хүүдийтэй юмыг ханзалж үзлээ. Тэр тариа будааг цөмийг нь хоёр давхар хүүдийд хийсэн байх бөгөөд амны нь шидээсний бөх гэдэг нь учиргүй.

	— Хүүе! Юумай байна, шиш байна, вандуй, буурцаг байна гэж үзсэн үзсэнээ сонирхон хашхирна. Шүрэнцэцэг:

	— Одоо малдаа өгье гээд вандуй буурцгаасаа нэг хормойлоод хот руу гүйлээ. Тунгалаг араас нь:

	— Хүүе! Охин минь ээ! Бүлээн усанд дэвтээж өгдөг юм шүү дээ гэж хашхирав. Гэтэл Лянхуа гуай таягаа тулсаар:

	— Хүүхэд минь хүлээж бай! гэсээр амыг нь нээсэн хүүдийтэй юмнуудын дэргэд хүрч ирээд:

	— Аль нь дээж нь вэ? хө гэж асуухад нь Гангамаа гайхлаа. Тэгтэл Шүрэнцэцэг гүйж ирээд:

	— Нагац ээж ээ! Дээж нь энэ байна гээд хормойлсон вандуйгаа нээн үзүүлэв. Лянхуа гуай, мөнгөн аягаараа нэг хутгаж аваад:

	— Энэ чинь тэр холын Бээжингээс нам, засгийн минь хайрласан үр тариа шүү. Та нар залуус, юмны учрыг гүн бодохгүй юм. Энэ чинь тэргүүлэгчийн минь хайр хишиг шүү дээ хө. Дээжийг нь алтан даллагадаа хийж хадгалах ёстой гэж хэлээд аягатай буурцгаа бариад гэр лүүгээ явлаа. 

	— Нагац ээж ээ! Одоо малдаа өгч болно биз гэж Шүрэнцэцэг инээсээр хэллээ. 

	— Болно, болно гэж хэлээд Лянхуа хөгшин цаашаа явлаа. 

	Бордоогоо малдаа өгөв. Бордоо идэж сураагүй мал идэж өгөхгүй зовоож байлаа. 

	Тэгтэл Цогмандал хүрч ирлээ. Мориноосоо буумагцаа:

	— Би сайхан чимээ, баяртай мэдээ зөнд нь авч ирлээ гэсээр морио тэрэгнээс уяад. 

	1-д. Манай нам, засаг манай хошууны сум багуудаар энд тэндгүй онгоцоо ирүүлж өчнөөн төчнөөн тариа будаа өглөө. Үүний ачаар арьсанд цуглаатай ясан хэлхээ болсон түг түмэн мал маань босож ирлээ. 

	2-т. Өвөр Монголын Намын хувиар товчоо, засгийн ордон тохижуулах бүлгэм зохион байгуулж ирүүллээ. Энэ бүлгэм аймаг дээр ирээд байна гэнэ. Эд нар тэжээл бордоо, тээврийн машин, тусламжийн гурван зуун дүншүүр төгрөг авч ирсэн гэнэ гэхэд түүний үгийг цээж дүүрэн баяртайгаар инээд алдан сонсож байсан Гангамаа:

	— Ийм л байдаг юм даа, манай нам гэдэг чинь гэтэл Цогмандал:

	— Байзнаач! Би хэлж дуусаагүй байна шүү дээ гээд цааш нь залгуулан:

	3-т. Өвөр Монголын Намын Товчоо бидэнд туслуулахыг зэргэлдээ аймгуудад уриалсан гэнэ. Ингээд Зуу Од аймаг дөчин түмэн жин бордоо тээсэн зуугаад хөсөг тэргээ манай хошуунд туслахаар ирүүлжээ. Мөн Цахар, Хянган хоёр аймаг нөөж байсан аль сайхан бэлчээрээ манай хошуунд тавьж өгнө гэсэн гэнэ. 

	Гэтэл баярлаж зүрх догдлон сонсож байсан дугуйлангийнхан нижигнэтэл алга ташлаа. 

	Тэгээд Цогмандал бордоо идэж сурсан морио малын дунд оруулж бордоо тавьж өгсөнд өнөө идэхгүй байсан мал тэр морийг дуурайн идэж эхлэлээ. 

	Дугуйлангийнхан зүрхэнд нь нар ургасан юм шиг цөмөөрөө баярлалаа. 

	Бүрий болох хэрд Арслан, Борхүүгийн дугуйланд бордоо аваачихаар хоёр тэмээ хөтөлж ирлээ. Арслан үхүүлсэн малынхаа арьсыг тэмээндээ ачжээ. 

	Арслан хүмүүсийн зай завсрыг чөлөөдөн харж байж дарайтал хөлдсөн муусайн турсагаа буулган хүнээс нуугдаж яаран сандран тэр турсагуудаа угсарсан тэрэгний доогуур шургууллаа. Хэн ч хараагүй байх аа гэж бодоод бүр цааш нь хийж байтал гэнэт хажуугаас нэг хүн:

	Хэдийг турсага болгоод ирэв дээ гэх нь аянга ниргэсэн юм шиг санагдсан Арслан цочиж дээшээ босох гээд толгойгоо тэрэгний аралд түсхийтэл цохиод балартлаа өвтгөсөн толгойгоо тэмтэрсээр харахад харин Тунгалаг, хоёр нүдээрээ шорлочих шахам ууртай нь аргагүй ширтэн зогсож байснаа:

	— Чамайг би охиноо эхтэй нь хаячаад нэг мөсөн тонилсон юм байжээ гэж бодсон чинь бас нүдэнд үзэгдэх байсан юм уу? Хэдэн малаас амьд юм үлдсэн үү? үгүй юү ? гэж асуув. 

	— Боль оо! боль! Нам, засаг бордоо ирүүлж хүн бүр баяр баясгалантай байхад чи битгий хэрүүл өдөөд бай! гэж Арслан гуйж хэллээ. 

	— Хэрүүл өдөөх ч гайгүй байна аа. Чи хэрэг үүсгэж хэдэн малаа сүйтгэснээ яая гэж бодож байна. Чи наад магнайгаа хар! хүний дүр байна. уу? гэж Тунгалаг асуув. 

	Арслан өвдөж байгаа магнайгаа үнэхээр дараад үзэхэд бондойчихсон байжээ. «За үүний маань хүн асуувал юу гэх билээ дээ» гэж зовж байтал:

	Шүрэнцэцэг баярлангуй гүйж ирээд аав сайн ирэв үү? гээд аавынхаа магнай дээрх бондгорыг нь ажигласангүй, Арслан охиноо магнай дээр нь үнсээд гэзгийг нь илнэ. 

	— Та хоёрыг Ааньяа бушуухан ир гэж байна. Бээжингээс ирэх нөхдөд бэлдсэн зүйлээрээ наргих гэнэ гээд Шүрэнцэцэг, аав, ээжээ хөтлөөд Гангамаагийнд орлоо. 

	Гангамаагийнх гэрээ зайчлан хүмүүс суулгахад бэлджээ. Ширээн дээр боорцог, хурууд, үүцний мах, лонхтой архи тавьжээ. Лянхуа гуай, хэдийн ирээд хоймор нь суужээ. 

	Хүн бүхэн баяр баясгалантай байхад Арслан л хэрэгтэн хүн шиг зовж гутарсан царайлаад нагалаа дэмий имрэн сууна. 

	Гангамаа цугласан олонд хандаж:

	— Энэ идээ ундааг Бээжингийн нөхдөд бэлдсэн юм. 

	Тэдэнтэй ёстой ч сайхан найрлая гэж бодсон. Гэвч алс холоос ирж өдөртөө буцах нөхөд маань айл бүрд буух аргагүй байжээ. Ингэхлээр бид нам, засгаас ирүүлсэн хайр хишигт баярлаж дугуйлангаараа наргицгаая гэж хэлээд суух гэтэл Шүрэнцэцэг хормойноос нь татаад, ахыг оруулахгүй юм уу гэж аяархан хэлж санууллаа. Гангамаа инээмсэглэн дахиж цааш нь:

	— Энэ найртаа, бидэнд туслахаар сумнаас ирсэн кадр нөхөр Цогмандалыг урьж оруулъя гэж хурдхан хэлээд суулаа. 

	Үүнийг сонссон Цогмандал инээхэд, гэр дүүрэн хүмүүс цөм нирхийтэл инээж алга ташив. 

	Гангамаа, Шүрэнцэцэг хоёр, хүмүүст архи барилаа. Цогмандал хундагаа өргөн босоод:

	— Саруул уудам нутаг минь хүйтэн цасаар хучигдаад, сайхан дардан замууд маань нэвтрэх аргагүй хаагдаад, хүн нь хүнсгүй, мал нь тэжээлгүй туйлдаа хүрэхэд ард түмний гачигдлыг ачит нам, засаг, Мао Цзэдун тэргүүлэгч сонсоод алс Бээжингээс нисэх онгоцоо явуулж амь нас, адуу малыг минь аврав. Бид одоо хаврын сайхан дулаан нарны илчээр хамаг олноо хайрладаг халуун ах дүү үндэстэн, бидний ачит хүн тэргүүлэгч Мао Цзэдуний эрүүл, мэндийн төлөө анхныхаа хундагатайг ууцгаая гэхэд цөм доргитол босож гэрийн хойд ханын толгойд өлгөөтэй байгаа Мао Цзэдуний энэрэнгүй сэтгэлээр инээмсэглэсэн жавхлант хөрөг өөд хундагаа өргөж «Мао Цзэдун мандтугай!» гэж бүгдээрээ хөлдүү газар доргитол хашхираад хундагаа шавхан уулаа. Тэгээд бүгдийг суусны дараа Шүрэнцэцэг:

	— Ах «Хаврын наран бээжингээс» гэсэн нэг сайхан шүлэг зохиожээ. Бидэнд уншиж өгөхийг хүсье, болно уу? гэж хүмүүсээс асуулаа. Тэд цөм «болно» гэж нижигнэтэл алга ташлаа. Цогмандал босож өврөөсөө нэг захидал гаргаад:

	— Олон нөхөд минь унш гэж байгаа юм болохоор би уншъя. Харин энэ шүлгийг өчигдөр орой л эхэлсэн тул сайн боловсроогүй байгаа юм. Уншсаны дараа та нөхөд засаж, саналаа хэлээрэй. Би шүлгээ уншихын өмнө та нартаа бас нэг баярын мэдээ сонсгоё!

	Манай жаргалант сайхан эх орны эрх тэгш олон үндэстэн, ах дүү нар маань бидний зуд гамшигт дайрагдсаныг сонсоод халуун сэтгэлийн тусламжаа ирүүлж байна. 

	Тэр олон тусламж захидлын дотроос энэ захидал манай багт иржээ. Энэ захидлыг Шанси мужийн Буужи хотын манж үндэстний Гуу Най-гүй гэдэг хүн явуулжээ. Энэ захидлын хамт бас таван түмэн төгрөг тусламж болгож ирүүлжээ. 

	Энэ захиагаа Ардын Төв Засгийн ордны нарийн бичгийн газраар дамжуулан ирүүлжээ гээд уншиж өглөө. 

	Хундагатай архиа байн байн ядам хуруугаараа дээшээ өргөж хааяа нэг шимж суусан Лянхуа хөгшин:

	— Бид ерийн өдөр, манай улс бол олон үндэстний нэг гэр бүл гэж ярьдаг. Тэр чинь одоо үүнийг хэлсэн юм байна шүү хө. Зовох цагт нөхрийн сайныг мэднэ гэдэг үнэн үг юмаа хө гэв. 

	Шүрэнцэцэг яаран:

	— Ах! Одоо шүлгээ уншихгүй юү? гэж дахин шаардав. Цогмандал «За уншъя даа» гээд өргөн цээжээ тэнийлгэж зогсоод цээлхэн хонгор хоолойгоор хүнгэнэтэл уншсан нь:

	 

	Мөнгөн жигүүрт нисгэлээ, 

	Мао Цзэдун ирүүллээ. 

	Мөсөн хөлдүү дэлхий дээр

	Хаврын нарыг авчирлаа. 

	 

	Мандах нарны гэрлийг

	Манан шуурга далдалсан ч

	Мао Цзэдуний хайрыг

	Юу халхалж чадах вэ. 

	 

	Алтан жигүүрт нисгэлээ

	Ард бидэнд ирүүллээ. 

	Аав ээжийн энэрлээр

	Аврагч Мао Цзэдун. тусаллаа. 

	 

	Өлбөрч байсан малд маань

	Тэжээл буулган өгсөн юм. 

	Үхэж байсан сүргийн минь

	Амийг нь аварч өгсөн юм. 

	 

	Зовлонт хуучин нийгэмд

	Зуд ч биднийг дарладаг сан

	Зудаас үлдсэний нь

	Ноёд залгиж байдаг сан. 

	 

	Буурч доройтож явахад минь

	«Буянтан» ердөө авраагүй

	Бум нарны элчээр

	Мао Цзэдун биднийг энэрсэн юм. 

	 

	Мао Цзэдуний хайр бол

	Мөнх хаврын нар шүү. 

	Мандсан хаврын наранд

	Мянган цэцэг дэлгэрдэг» 

	 

	гэв. Сонсож суусан олон, цөм алга ташлаа. 

	— Сайхан шүлэг зохиожээ. Сайхан шүлгээ сайхан уншсан, хүнд архи уулгая гээд Лянхуа хөгшин хундагатай архиа Цогмандалд өгөв. 

	Гэтэл хүмүүсийн ард нагалаа имрэн зууж, дуугүй сууж байсан Арслан тэссэнгүй хундагаа гартаа өргөсөөр босож ирээд:

	— Хүн болгон баярын төлөө хундагаа өргөж байна. Би өнөөдөр буруугаа хүлээж хундагаа өргөх хэрэгтэн боллоо. 

	Би олныхоо ятгалгыг авалгүй, сувай мал дээрээс гучин хоёр мал тууж гарсан юм сан. Түүнээс одоо дөнгөж арван гурав үлдээд байна. Найман үхрээсээ гурвыг нь үхүүллээ. Гэвч Борхүүгийн дугуйлантай хүч хавсарч ажилласнаасаа хойш нэгийг ч үхүүлсэнгүй. Харилцан хавсралцахын сайныг би өөрийн гашуун туршилтаараа мэдлээ. Харин би олныхоо ажлыг эвдэж дугуйландаа хортой юм хийсэндээ гэмшиж байна. Хэрэв би салж явна гэж хэдэн малаа сүйтгээгүй сэн бол манай дугуйлан өнөөдөр аврагч нам, ачит Мао Цзэдундээ гутамшиггүй байх сан билээ. 

	Намын хүмүүжил гэгч сайхан байна. Гангамаагийн үг таацаж байна. Чөлөөлөгдсөнөөс хойш манай нам бидэнд ер нь болохгүй юм зааж байгаагүй, би энэ үгээ хэзээ ч мартахгүй гэж хэлээд хундагатай архиа ганцхан хөнтөрч хүтхийтэл залгин өврөөсөө алчуураа гаргаж нулимсаа арчсаар доошоо суулаа. Арслангийн энэ үгийг сонсож их баярласан Гангамаа:

	— Арслан гуай зөв ярьж байна. Ингэж ухаарсанд нь бид дугуйлангаараа баярлаж байна. Манай дугуйлан одоо байнгын дугуйлан болж чадах нь ээ. Бид, нам, засгийнхаа ирүүлсэн бордоог нэг мөхлөг ч үрэгдүүлэхгүй малаа тэжээнэ. Бид ядарсан мал бүхнээ тэжээж тэжээсэн бүхнээ онд орууллаа. Нэг ишиг онд оруулсан ч, тэр нь нийгэм журмын бүтээн байгуулалтад нэмэр болно гэлээ. Тэгснээ бас:

	— Гэвч манайханд Сэнгүн мэтийн сул чалчаа үг ярьж гэдрэгээ суудаг хүн бий гэхэд Цогмандал тосон авч:

	— Тиймээ манайханд амтай толгой нь уруугаа харж байвч алхах хөл нь хойшоо хандсан хүн бас бий. Сэнгүнийг суман дээр дуудан аваачиж нэг удаа сайн сургаад хариулсан шүү гэв. 

	Эд нар дуулалдан наргихын зэрэгцээгээр малаа бордож тэжээсээр энэ шөнийг өнгөрөөв. 

	Дараа өглөө нь гэрүүдийн утаа эгц дээшээ цайран суунаглаж огторгуйд алгын чимээ ч үүлгүй, цэлмэг сайхан байлаа. Нимгэвтэр цэнхэр униар суунагласан дорно Шилийн нуруун дээр өглөөний улаан нар инээмсэглэн хаврын дулаан элчээ цацруулан мандав. Мөнгөн цагаан торгон дээр алтан сувд одлон хадсан юм шиг саруул талын цас өглөөний нарны туяанд жирвэс жирвэс гялтганан гялалзаж байлаа. Хаврын өглөөний урин салхи хүмүүсийн хацрыг тааламжлан зөөлнөөр илж байв. Ингэж хүмүүсийн цээж зүрх уужран, хүсэл баясал оргилсон хаврын тунгалаг өглөө байж билээ. Багийн дарга атаа унаад өглөөгүүр ирлээ. Өчигдөр орой хошуунаас хүмүүс томилон Бээжинд очуулж нисэх онгоцоор тэжээл бордоо авчирч өгсөн агаарын цэргийн нисэгч нөхдөд баяр талархал хүргэнэ гэсэн цахилгаан иржээ. Манай сумнаас Гангамааг явуулахаар томилсныг багийн дарга хэлэв. Чухам хэзээ явах шийдийг удахгүй өгөх гэнэ. 

	Дугуйлангийнхан энэ үгийг сонсоод тун их баярлацгааж Бээжингийн нөхдөд өгөхөөр бэлдсэн тус тусынхаа билгийг цөм Гангамаад авчирч өглөө. Билгийн дотор ёроолдоо дөрвөн хүчтэн сийлсэн Арслангийн мөнгөн аяга нэмэгджээ. Эх орныхоо нийслэлд очих болсондоо баярлахын ихээр баярласан Гангамаа хонгор зүрх нь догдолж, тунгалагхан нүд нь гэрэлтэн энэ, билгүүдийг маш нямбай боож бэлдлээ. 

	«Гангамаа минь надаас урьтаж нийслэлд очих нь ээ» гэж баярласан Цогмандал, Гангамаагаа харахад ёстой л төрсөн биш, зурсан юм шиг гуа үзэсгэлэнтэй, баяр жавхлантай ажээ. 

	Үргэлж инээмсэглэн байдаг түүний тунгалаг хоёр нүдний нь эелдэг дулаан харц нь Цогмандалын элэг зүрхэнд нэвт гэрэлтэн шингэж байгаа юм шиг бодогджээ. 

	— За Гангамаа минь Бээжинд сайн явж, олон сайхан юм гээд харьж ирснийхээ дараа бидэндээ сайн ярьж өгөөрэй гээд Цогмандал, Гангамаагийн халуун гарыг нь удтал чанга атгалаа. Багийн дарга:

	— Манай нисэгчидтэй хамт зургаа авхуулаад надад заавал авчирч өгөөрэй гэж хэлээд мөн түүний гарыг атгалаа. 

	Ингээд Цогмандал, багийн дарга нартай хамт Арслан хоёр тэмээндээ бордоо ачаад Борхүүгийн дугуйлан руу явлаа. 

	Гангамаагийн дугуйлангийн гэрүүдийн хооронд энд тэндгүй хүүдийтэй бордоо шовойлцож байлаа. Эднийхэн поолуу, ховоо, төмпөн зэрэг аль болох савандаа тэжээл бордоо хийж ядарсан малаа тэжээцгээв. 

	Өчигдөр орой тэжээл идсэн Гангамаагийн хайрт зандан хүрэн нь өнөө өглөө босоод иржээ. Шүрэнцэцэгийн шүд нь зуурсан үнээ мөн тавлагхан хивж байлаа. 

	Гангамаа, Шүрэнцэцэг хоёр паалантай төмпөнд бордоо хийж зандан хүрнийг тэжээхийн хамт урд шөнө сурсан «Хаврын нар Бээжингээс» гэдэг шүлэгтээ өөрсдөө ая тааруулж хангинатал сайхан дуулсаар байлаа. 

	Лянхуа хөгшин урьдынхаа адил үүдэндээ зогсож амандаа ерөөсөөр сүү өргөнө. Харин өнөө өглөө энэ хөгшний ерөөл урьд урьдынхаас огт өөр шинэ уулгатай болжээ. Лянхуа гуай өнөө өглөө «Хайрт тэргүүлэгч минь түм насалтугай! Хаврын наран дулаахнаар туяартугай! Өргүүлсэн мал минь тэнхрэн бостугай! Үржих төл минь талаа бүрхтүгэй! Намын минь алдар наран мэт мандтугай! Нармай улс минь навч мэт дэлгэртүгэй!» гэж ерөөгөөд дөрвөн зүг найман зовхист ариун цагаан сүүгээ өргөв. 

	Тал нутагт ерөөл дууллын хавар ирлээ. Баяр цэнгэлийн хавар эхэллээ. Энэ бол Бээжингээс ирсэн хавар, энэ бол ариун хөдөлмөрийн хавар, амилал жаргалын хавар мөн.

	 


Малчинхүү

	 

	НЭР ӨГСӨН НЬ

	Ноднин Шанд хөвөөт Шар холбоотны хошуунд аймаар ган болсон юм, санж. 

	Ногоо дөнгөж соёолмогцоо шатаам халуун наранд шарагдаж шарлаад, тунгалаг сайхан нуур бүрдүүд ширгэн шаварт ёроолоо улайсгаж үхэр, хоньд өллөх өвсгүй ундлах усгүй, толгойгоо ганзагалан, хөлөө чирч хээр талд зовуурилан тэнэсээр намрын сүүл сар болоход хагас тарга ч авсангүй. Уруу царайлсан малчид:

	— Ийм ядар дорой мал минь өвөл зуд шуурга болбол бүгдээрээ хөлдөж үхэх байх даа гэлцэнэ. 

	Энэ чимээ Хуа Дэ сяны хятад тариачдад яагаад ч хүрсэн юм бүү мэд. Хятад ах дүү нар нь «Монгол Хятад бол нэг гэрийн хүн, бид малчдынхаа гачигдлыг мэдсээр байж дэмжин туслахгүй өнгөрч болохгүй» гэлцэн засгийн газраасаа зөвшөөрөл авч, Шанд хөвөөт Шар холбоот хошууны малчин ардуудыг малаа тууж энд ирээч ээ гэж урив. 

	Аравдугаар сарын үед Шанд хөвөөт Шар холбоот хошууныхан үхэр, хонио эрэгтэй, эмэгтэйгүй чадах ядахаараа сүрэг сүргээр нь тууж тэнд хүрцгээлээ. 

	Тэр дугуйлангийнхан хөдөлмөрийн чадалгүй хөгшид, нялхас, өвчин хуучтай хүмүүсээ гэрт нь үлдээх болж, жирэмслээд дөрвөн сар болж байгаа Нансалмааг ч хоцроохоор шийджээ. 

	Гэтэл Нансалмаа, «Нэгд, би өдөр шөнөгүй арчилж байдаг малаасаа яаж салах вэ? Хоёрт, хөдөлмөрлөж чадах байтал тэр эрхээ хасагдах нь над шившигтэй байна. Би тавин есөн настай, өрөөсөн нүдтэй өвгөн Мятаваас дор гэж үү? Сая Зүүн Монголын тариалах орноос нүүж ирсэн Кадрын гэрийн Лянхуагаас дор гэж үү? Намайг яагаад явуулдаггүй юм?» гээд, дугуйлангийн дарга Гонгорыг шударга биш гэж дургүйцлээ. 

	Сүүлчийн сүрэг оторт гарах үед Нансалмаа хэний ч ятгалга хүлээлгүй малаа туулцан Хуа Дэ сянд ирснээсээ хойш хагас жил турш малд тарга хүч авхуулах төл тосох манаа манах, зуд шуургатай өдөр төл хариулах ажил чармайн хийж саяхан сумнаасаа сайшаагдсан ажээ. 

	Ойроос Нансалмаагийн сэтгэлийг нэг юм баясгахын хамт зовоон түгшүүлнэ. Одоо хөнгөрөх нь болжээ. 

	Нэг сарын өмнө нөхөр нь тэрэг хөллөн түүнийг гэрт нь аваачих гэжээ. Гэтэл эндхийн хятад нөхөд хориглон:

	— Тэнгэр хүйтэн, зам хол, үхэр тэрэг их донсолгоотой, хэрэв замдаа биш болбол яах юм. Бид таныг явуулахгүй гэсээр байгаад болиулжээ. 

	Хятад ах дүү нар түүнийг үнэхээр сайхан харгалзаж байтал хэдэн хоногийн урьд гацааны дарга Хуан Юн, Нансалмааг хөнгөрүүлэхэд зориулан өөрийнхөө зүүн тасалгааг суллаж өгөөд бас эх баригч залж авчраад нэг айлдаа суулгаад чи гурав, би тав гэсээр хоёр сагс өндөг, шингэн хоол хийж идэх юм базааж өгчээ. 

	Удалгүй тосгонд хаврын анжис хөдлөх болж оторлогчид малаа тууцгаан хойно хойноосоо тал нутагтаа харьцгаалаа. Яг энэ үед Нансалмаа нэг мариалаг сайхан хүүтэй боллоо. 

	Нансалмаа одоо ажрахгүй гэж нөхөр нь яаран хэдэн хоногийн дараа түүнийг хүүтэй нь авч явах гэхэд айлын хүмүүс зөвшөөрөхгүй хориглов. Ялангуяа эмэгтэйчүүд:

	— Хавар боллоо гэсэн ч манай Цахар нутаг хүйтэн шүү дээ сар болоогүй нялхтай хүн яаж хол замд явах вэ!

	— Чи хүүгээ хөлдөөх нь үү? — Сар болсны дараа бид, эх хүү хоёрыг хүргэж өгье!

	— Чи эхнэрээ бодож хайрлахгүй юү? гэх мэтээр зэрэг зэрэг зэмлэлээ. 

	Нансалмаагийн нөхөр бодон бодсоор хятад нөхдийн минь хэлдэг зүйтэй гээд өөрөө урьдаар явж малаа маллах, Нансалмааг сар дүүрсний сүүлчээр нэг хүнээр хүргүүлэх болов. 

	Тэр, тариалах орныхны ажилд саад болохгүйг бодож тэрэгний нэг морио үлдээлээ. 

	Сар дуусах шахлаа. Нансалмаа тун их яарна, тал нутгаасаа салаад хагас жил боллоо, шалав харих юм сан гэж бодно. Бас эцэг нь ч хүүгээсээ холдоод сар шахам болчихлоо. Хүү ч нэлээн торнилоо. Хайрт эцэгт нь даруй үзүүлэх юм сан гэж яарна. Тэр тэгээд тэнгэр бүрхсэн нэг өдөр бачимдан:

	Одоохон харих боллоо. Тэнгэр битгий муудаасай гэв. 

	Маргааш нь үүр цайх хэрд Нансалмаа сэрээд хүүгээ хуурайлан янзалж байхад цонхны гадна хаврын борооны сэржигнэсэн анир сонсогдлоо. Тэгээд жаахан удтал цаад тасалгаанд байдаг гацааны дарга Хуан Юн:

	— Хаврын бороо ч тос л гэсэн үг шүү дээ. Энэ борооноор завдаж тариагаа бушуухан тарья гэж хэнд хэлж байгаа нь бүү мэд ярих сонсогдоно. 

	Нансалмаа хэдийгээр тарианы учрыг огт мэдэхгүй боловч энэ үгийг сонсоод:

	Энэ бороо тариачдад маань тустай бол бид хэд хоног азнаад харихад яах вэ дээ гэж бодлоо. 

	Бага үд хэрд тэнгэр гэнэт хувирлаа. Мартагдсан хүйтэн жавар хойд уулын оройгоос дахиад талын тарианы зүг дайран ирсэн нь хүмүүст тасхийм хүйтэн өвлийг эрхгүй бодогдуулна. Борооны дусал агаарт царцаж мөндөр болон, газарт шаагин унаж бөмбөрнө. 

	Мөндрийн энэ чимээ хүмүүсийн зүрхийг ташуурдах мэт болж Нансалмаа суугаад ч, босоод ч тайвшрахгүй ханзнаасаа үсрэн бууж үүдэнд очиж харахад хамаг дэлхий цав цайран, мөндрийн завсраар дөнгөж үзэгдэх хар үүл ч аймаар жигтэйхэн байлаа. Хоёр гурав хоногтоо арилах янзгүй. 

	Хаврын цас зуд, малд тун ч халгаатай тул Нансалмаагийн нүдэнд дугуйлангийн нь ишиг, хурга цасанд булагдаж, хургалаагүй хоньд бээрэн хээл хаяж, цус нь цас будан хайлуулж, газар шингэх шиг, дугуйлангийн нь дарга уруухан царайтай ч байх шиг, өөрийнх нь нөхөр бухимдан байх шиг харагдана. 

	Аа! аа! аа! гэх нялх хүүхдийн дуу түүний зүрхний шимшрэлийг зогсоолоо. Тэгсэн ч Нансалмаа тэр дороо хүүгээ очиж үзсэнгүй дотроо «Ийм их зудад би энд байгаад яах вэ дээ, харья. Хариад үхэр хонио маллалцъя» гэж бодно. 

	Хүү нь дахиад л уйллаа. Нансалмаа очиж аяархан тэврэн авлаа. Эхээ үзээд хүү уйлахаа болилоо. 

	Нялх хүү нь бүтэн сар болоогүй боловч нэлээн сэргэлэн, эхийгээ хараад уруулаа умгануулна. Тэгэхийг нь харсан эх одоо хөхөх гэж байгаа юм байна гэж мэдээд бяцхан аманд нь хөхөө хийж өгөхөд нүдээ анин дуугүй хөхнө. Ингэж байгааг нь харахад саяын чанга дуугаар бархирсан хүү биш байлгүй гэж бодмоор. Нансалмаа, нялх хүүгийнхээ царайг харж сар болоогүй жаалаа таньж мэдэхгүй газар орхиод яаж харих вэ дээ гэж бодон эхийн энэрэнгүй хайраараа энхрийлэн зөөлөн магнайг нь үнсэн таалав. 

	Энэ үед хаалга дуугаран нэг хүн орж ирлээ. Түүнийг толгой дээгүүрээ бүтээсэн юүдэнгээ авахад нь л баруун тасалгаанд суудаг гацааны дарга Хуан Юны эхнэр Цун Зэ эгч мөнийг танилаа. 

	Цун Зэ хөнгөрөөд бас сар болоогүй болохоор царай нь цав цагаанаараа л байв. 

	Нансалмаа яаран хүүгээ тавьж гүйн очиж түүнтэй гар барилцаад:

	— Цун Зэ эгч ээ! Ийм их мөндөр дунд юунд гарч ирээ вэ? Гэм болохгүй юу? гэхэд. 

	— Хуан Юн ах чинь өглөөнийхөө хоол идээд хуралд явчихлаа. Хүү унтаж өгөхгүй тэврүүлсээр өдий боллоо. Түүнээс биш чам дээр аль түрүүн ирэхгүй юү дээ, гэхэд нь Нансалмаа: «Энэ их мөндөр дунд юунд ирээв дээ» гэж бодсон боловч дуугарсангүй гэтэл. 

	— Сая баруун урьдаас салхилаад манай цонхны цаасыг мөндөр цоолчихлоо. Чиний энэ өрөөний цонхыг бас л цоолчихсон байх даа гэж бодоод таглах юүдэн авч ирлээ л дээ гэж Цун Зэ хэллээ. Нансалмаа үүнээс сэхээ авч цонх өөдөө харахад цаас нь нэрээ л цоорчхоод, цоорхойгоор нь салхи сүүгж байлаа. 

	Бага зэрэгхэн даарах шиг ч санагджээ. Цун Зэ эгч гарч цонхыг юүдэнгээр таглачхаад буцаж орж ирээд ханзны ирмэгт сууж Нансалмаагийн хүүг хараад:

	— Энэ хүү үнэхээр мяраатай шүү. Танай Монгол үгээр бол «тугал» шиг гэв. Нансалмаа дуугарсангүй. Тэгэхэд Цун Зэ баахан тэвдэж «Ерөөс дуу багатай, эелдэгхэн байдаг Нансалмаа өнөөдөр яагаад дуу ч үгүй болчих оо вэ? Хүү нь өвдөөгүй байгаа даа! Өчигдөрхөн зүгээр байсан шүү дээ, монгол нөхөд нь цөм харьчихсан болохоор уйдаа юм болов уу! Үгүй л байлтай юм. Бид хагас жил хамт сууж нэг гэрийн бүл шиг болсон шүү дээ. Тэнгэр муу болохоор тэгээ юм болов уу! Энэ л харин магадгүй» гэж бодоод Нансалмааг тайтгаруулахын тулд зориуд алиалан:

	— Биднийг нэг дор байж их дасалцсан болохоор хурмаст тэнгэр чамайг явуулахгүй гэж байна шүү! Бас л цас орох нь гэв. Нансалмаагийн эвгүйхэн инээмсэглэлээс өөрийнхөө үг амжилт олоогүйг мэдсэн Цун Зэ «өнөөдөр чи минь яачих аа вэ? Бие чинь муу байна уу?» гэж асуух гэтэл:

	— Цун Зэ эгч ээ! Би өнөө орой, маргааш өглөө нутаг руугаа явъя гэж гацааны дарга та хоёртой зөвлөе дөө гэж бодож байлаа... гэж үгээ дуусаагүй байхад Цун Зэ яасны нь ойлгохгүй, хүнтэй маргалдсан юм болов уу гэж бодтол Нансалмаа ч энэ байдлыг ажиглаад:

	— Та миний үгийг сонсоод гайхах ч магадгүй, Би энд сайхан амьдарч байна. Гэртээ л байгаа юм шиг байна. Өнөөдөр гэнэт тэнгэр муудаж цасан шуурга болохоор манай дугуйлангийн мал олон, хүн цөөн, малаа үхүүлж магадгүй гэж бодогдоод санаа амрахгүй байна. Хэрэв би өнөө орой явбал маргааш үдийн өмнө гэртээ хүрчих юм гэлээ. 

	— Хөнгөрөөд сар болоогүй байж морь унаж хол замд явна гэдэг яаж болох юм? Гэм олно шүү гэж Цун Зэ хэлэхэд Нансалмаа:

	— Та, монгол газар очсон байж бас мэдэхгүй байна уу? Малчин эмэгтэйчүүд зуд шуурганд дасчихсан байдаг юм шүү дээ. Ер дөө гэм болохгүй гэлээ. 

	Цун Зэгийн эцэг монгол газраар явдаг Тугалганы дархан байсан юм. Эцгээ дагаж Цун Зэ, Монгол газар хэд хэдэн жил явжээ. Хожим нь хөдөөгийн Монголчууд, Хятад хүнтэй эвдэрсэн учир тэд Монголд дахин явсангүй. Цун Зэ, монгол хэл сайн сурсан. Малчин эмэгтэйчүүдийн ажилч занг ч сайн мэднэ. Тэр Нансалмаагийн саяны үгийг сонсоод дахин ятгаад ч тус болохгүй гэж мэдэвч зуд шуургатайд түүнийг хариулах дургүй байна. Ингэж эргэлзэж байхад нь Нансалмаа:

	— Би харин биеэ бодож байгаа юм биш, хүүгээ бодож байна. Би хүүгээсээ яагаад ч холдож чадахгүй байх хэрэв холдвол шөнө ч унтаж чадахгүй! гэж анхандаа боддог байсан, Одоо тэгж бодохоо байжээ. Хүүгээ танайд хэд хоног орхиод явъя. Та өөрийнхөө хүү шиг бод! Гэвч таны дуртай дургүйг мэдэхгүй байна гэхэд Цун Зэгийн нүдэнд нь нулимс бүрхэн:

	— Чи өөрөө заавал явах юм бол хүүгээ над тушаачих! Би хүүдээ өтгөнийг идүүлэхэд чиний хүүд шингэнийг идүүлэхгүй гэнэ. 

	Ширүүн салхи мөндөртэй холилдон шуугьж, цонх хаасан юүдэн салхинд тачигнан тасалгаанд бүр ч бүрэг бараг болно. 

	Үд өнгөрч шуурга баахан намдлаа. Нансалмаа оройн хоолоо идээд гацааны дарга Хуан Юнтай уулзаж өөрийнхөө бодсоныг нэгд нэггүй хэлсэнд гацааны дарга түүний эрс шийдсэнийг мэдээд аргагүй хүлээлээ. 

	Нансалмаа нэг эмээл түр хэрэглэхээр олоод морио эмээллэн хүүгээ Цун Зэ эгчид өгөөд мордоход нь хүмүүс цөм үдлээ. 

	— Тэнгэрийн мууд хол явна шүү, чи сайн хичээж яваарай хэдийд эргэж ирэх вэ? гэхэд Нансалмаа:

	— Зуд шуурга өнгөрөөгөөд л ирнэ гээд явлаа. Тэгэхэд «Сайн яваарай» гэж нэг хүн Монгол үгээр ерөөн захилаа. 

	Тосгоноос гараад гурван цаг явжээ. Гэвч түүнийг нэг юм тосгонтой холбосоор байна. Тэр бол хүүгээ мөрөөдсөөр яваа түүний сэтгэл мөн. Дэн ноцоох цаг болж байлаа. Өчигдрийн өдийд бол хүү нь хөхөж цадаад унтаж байсан юм уу, эсвэл хэдийн унтчихсан байсан. 

	Бяцхан гараа базайтал атгаад ув улаан уруулаа намуухан умгануулах нь юутай хөөрхөн бэ. Түүнийг унтах бүр Нансалмаа удтал ширтэн сууж жаал минь эцэг эхтэйгээ яасан адилхан юм дээ гэж... 

	Нэг талыг хөндлөн туулаад уулын харанхуй хавцал уруу орлоо. Үүнийг Нансалмаа мэдэхгүй биш багад нь өвөг эцэг нь энэ хавцлын тухай дандаа ярьж өгдөг байжээ. 

	«Нэг жил манай Монгол хошууны таван малчин худалдаа хийгээд буцах замдаа тэрэг нь эвдрээд шөнө болж арайхийн Хуа Дэ сяны арын нэг уулын хавцалд ороход нь тэндэх Хятадууд дайрч тэрэг унаа, эд барааг нь булаагаад, өнөө тавын хувцсыг нь тайчиж цасанд чармаа нүцгэн булж хөлдөөн алсан юм. Тэд яагаад ингэж хэрцгий лээ вэ гэвэл тэд давс тээж яваад Монголчуудад хорлогдсон юм байжээ. Ингээд түүнээс хойш бие биеэ алж булж, бодож болшгүй өс хонзон өвөрлөсөн юм» гэдэг билээ. 

	Нансалмаа энэ хүртэл бодоод энэ эмгэнэлт ээлгүй түүхийг цааш нь бодохыг дургүйцлээ. Ингээд дотор нь тэнүүн болоход Цун Зэ эгч, гацааны дарга Хуан Юн, айлын хятад ах эгч дүү нарын танил эелдэг царайнууд нүдэнд нь туслаа. Үүний улмаас хүүгээ бодож хүү минь одоо унтаж л байгаадаа, нэг Хятад эхнэрийн эелдэгхэн гар дээр их л амгалан тайван унтаж байгаа байх даа гэж... 

	 

	* * *

	 

	Нансалмаа явснаас хойш Цун Зэ хоёр хүүхдийн эх боллоо. Энэ хоёр хүүгийн төрсөн өдөр нь ч тийм их зөрүүгүй, тэгээд бас зүс царай нь их төстэй болохоор айлынхан нь Цун Зэг тоглон, чи үнэхээр буянтай, ихэр хүүхэд төрүүлжээ гэнэ. 

	Үнэндээ ч энэ үг зүйтэй юм. Цун Зэ, Нансалмаагийн хүүг өөрийнхөөсөө ч илүү энхрийлнэ. Энэ хүүгийн төлөө өдөр тутам их л сандрах боловч сэтгэлийн угаасаа дуртай «Надад төрөөд сар болоогүй хүүгээ орхилоо. Ингэж итгэж найдахаас илүү нандин юм юу байх билээ» гэж бодно. 

	Айлын хүмүүс ч энэ явдлаас болж баясацгааж өдөр бүрийн оройн хоолныхоо дараа Цун Зэгийнд ирж наргицгаана. 

	Айлынхан бөөн бөөнөөрөө ирж Нансалмаагийн хүүг үзэж энэ тэрий нь сэтгэл тавин асууцгаана. Гэрээс гардаггүй насажсан эмгэн ч чадах ядахаараа таягаа тулан ирж үзээд Цун Зэд сурган:

	— Хүүхдийн дэрий нь дэндүү зөөлөн байлгаж хэрэггүй, духаар нь амархан бижрүүтнэ. 

	— Утаа гаргах нүхээ хүүхдийн ойр юунд гаргасан юм бэ, орой болоход салхи цохиж мэднэ шүү! гэж хэлнэ. Эрд очих шахсан охид хамтарч тэр хүүд хоёр зах хувцас хийж өглөө. Хөдөөгийн малчдын заншил мэддэг Ван Хай өвгөн эмгэнээсээ хөвөнтэй манцуй оёулж өглөө.

	Хүүгийн яг сар болсон өдөр нь бараг бүх айлын хүмүүс Хуан Юны зүүн тасалгаанд цуглан наргилаа. Тэдний дундаас Ван Хай өвгөн босоод олны зүгт сөөнгө дуугаар:

	— Энэ хүү төрөөд нэг сар боллоо. Нэр ч өгөөгүй байна. Би бодвол, бид бүгдээрээ ярилцаж нэр өгвөл таарна. Нэрийг нь үнэхээр онож сайхан нэр өгвөл: эцэг эх нь дуртай дагана шүү гэв. Хүмүүс нэг дуугаар «тэгье» гээд чухам хэн гэж нэр өгөх вэ гэсэн сүрхий асуудал олны дунд тулгарлаа. 

	Хөгшид хамгийн түрүүнд: «Чан Шеү» гэе гэхэд бусад нь Монгол хүүхдэд хятад нэр өгч болохгүй гэлцэн зөвшөөрсөнгүй. Залуудаа Монгол газар явж Монгол хэл сурсан нэг өвгөн «Энэбиш» гэе гэхэд дэндүү болхи, хуучин суртлын үг гэлцээд бас зөвшөөрсөнгүй, Тэгэхэд ханзан дээр сууж байсан охид «Цун Зэ эгчээр нэр өгүүлье» гэхэд тасалгаанд байсан бүх хүн зөвшөөрлөө. 

	Цун Зэ түдгэлзэнгүй босоод:

	— Энэ хүүдээ өгөх нэрийн тухай би ер бодож байсангүй, Харин сая Ван Хай гуайн нэр өгье гэхэд л бодлоо.. 

	Манай хятад, монгол ардууд олон он жил турш Цахрын энэ уудам нутагт сууцгааж байна. Хуучны үед эрх баригчид бидний толгой эргүүлж хооронд нь алалцуулж хэчнээн цус урсгав даа. Чөлөөлөгдсөний дараа эв хамт нам, биднийг нэг гэрийн бүл шиг, нэг гэрийн бүлээс ч дотно элэгсэг болголоо. Элгэн садан шиг, элгэн саднаас ч дотно найртай болголоо. Тэгэхлээр миний саналаар бол Нансалмаагийн хүүг «Нэгдэл» гэе, миний хүүг «Туан Жие Нэгдэл» гэж нэрлэе. Энэ хоёр хамт төрж хамт өсөж өнө үүрт хамтран нэгдэг! Энэ нэр болно? гэхэд бүгдээрээ «болно оо» гэв. 

	Тасалгаа дүүрэн хүмүүсийн алга ташин баярлалдах дуу хаврын налуухан шөнийн дунд цуурайтан хөдөө талын дуутай ижилслээ. Энэ дуу баруун тасалгаанд унтаж байсан «Нэгдэл» хүүг сэрээлээ. Жаал хүү нойрмоглосон нүдээ нэг нээснээ дахин их л тухтай нам тайвнаар унтлаа. 

	Гэгээн саран тэнгэрийн хаяанаас мандан гарч яасан сайхан хаврын тунгалаг шөнө вэ? гэж цагаан хувцас нөмөрсөн хөдөө тал өөд инээмсэглэлээ.

	 


Ганпүрэв

	 

	ХАВРЫН ОТОР

	Хэдийгээр гуравдугаар сар гарсан боловч тал нутгийн шөнө бас л хүйтэн байлаа. Энд тэнд цоохортон үлдсэн цас сарны гэгээнд цайлзан харагдаад хаврын уриныг тэсвэртэйхэн эсэргүүцэж байх шиг сүртэй харагдана. 

	Олон малын хөлөөр цас хяхтнан дуугарч шөнийн нам жимийг эвдэж байлаа. 

	Сүрэн өвгөн номхон хээрийнхээ нуруун дээр хөндлөн сууж тамхиа амтархан сорж явна. Хээр хөдөө аян жинд олонт явж хаширжсан энэ өвгөн ойрдоо хэдий дулаан байсан боловч өргөн хар эмжээртэй цагаан дээлээ өмсөөд булигаар гутлынхаа гадуур нохойн арьсан дэгтий өмссөн болохоор хүйтнийг дэмий л тоосон шинжгүй салхи сөрөн малгайгаа гэдрэг сөхөн явахыг хажууд нь явсан бор гадартай хурган дээл, зүлгэж янзалсан арьсан гутал өмссөн ажил хөдөлмөр төдий л үзээгүй байрын хорь орчим насны дэгжин залуу атаархан харснаа даарсан бололтой чичирхийлэн эвшээлгэснээ:

	— Сүрэн гуай! Тэрэг минь өдийд хүрчхээ байхаа гэхэд:

	— За даа арай л юу бол доо, үхэр тэрэг хэчнээнхэн хурдан билээ гэв. 

	— Бид хэдийд хүрэх вэ?

	— Үхрээ тааваар нь бэлчээгээд явна. Өглөө л хүрнэ биз дээ гэхэд залуу, зориг мохсон байдлаар санаа алдана. 

	Өвгөн түүнийг хэсэг харснаа «Чааваас даа мөн ч гэнэнээрээ байна даа» гэж бодоод:

	— Яав, чи даарч байна уу? гэж асуухад

	— Гайгүй гэж залуу хэлэв. 

	— Буугаад, яв тэгвэл дулаацна гэхэд залуу түүний үгээр буулаа. 

	Хөгшчихсөн хөл нь явган явахад таатай шиг санагдаж бие нь ч баахан тавигдаж аятайхан болжээ. 

	— Сүрэн гуай! Манай энэ отор маань чухам хэр ашигтай юм бэ дээ? гэж залуу ямар нэг юм бодсон бололтой асуухад «энэ маань зүүдэлж явна уу даа» гэж гайхсан маягтай:

	— Хурал дээр ярилцсан шүү дээ. Тэгэхэд чи ч өөрөө ашигтай гэж... гэтэл залуу үгийг нь тасалж:

	— Тэр ч яах вэ. Олон түмнийг л зоригжуулахын төлөө шүү дээ гэхэд:

	— Юу? гэж өвгөн дуу алдсанаа «Чааваас даа чи чинь алба ч хааж үзсэн хүн дээ. Ингэж л зоригжуулж байсан хэрэг үү? Ай бас...» гэж бодоод хэдийн унтарсан гансныхаа үнсийг дөрөөндөө цохиж унагаагаад дахин нэрж эхэллээ. 

	Тэгээд хэсэг дуугүй явснаа:

	— За тэгж зоригжуулсан хэрэг байж, гэвч манай энэ оторлохоор авч яваа гурван зуу гаруй эр сувай үхэр бэлчээр сайтай газар очвол тарга хүч авч амархан тэнхэрнэ. Энд үлдээсэн малын бэлчээр ч хүрэлцээтэй уужим болно. Ингэж ялгахаар үхэр мөргөлдөж тулалдах нь бага болж, төлийг нь бүрэн хүлээж авахад ч тустай юм. Энэ чинь үзтэл ашигтай юм биш үү. Балдан шиг л гэдрэгээ юм яриад доошоо малтаад ажлаас ухраад байвал ямар ч ажил өөрөө бүтэхгүй шүү дээ. Бэрхшээлгүй ажил гэж ер байдаггүй юм. Ялангуяа хээр гадаа отор нүүдэл хийнэ гэдэг ч амаргүй дээ. Ингэхээр чи, бид хоёр нэг хаврын турш бие биеэ зоригжуулж ажиллах болно гээд өвгөн ёжирхуухан инээхэд хянамжгүй явж өвгөний гашуун үгэнд төөнүүлсэндээ хиймэл үсэн малгайгаа яаж ч дарж өмсөөд хүйтэнд олигтой нэмэр болохгүй мод болтлоо даарч байсан чих нь гэнэт халуун усанд дүрүүлсэн юм шиг халуу оргиход «За гайгүй дээ, чи ийм л сүрхий идэвхтэн байж, гэвч надтай адил сүж алдрах юм чамд бий дээ!» гэж залуу болоод:

	— Энэ ч ийм юм байна. Манай гурван дугуйлан нийлж хоршоо болсон нь ч ашигтай шүү дээ гэхэд

	— Тэр ч бас ашиггүй биш ээ! гэж өвгөн амны нь аясаар хэлэхэд «Одоо л миний санаснаар гууль нь цухуйх нь ээ» гэж бодсон залуу:

	— Чухмаа отор, хоршоо — аль ч ашигтай, гэтэл хамаг чухал нь энэ их ашгийг яаж гаргах вэ гэдэгт л байна. Жишээ нь: Манай ажлын хуваарилал дээр хүмүүс үг яриа гаргаж байна шүү дээ гэв. 

	Саран эцсийнхээ хурц гэрлээр гийгүүлж нэлээн холын юм ч ялгагдахаар харагдаж байлаа. Үхэр таран бэлчиж өтгөн өвс ховдоглон идэж байна. 

	Баатар хайрхан уул тун ойрхон сэхийн харагдаж сарны туяанд цасан бүрхүүлээ гялалзуулж байгаа нь ёстой нэрдээ зохицож эртний ямар нэг үлгэр домгийн баатар цагаан нөмрөгөө буруу талынхаа мөрөн дээр хааш яаш эгэлдэргэлдэн зогсож байгаа мэт ажээ. Энэ сүрлэг уулаа харан элдвийг бодож явсан Сүрэн өвгөн, Сэргэлэнгийн хэлсэн үгийг анхаарсангүй. 

	Сүрлэг сайхан энэ уул Сүрэнгийн өсөж хүмүүжсэн өлгий нутаг ажээ. Энэ уулын жалга суганд ургасан мод, бэлд нь байдаг тунгалаг ариун булаг эд бүхэн Сүрэн гуайд хэчнээн дотно сайхан санагдана вэ. Бургасны мөчир зайдлан үеийн хүүхэдтэйгээ уралдаж, эмнэг морьд сургаж эр чадлаа гайхуулж явсан амьдралынхаа хамгийн ид бахтай үе нь энд өнгөрсөн бөгөөд одоо тэр бүхэн нүдэнд нь харагдах мэт бодогджээ. Тэгэхэд энэ сайхан нутгийг нь, цэргийн хөлийн адуу суурилуулах нэрийдлээр ардуудыг нь албадан нүүлгээд харин өөрсдийнхөө малын отор бэлчээр болгосон нутгийн ноёдыг бодохоос дотор нь аягүйдсэн боловч «За даа түүнийг бодоод ч яах вэ. Тэртэй тэргүй бид энэ сайхан нутгийнхаа эзэд боллоо. Идсэн эрүү хувхайрч, идүүлсэн дов хөхөрнө гэгч яасан мэргэн онож хэлсэн үг вэ. Одоо би хэдийгээр насанд дарагдаж байгаа боловч урьдынхыгаа бодвол, ёстой бүрэн эрхт эзэн нь болоод чамдаа буцаж ирлээ шүү сүрлэг хангай минь» гэж бодож сэтгэл нь баясаж:

	— За үг яриа гаргадаг нь гаргана л биз. Юмыг хүн бүхний сэтгэлд таацуулах аргагүй шүү дээ. Чухамдаа, хөдөлмөрт ямар ялгаа байх вэ. За харин, чи бид хоёрын ажил ч ёстой нэг догь ажил шүү. Энэ нутгийг чи ямар гэж санана. Мөдхөн ногоо цухуйна даа гэснээ баярлангуйхан морио давирч:

	— За үүр ч цайх нь, очих газар маань ч дөхлөө. Одоо үхрээ нэг хурааж амсхийлгэе гэв. 

	Идэж цадсан үхэр хураахын хамт хэвтэцгээж яраглан хивнэ. Сарны гэрэлд бүртэлзсэн орчин тойрныг харж догдолсон сэтгэлээ дарж ядсан энэ өвгөн бас л тамхиа нэрж эхэллээ. 

	 

	* * *

	 

	Отрынхон ирсээр юу хүйгүй сар болчихлоо. Цоохортож байсан цас аль хэдийн арилж шинэ ногоонд хэлээ ороон иддэг малын хорхой нь хөдлөх боллоо. 

	Хавар гэдэг гайхамшигт цагт хүмүүсийн зүрх баясгалангаар цохилж гойд тааламжтай байдаг болохоор Сүрэн гуай ч сэтгэл тэнүүн байлаа. Гэвч энэ нь зөвхөн мал нь тарга тэвээрэг авснаар биш, орчин тойрны нь бүх юм урин цагийн эрхээр шинэчлэгдсэн байгаа орон дэлхий шиг хувиран өөрчлөгдөж байгаа мэт өөрт нь бодогддог ажээ. 

	Анх отроор ирсэн даруйд Сэргэлэнгийн байдал өвгөнд нэг л хачин санагдаж заримдаа дургүйг нь хүргэж байлаа. 

	Гэвч занг нь нэлээд сайн мэддэг болохоор онц ч их гайхдаггүй байжээ. 

	Сэргэлэн, бага сургууль төгсөөд суманд жил гаруй ажиллажээ. Тэгээд ажилд ер нь тааруу болоод бие өвчтэй гэрт хүнгүй гэж үглэж уйлаад гэртээ иржээ. 

	Тэгээд гэртээ ирээд ч хийж нэмэр болсон юмгүй уржнан хавсрал байгуулахад бичиг үсэгтэй тул нягтлан бодогч болж мал маллахаас хөндийрсөн юм. 

	Тэгээд хавсралд нягтлан бодогч нэр зүүж нэг их хийгээд байх юмгүй болохоор ажил төрөлд хуруу нэмэхийн оронд харин хошуу нэмэрлэж явдаг болжээ. 

	Ноднин эндэх гурван хавсрал нийлж хоршоо болоход хуучин хавсралд ажилтай байсан хэд хэдэн хүний хамт үүрэгт ажлаасаа чөлөөлөгдөж одоо оторт хуваарилагдсан нь энэ байжээ. 

	Энэ нь Сэргэлэнгийн санаанд тун тохирсонгүй боловч гишүүдийн хурал дээр ямар ч ажил хийнэ гэсэн амандаа баригдаж аргагүй хүлээж авсан юм аж. Сэргэлэн, хавсралын дэд дарга байсан Сүрэн өвгөн мөн одоо оторт явж байгаа болохоор өөртэйгөө адил л бодолтой байгаа гэж санаад өвгөнд холуур тойруулан хэд хэд дахин ярихад чухам санааг нь ойлгосон юм уу үгүй юу «Ямар ч ажил ялгаагүй» гэдэг байжээ. 

	«Дургүйд хүчгүй» гэгчээр Сэргэлэн анхандаа ямар ч юм хийж чадахгүй байлаа. Түүнийг малд явуулсан ч, майхандаа хоцроосон ч ихэнх ажлаа өвгөн өөрөө хийхгүй бол болохгүй байлаа. 

	Гэтэл сүүлийн үед Сэргэлэн мэдэгдэм засрахад «За манай Сэргэлэн одоо л засрах нь залуу хүн ингэлгүй ч яах вэ» гэж өвгөн учиргүй баярлажээ. 

	Гэтэл нэг өдөр Сэргэлэн малд яваад үдлэх цаг нь аль эрт өнгөрчхөөд байтал ирэхгүй болохоор өвгөний сэтгэл баахан тавгүй болж байн байн гарч бараа харлаа. Тэгээд бүр ирэхгүй болохоор нь морио барьж хойноос нь явдаг юм билүү дээ гэж бодож байтал өмнөх хөндлөн ухаа дээгүүр үхэр нь бэлчсээр гарч иржээ. 

	Харин ердөө л хариулгагүй яваа юм шиг бутарсны нь ажаад өвгөн яачихаа юм бол гэж гайхаш тасарч байтал үхрийн хойноос морио хөтөлсөн хоёр хүн гарч ирснээ нэг нь мориндоо мордоод цааш явжээ. 

	Үлдсэн нь Сэргэлэн бололтой, үхрийнхээ түрүүчийг нааш эргүүлчхээд л давхиад айсуй. Гэвч үхэр нь арай эмхгүй, зарим нь ухаагийн цаанаас гарч ирсээр байгаагаар бол бас цаана нь үхэр үлдсэн бололтой байв. 

	Сэргэлэнг ирэхэд:

	— Аа хөө чи үхрээ арай задгай орхичхов оо доо. Нүдэнд ойр байвал зүгээр сэн гэхэд,

	— Аяга цай уух хооронд гайгүй байлгүй гэж дурамжхан хэллээ. 

	— Сая чамтай явсан юун хүн бэ?

	— Балдан гэж бүр дургүй нь хүрсэн янзтай хэлэхэд өвгөн «За хууч нь хөдлөх нь дээ» гэж бодоод дахиж дуугарсангүй. Орой малаа хотолж Сүрэн хуучин заншлаараа малаа зүслэн бүртгэхэд зургаан үхэр дутуу байлаа. Одоо Сэргэлэнд хэлээд ч хожидсон тул эрэлд явахаар яарлаа. Сэргэлэн ядахдаа хаана гээгдэж хоцорсны нь ч мэдэхгүй байлаа. Эрэлд Сэргэлэн явахаар боллоо. Түүнийг явахад нь:

	— За энэ хэдэн үхэр, Балдан та хоёрыг ярилцаж суух зуур л салсан байх. Тэгээд чамайг үдлэхээр ирсэн хооронд бүр холдсон хэрэг. Чи өөрийн бэлчээсэн газраараа л сайн эр! Нутагшаад гүйсэн ч байж болзошгүй. Сайн дулаалж өмс! Буугаа ав! гэж өвгөний захихад Сэргэлэн дуугарсан ч үгүй мордоод явчихлаа. 

	Хотоо эргэн явсан Сүрэн, салхи жихүүхэн хөөрөгдөж, тэнгэр ямар нэг сиймхий бөсөөр бүтээлгэсэн юм шиг униартаж саран давхар хүрээтсэнийг ажиглан «Маргааш бас л базаахгүй өдөр болох нь дээ» гэж бодно. 

	Сэргэлэн буцаж ирж яана уу гэж хотныхоо хажууд сууж чимээ чагнахад салхины исгэрэлтээс өөр юу ч сонсогдсонгүй. Гэтэл нэлээд ойрхон чоно үс босмоор аягүй улихад өвгөн яаран босож явлаа. Гээгдсэн малаа бодох тутам сэтгэл нь тавгүй болж бүр үймэрчээ. «Арай осол эндэл гараагүй байгаадаа. Энэ золигийн чоныг үндсээр нь устгах сан. Намайг буугүйг мэдээд ойртох санаатай ч байгаа юм уу» гэж элдвийг бодон хотоо эргэсээр байв. Шөнө ч цаг минутаар түргэн өнгөрсөөр байлаа. 

	Өглөө болтол Сэргэлэн эргэж ирсэнгүй. Гэвч өвгөний сэтгэлд одоо л ирнэ гэдэг бодол өөрийн эрхгүй төрж бүтэн шөнийг нүд анилгүй өнгөрөөж, алжааж ядарсан боловч яаран сандран хоол унд бэлтгэлээ. Сэргэлэн бас л ирээгүй тул галаа сайн унтрааж малынхаа хашааны үүдийг зөрүүлж дараад малаа бэлчээлээ. 

	Өчигдөр оройн байдлаар тэнгэр муудмаар байсан боловч тогтуун сайхан өглөө боллоо. Гэтэл өвгөний үхрээ тууж дөнгөж бэлчээрт хүртэл хаврын тэнгэр гэдгээ гайхуулах гэсэн шиг гэнэт салхи хөдөлж, алсын уулын ард хэмжээлшгүй их түймэр гараад түүний утаа дээшээ цойлж байгаа юм шиг цагаан үүл яах ийхийн зуургүй огторгуйг бүрхээд цас бударч эхэллээ. 

	Өвгөн байдал биш болохыг тааварлаж малаа нөмөр газар аваачихаар хураатал тэнгэр ч түүнтэй тэмцэлдэх гэсэн шиг бүр ч шуурч гарлаа. Цагийн уриныг дагаж үс ноосоо гээж байсан үхэр энэ шуурганд нэвт үлээгдэн бөмбөлзөн чичирч толгойгоо сэгсрэн салхины уруу шогшлоо. 

	Сүрэн алдсан малаа, Сэргэлэнгийн тухай ч бодох завгүй болж юу ч гэсэн үхрээ л уруудуулахгүй юм сан гэж номхон хээрээ гуядан, гуядан үхрийн нэг талаас нөгөөд нь гарч байлаа. Хэрэгтэй цаг болгонд эзнийхээ сэтгэлийг тааварлаж хурдан удааны нь аяыг нийцүүлж чаддагтаа сайндаа давируулж, хэтэрлээ гэхдээ л амаа сугсчуулахаас өөр зовуурь үзээгүй номхон хээр, өнөөдөр хулсан ташуурын ямт дараа дараагаар үзэж хүч мэдэн харайлгаж байлаа. 

	Нойтон цас нүүр нүдийг нь шавж, зүдэрч туйлдсан биед нь улам дараас болно. Шуурга бүр ширүүсэж эмээлээс нь авч хаях шахан тэсвэрлэх аргагүй боллоо. Гэвч «ийм юмнаас л хамгаал гэж надад энэ олон малаа найдаж өгсөн шүү дээ» гэж бодохоос өвгөний хүч зориг нэмэгдэж байгаа мэт боловч цаг өнгөрөх бүр чадал нь шавхагдаж, хоёр хөл нь дөрөөгөө жийх тэнхээгүй болжээ. 

	Ингэж арга алдарч байтал уруудаж байсан үхэр нөгөө жалгаасаа гэнэт хумигдлаа. Сүрэн нүдэндээ итгэж ядан байтал нөгөө талд нь морьтой хүний бараа бүртэлзэн харагджээ. 

	Өвгөний дотор ямар нэг гэрэл харвасан мэт болоод сэтгэл догдлон өөрийн эрхгүй «Сэргэлэн, Сэргэлэн минь!» гэж шивнэлээ. Алдарсан бие нь ч хөнгөрч, нэг л чадал ороод явчих шиг болжээ. 

	Бие бараагаа харахтай зэрэг хязгааргүй элсэн цөлд төөрөөд үхэхийн даваан дээр амьд хүн үзсэн шиг яаран бие бие уруугаа тэмүүлсэн энэ хоёр, зүс танигдахуйц ойртохтойгоо зэрэг ямар нэг юманд хашигдсан мэт зогтусан зогсчихлоо. Тун сая зүрх догдлон баярласан өвгөн харин энэ жолоогүй шуурганаас залгисан юм шиг болж гайхан, айх, сэжиглэх давхацжээ. «Сэргэлэн! Сэргэлэн минь яагаа юм бол? Түүнд ямар нэг тусгүй явдал учирсан байх. Би юунд түүнийг эрэлд явуулав даа. Юу ч гэсэн түүнд ямар нэг саад тохиолджээ. Тэгээгүй бол энэ Цэрмаа хүүхэн юунд ингэж гэнэт газар дороос гарсан юм шиг энд ирэх билээ» гэдэг бодол өвгөнийг шимшрүүллээ. 

	Цэрмаа ч өвгөнийг ганцаархнаа явааг нь үзмэгцээ «Сүрэн гуай юунд ганцаараа яваа юм бэ. Сэргэлэн минь яачих аа вэ? Ийм үеэр яагаад алга байгаа юм бэ? Өвдөө юү? Гэртээ хариа юу? Ямар хэрэгтэй гэж малаа хаяад буцдаг юм» гэж бодохоос дотор нь аягүйджээ:

	Хар шуурга эдний сэтгэлийг яаж ойлгох вэ? Дөнгөж хумьж бөөгнүүлсэн үхэр эднийг ингэж түр алмайран гайхах зуур дахин уруудаж эхэлсэн тул энэ хоёр ямар нэг зөрчиж болшгүй нууц команд сонссон юм шиг үг ч дуугаралгүй үхрийнхээ хойноос хөөцөлдлөө. 

	Бүрий болох үед хоёул үхрээ арай гэж Талын эрээн гэдэг жижиг боловч өтгөн сахлаг бургастай манханд оруулан тогтоолоо. 

	Талыг бодвол энд яг л гэрт орсон юм шиг боллоо. Шуурга хэдийгээр урьдынхтайгаа адил хүч мэдэн үлээж байсан боловч тэдний толгой дээгүүр шуугин өнгөрч байлаа. 

	Тэр хоёрын норсон хувцас, яс нэвтлэм янгинуулж тэсэхүйеэ бэрх байх бөгөөд үхэр ч шуурганаас сүнсээ зайлтал айсан мэт бургасны нөмөрт дагжин зогсоцгоов. 

	Шөнө дунд өнгөрөх үеэр шуурга, эхэлсэн шигээ л гэнэт зогсов. Олон цаг нойр хоолгүй даарч ядарсан өвгөн, хүүхэн хоёрт үлдэж байгаа хагас шөнө хэчнээн урт санагдсаны нь хэмжээлэхэд бэрх биз. 

	Тэр хоёр, үхрээ бэлчээсээр буцах замдаа Сэргэлэнгээ дурсан ярилцсаар майхандаа дөнгөж дангаж ирснээ ч мэдсэнгүй. 

	Хүчит шуурга эзгүй майхныг дураараа дээрэмджээ. Үхрээ бэлчээн нүдэнд ил орхиод хоёул юм хүмээ тэгшилж янзлаад хоол унд хийж идлээ. Бүх шөрмөс, булчин нь сулартлаа ядарсан өвгөний биед халуун хоол ормогц нүд нь анилдаж эхэлжээ. 

	Цэрмаа хэдийгээр буцахыг завдсан боловч хоёр шөнийн турш нүд аньсангүй, шуурганд туйлдталаа нүдүүлж ядраад өөрийн эрхгүй нүд нь анилдан суугаа өвгөнийг хараад:

	— Сүрэн гуай! Би өнөөдөр явахаа больё. Сэргэлэн ирэх байх. Хэрэв би явчихвал та ганцаараа хэцүүднэ. Хоёулаа байвал ядаж ээлжээр унтана шүү дээ. Одоо та түр ч гэсэн унтаж ав! Би үхэрт явъя гээд гарлаа. 

	Орой болтол Сэргэлэн бас л ирсэнгүй. Тэгэхлээр хоёул сандарч эхэллээ. 

	Нар шингэж байтал хоршооны эрхлэгч Баяр, малын эмч нар гэнэт хүрч ирлээ. Тэд отрууд шуургаар яаж өнгөрснийг эргэж яваагаа мэдэгдээд мал мэнд эсэхийг лавласанд Сүрэн:

	— Мал сайн, гарз хохиролгүй өнгөрсөн. харин ганцаардаад сүрхий тэвдэж байтал ашгүй сайн хүн санаагаараа гэгчээр Цэрмаа ирж тусалсны хүчээр осолгүй өнгөрүүллээ. 

	Зайлуул эмэгтэй хүн мөртөө ажилд шургуу, зоригтой тэсвэртэй гэдэг нь. Ийм хүнтэй мал маллахад мөн бахтай юм гэхэд үгийг нь анхааралтай сонсож суусан эрхлэгч сэтгэл ханасан байдалтай толгой тохисноо Цэрмаа уруу талархсан янзтай харж:

	— Би бордоо ногоо тарих газраар ороод ирлээ. Тэд ажлаа амжилттай хийж байгаагаар барахгүй, чухал үед отрынхондоо тусалсан чинь тун зөв болжээ. Мал бол малчин хүний амьдралын гол зүйл шүү дээ гэлээ. 

	— Харин нэг сүрхий явдал болоод байна. Манай Сэргэлэн хэдэн үхэр явуулчхаад хойноос нь эрэхээр гараад өнөө хүртэл бараа сураг алга гэж Сүрэн гуай их л зовонгуй хэлтэл Баяр. 

	— Та дэмий юманд санаа зовжээ гэж эршүүд хэлснээ гайхаш тасран зогссон Цэрмааг харж «Эвгүй ч юм болов уу» гэж бодсон маягтай хэсэг зуур дуугүй болсноо

	— Алдсан малыг нь авынхан олсон, харин Сэргэлэн замаа баахан алдаж байна даа. Эрэлд явах гэж эндээсээ шууд усаа чиглэсэн юм байх. Тэгээд шөнө Балданыд хоноод шуурга болж хамаг амьтан тэвдэж байхад, Балдан Сэргэлэн хоёрыг лонх хүзүүдээд сууж байна гэж сонсоод яваад очлоо. Гэтэл намайг харахтайгаа зэрэг «Хоршооны ажлын хуваарилалт зохисгүй байна. Та нар хавсралд албатай байсан хүмүүсийг яагаад анхаардаггүй юм бэ» гээд загналаа. 

	Согтуу улстай юу ярих вэ? Өнөө өглөө биднийг гарахад өчигдрийнх нь хэтрээд хөдөлж чадахгүй хэвтэж байна гэлцэнэ билээ гэснээ царай нь жигтэйхэн болж яах ч аргаа олохгүй зогсож байгаа Цэрмааг хэсэг хараад:

	— Та нарыг амжилттай сайн ажиллаад байхад ирж тусгүй юм ярьсан маань эвгүй ч болов уу даа. Гэвч ийм юмыг нуугаад яах вэ. Харин яаж эднийг засаж авах вэ гэдгээ бодоцгооё. Цэрмаа минь үүд өрх чинь тус тусдаа боловч Балдан чиний ах чинь юм байна, чиний үгийг арай илүүхэн авч магадгүй юм. Тэгэхээр чи сайн хэлж байгаарай. Ер нь Сэргэлэнг уруу татаж байна. Авд явж байснаа хэнд ч хэлэлгүй буцаж харих замдаа Сэргэлэнг бас ятгасан бололтой юм. За харин Сүрэн гуайд нэг өөдтэйхөн хань ирүүлэхийг бодъё. Хүн иртэл Цэрмаа эндээ байж бай даа гэлээ. 

	Цэрмаа, эрхлэгчийнхээ хэлсэн сүүлчийн үгийг ер анхаарч мэдсэнгүй, нүдэнд нь балартлаа согтоод арчаагүй болсон Сэргэлэнгийн дүр үзэгдэх шиг болж, хамаг бие нь сулрахын зэрэгцээгээр түүнтэй анх танилцсан нь тэр хэвээрээ сэтгэлд нь ургалаа. 

	Цэрмаа анхандаа үеийнхээ бусад хүүхнүүдтэй адил Сэргэлэнг залхуу өөдгүй амьтан гэж тоодоггүй байжээ. 

	Гэтэл яагаад ч юм хурал цуглаанд хамт суухдаа хэнийг ч анхааралгүй хулгай нүдээ Сэргэлэн рүү бэлчээдэг байжээ. Тэгээд л сүүлд нь өөрийгөө зэмлэж «За би бүр шал өвчтэй юм. Түүгээр би яах билээ» гэж бодох боловч өдөр ирэх тутам Сэргэлэнг бодох нь нэмэгджээ. Заримдаа өөрийнхөө энэ харцаа Сэргэлэнгийн харцтай тулгарахад орох газраа олохгүй ичдэг мөртөө дотор нь жигтэйхэн баясал төрдөг байлаа. Ингэхлээр түүнд Сэргэлэн тийм ч өөдгүй амьтан биш, харин ажилд тааруугаараа л баахан дутагдалтайгаас биш ер нь шав хийсэн залуу л харагддаг болжээ. Нэг удаа үеийн хоёр хүүхэнтэйгээ ярилцаж байтал юунаас ч болсон юм тэдний яриа гэнэт Сэргэлэн рүү шилжээд нэг нь «за Сэргэлэн ч ёстой өөдгүй амьтан» гэхэд нөгөө нь «тэгээд их зантай нь яана» гэлээ. Үүнийг сонсоод Цэрмаагийн дотор нь хачин болж «үгүй, та нар чинь яасан бүдүүлэг улс вэ? Хүнийг тэр гэмээ болих зуур юунд ингэж муу хэлнэ вэ» гэхэд нэг нь «Мань хүн Сэргэлэнд дурлачихжээ» гээд хоёул шоолон инээлдэхэд Цэрмаагийн бүр ч дургүй, нь хүрээд «үгүй ер дурласан ч яадаг юм. Дутагдалтай хүн засарч болдоггүй юм уу» гэжээ. 

	Тэр өдрөөс хойш, Цэрмаад Сэргэлэн бүр дотно санагдаж, хоёр гурван өдөр ч уулзахгүй бол хүсэн мөрөөддөг болжээ. Цэрмаа түүнийг засарна гэж бат итгээд засрахад нь ч тусалъя гээд түүнд улам ойртдог болжээ. Харин Сэргэлэн өөрт нь дургүй юм уу! Нэг л анхаарсан шинжгүй явахад Цэрмаа тун их бачимддаг байжээ. 

	Өнгөрсөн зун нэг сайхан саруул шөнө юм сан. Зэргэлдээ усанд гарсан киног Цэрмаа хотынхонтойгоо хамт очиж үзээд буцаж явжээ. Тэгэхэд Сэргэлэн хажууд нь ирээд аяархан дуугаран «Цэрмаа чи жаахан хүлээгээч! Чамтай уулзах хэрэг байна» гэж хэлээд мориныхоо ам татан хоцроход Цэрмаа хүмүүсээс зовж шууд хоцорчхолгүй, мориныхоо амыг үл мэдэг татсаар нэлээд хоцроход Сэргэлэн гүйцэж ирээд зэрэгцсэнээ «Цэрмаа! би... Би чамтай танилцъя гэсэн юм. Чи зөвшөөрөх үү» гэхэд Цэрмаа тэссэнгүй инээд алдаж «Бид ер нь бие биеэ таньдаг л шүү дээ» гэв. Сэргэлэн аягүйрхсэн байдлаар «Танихад ч олон янз шүү дээ. Тэгээд ч чи мэднэ шүү дээ» гэхэд Цэрмаа нэгэнт түүний сэтгэлийг мэдсэн боловч зориуд үл мэдэг ч болон — Аа би л мэдэхгүй юм» гэтэл Сэргэлэн бүр зуузай холбож ирээд яахын амжилгүй хүзүүгээр нь тэврээд «Чи мэдэх ёстой» гэснээ хацар дээр нь шовхийтэл үнсчхээд морио гуядан давхижээ. 

	Энэ нь хэдий цочмог болсон боловч Цэрмааг хэчнээн баярлуулсан гэх вэ. Түүнээс хойш Цэрмаад, Сэргэлэн чухам л өмчийн хүн гэж бодогдоод дутагдлыг нь эрээлэлгүй хэлж засахыг оролджээ. 

	Сэргэлэн ч үгийг нь хүлээн авдаг байлаа. Тэгсээр сүүл сүүлдээ энэ хоёрын харилцаа олны дунд бүр нууц биш болжээ. 

	Сэргэлэнг ч хүн бүр засарч байна гэж магтдаг боллоо. Ингэхэд Цэрмаа туйлгүй баярлана. 

	Шуурганаар Цэрмаа оторт туслах гэж өөрөө зүтгэжээ. Тэгэхэд нөхөд нь наадам хийж «Чи Сэргэлэнгээ үзэх гэж л явах гээ юү дээ?» гэхэд «Би ямар нүдээ аниад очилтой биш, тэхээр үзэлгүй яах вэ дээ. Тэгээд ч Сэргэлэн хоршооныхоо хөрөнгө хамгаалж байгаа юм биш үү» гэжээ. 

	Одоо Цэрмаа энэ бүхнээ санахад аймаар ч юм шиг, ичмээр ч юм шиг болж яах учраа мэдэхгүй, эрхлэгчид за ч гэсэнгүй, үгүй ч гэсэнгүй харин Сүрэн гуай:

	— Эрхлэгч ээ! надад өөр хүн хэрэггүй, Сэргэлэнг минь л явуулаарай, засарна аа, гэмгүй гэлээ. 

	Цэрмаа, Баяр Дорж хоёрыг явмагц өвгөнийг тэврээд 

	— Өвгөн гуай! Би яана» гээд уйллаа. Өвгөн баргар бүдүүн гараар түүний толгойг энхрийлэн илж, 

	— За Цэрмаа минь битгий уйл! Хүний амьдрал гэдэг тун нарийн төвөгтэй юм шүү. Ямар ч саадгүй шууд шулуун юм хаа байх вэ? Бодохгүй юу? Өчигдөр хэчнээн сайхан дулаан байлаа. Гэтэл нүдгүй шуурга боллоо. 

	Гэтэл өнөөдөр бас л хайлаад дуусаж байна. Аргагүй цаг нь болоод байна шүү дээ. Хавар зайлцаагүй болдог шүү дээ. Манай ажил амьдрал, Сэргэлэн ч үүнтэй өөрцгүй шүү дээ. Сэргэлэн нөхдийнхөө үгийг авч ажилд ойртоод их засарсан, харин энэ чухал үеэр тусгүй юм боллоо. Эрхлэгчийн хэлдэг ч аргагүй үнэн. Балдан л уруу татаж байна. Балдан та хоёр ах дүү байтлаа тун өөр юм. Өөр байх нь зөв. Чи бол манай шинэ үеийн хүн, тэгээд ч ажил хөдөлмөр хийж өслөө. Балдан бол багаасаа яамны бичээч нэр зүүгээд ажил хөдөлмөрөөс хөндий байсан, Тэгэхэд тэд чинь одоогийн манай кадрууд шиг ардын аргал усны ажилд ч туслах нь бүү хэл, бичээд суух ажлаар ч ховор байсан юм. Харин Сэргэлэнд өөрт нь буруу байна шүү дээ. Эрх тушаал боддог, биедээ ажлын амрыг шилдэг буруу бодол байгаа болохоор Балдантай үг нийлж түүний хэлсэн ярьсны нь үнэмшиж байгаа хэрэг л дээ. 

	Манай амьдралын хавар ч эгнэгт эхлээд байна. Харин энэ хавар байгалийн хавраас хүчтэй. Манай зөв үйлс Сэргэлэнг байтугай, Балданыг ч энэ цас шиг хайлуулах болно. Ингэхлээр хий бачимдаж сандраад яах вэ. Харин тэдэнд хаврын энэ илчийг аль болохоор түргэн хүртээхийг л бид бодох хэрэгтэй дээ охин минь гэлээ. 


САРАН-НАМЖИЛ

	 

	ГАХАЙН БОРДОО

	Ар Ухаа гацааны Алтанбулагийн айлынхны дотор Аминбөх өвгөн Норсаймаа гэдэг эхнэртэй хоёул аж төрөн амьдарна. 

	Норсаймаа, гахай тэжээх арга сайтай хүн тул хувьдаа тэжээж байгаа гахайнууд нь яг л бөмбөг шиг бөв бөөрөнхий болтлоо таргалжээ. 

	Өвгөн Аминбөх ч гэсэн «Гахай, тахиа тэжээх ер нь зүгээр юм. Ааг шавхруугаар тэжээдэг болохоор будааны ааг заарам ч гээгдэхгүй, мах өндгийг нь идэх, эсвэл худалдахад ч орлоготой юм» гэж ярьдаг байжээ. Гэтэл өнгөрсөн өвлөөс хойш өвгөн, хувьдаа гахай тэжээхийг дургүйцдэг болсноор барахгүй бүр жигшдэг болжээ. 

	Хувьдаа гахай тэжээх нь зөвхөн эхнэрийн нь ажил тул өвгөнийг ажил хийхэд ер саад тотгор болдоггүй ажээ. 

	Ийм байтлаа өвгөн, гахай тэжээхийг юунд дургүйцээв? гэвэл Норсаймаа гахайгаа тэжээхэд жигтэй арга хэрэглэснээс болжээ. 

	Аминбөх өвгөн тариалангийн хоршоонд орж «унаа тэжээгч» болоод сар гаруй ажилласны дараа ийм явдал болж гэнэ. 

	Хоршооныхон гучаад морь, луус тэжээхэд нь амар гэж Аминбөхийн гэрийнх нь өмнө хороо барьж өгчээ. Аминбөх «үнэхээр санаандаа таарсан ажил оллоо» гэж их баярлан идэвхтэй ажиллалаа. Ямар ч цасан шуургатай байсан унаа тэжээх цагтаа морьдын хорооноос ер холдохгүй сахиж байж тэжээнэ. Аминбөх морьдын хороонд гахай, тахиа ороод бордоог нь идэж бутаргах, асгах юм уу, тэжээлийн онгоцонд өд, шороо муусайн юм оруулбал морь унаа түүний нь идээд ханиад өвчин хүрч магадгүй гэж бодоод л тэгж сахисаар байж тэжээдэг ажээ. 

	Хэрэв өвгөн хоршоондоо очиж өвс бордоо авах юм уу, ямар нэг ажил гарч унаа тэжээх цагтаа морьдын хорооноос холдох бол заавал эхнэрээ дуудаж харуулах юм уу, орондоо ажиллуулна. Норсаймаа өвгөний ажил орлож хийх бүрдээ л гахайгаа дуудаж дагуулан морьдын онгоцноос буурцаг шиш мэт бордоо битүүлэн авч гахайдаа идүүлнэ. 

	Эхний нэг хоёр удаа өвгөн үүний нь ажигласан ч үгүй учир ямар нэг явдал болсонгүй өнгөрчээ. 

	Харин цаашдаа энэ явдал үргэлжилсээр байсан тул өвгөн мэдээд гахай тахиа тэжээхийг дургүйцжээ. 

	Аминбөх өвгөн манжийн хуурмаг үед газрын эзэн Карп ламынд зарцлагдан байхдаа нэг жил турш өвчинд нэрвэгдээд эмнүүлэх зоосгүй гачигдаж, удаан хэвтсэнээс одоо хөл нуруу өвдөх хуучтай болж, хүч гаргах хүнд ажил хийж чадахгүй болжээ. Түүний хүү Батсан, Түнлюгийн дунд сургуульд сурдаг тул Аминбөх өвгөн гэртээ эхнэрийн хамт хүн бүлээр их л дутмаг билээ. 

	Гэвч «унаа тэжээгч» болсноосоо хойш өвгөн үг ярих л бол үгийнхээ түрүүнд заавал «хэрэв хоршоонд орж нийгэм журмын замаар явахгүй юм бол над шиг өвчин хуучтай чадалгүй хүн яаж амьдрах вэ?» гэж баярласан сэтгэлээ илэрхийлнэ. 

	Норсаймаа, унааны нь бордооноос гахайдаа идүүлдэг талаар өвгөнийхөө тэгж ажиг авсныг мэдсэнгүй. Нэг өдөр өвгөнийхөө ажил орлож хийхээр хороо уруу очихдоо мөн л гахайгаа дагуулж очоод бордооноос нь идүүлж байжээ. Өвгөн буцаж ирэхдээ үүнийг үзээд цээжиндээ гал ноцсон мэт уурлан хашааны цулам авч гахайн толгой руу байдаг чадлаараа цохив. 

	Гахай хамраасаа хар цус асгаруулан «хий» гэж муухай дуугаран чарлаж гүйв. 

	Норсаймаа энэ дууг сонсоод хорооноос сандран гарч «хөгшин зөнөг, ганц гахайг минь алчхав уу...» гэж амандаа дүлгэнэн хэлсээр гахайн хойноос явав. 

	Түүнээс хойш Норсаймаа гахайгаа энд авчрахаа больжээ. Гэтэл яасныг бүү мэд. Өнөө гахай өдрөөс өдөрт л улам таргалж байлаа. 

	Аминбөх гуай түүнийг харах бүрдээ л «Сонин юм аа! зөвхөн бэлчээрийн ногоо, аага заармаар тэжээгээд энийг ингэж таргалуулах гэж? Эсвэл будаагаар тэжээж байна уу? Тиймгүй л баймаар. Манай хөгшин арвилж гамнахыг мэддэггүй ч хүн биш, ер нь манайд илүү будаа үлдээгүй шүү дээ» гэж дотроо бодон чухам учрыг нь олохгүй сэжиглэнэ. 

	Өвгөн бодон бодсоор «Чамайг ямар арга хэрэглэн нуувч юугаар тэжээж байгааг нь заавал мэдье дээ» гэж гэнэт шийдэв. 

	Нэг өглөө өвгөн эрт босоод хороонд орж морьдоо тэжээгээд онгоцны хажууд зогсож байтал нь гахайн «хур хар» гэж хуржигнах дуу сонсогджээ. 

	Тэгэхэд Аминбөх гуай «Энэ лав Норсаймаа гахайгаа тэжээх гээд намайг эрж яваа байх. За ашгүй Өнөөдөр чиний чухам юугаар тэжээдгийг нь үзнэ дээ» гэж бодоод тэндээ сэмхэн чагнав. Удсан ч үгүй гахай хуржигнах нь зогсов. Аминбөх хорооны үүдний завсраар сэмээрхэн харахад өнөө гахай нэг хувингийн дэргэд зогсоод ямар нэг юм учиргүй үмхэлж байна. Норсаймаа алга. Тэгээд өвгөн хажууд нь явж очоод харахад хувинд нь хоршооны уналгын бордоо байв. Өвгөн цочиж бүх бие нь мөсөн хонгилд орсон юм шиг зарсхийн жихүүрч, царай нь цайн, цээжээ дэлбэлмээр уурлав. Ухасхийн өнөө бордоог нь аваад гэр өөдөө явж байтал мань гахай араас нь дагаж «идэж байгаа бордоог минь юунд булаав» гэх шиг «хур» хийн хахир дуугаар чарлаж гүйнэ. Энэ дууг сонссон Норсаймаа гэрээсээ «Хэн бэ? Идүүлж байгаа гахайг минь юунд саатуулаад байгаа юм. Энэ бас л зүүн гэрийн Жаргалан хүү биз дээ» гэж чанга хашхирсаар санд мэнд гарч ирлээ

	Өвгөн өөдөөс нь:

	— Чи энэ бордоо хаанаас авчрав? гэж зандран асуугаад нүдээ гөлийлгөн хувин барьсан гар нь чичирч байв. 

	— Аа, юу... гэж санаандгүй гүйн гарч ирээд өвгөнөө гэнэт харсан Норсаймаагийн хоёр нүд зурмын нүхэнд зул шатаасан юм шиг гөлөлзөн хэлэх үгээ олохгүй гэдрэгээ ухран зогсов. 

	— Чиний энэ чинь одоо юу болж байгаа юм бэ? Нүүрийг минь барж байгаа олиггүй амьтан чи... гэж Аминбөх эхнэр лүүгээ хорсолтой гэгч хараад үгээ үргэлжлүүлэн:

	Бид гахай тэжээх чадалтай бол тэжээе. Чадалгүй бол больё. Чи юунд хоршооны унаа тэжээх бордоо хулгайлав гээд уурласнаасаа ч болсон юм уу, чухам яаснаас болсон юм амьсгаа нь давхцаж байлаа. Эхнэр нь толгойгоо унжуулан зогсоно. 

	Аминбөх, барьж байсан хувингаа пяс буутал газарт чулуудаад:

	— Ай, Аминбөх би үнэнээрээ явж тавин нас насаллаа. Өдий болтол намайг ямар янзтай явж ирснийг хэн ч мэднэ. Өнөөдөр чи миний нэрийг барж дууслаа гэж хэлээд адууны хороо уруу явлаа. 

	Эхнэр нь үдийнхээ будаа бэлтгээд өвгөнөө ирэхийг хүлээсээр байв. 

	Үд хэвийсэн боловч Аминбөхийг ирэхгүй болохоор эхнэр нь морины хороо уруу очиж ичингүй царайлан:

	— Өвгөөн! Будаагаа идээч гэхэд Аминбөх сонсоогүй юм шиг л сууна. Аминбөх шанааны нь судас ус дусах шиг дүнгэнэн толгойгоо бөхийн дуугүйгээр тамхиа татна. 

	Энэ жилийн хавар Ар Ухаа гацааныхан бүгдээрээ хоршоожоод гишүүдийн их хурал дээр «хоршооны дагалдах үйлдвэрлэлийг төлөвлөгөөтэй хийж хоршооны гишүүдийн орлогыг нэмэгдүүлж амьдралыг нь сайжруулъя» гэж тогтоогоод хоршоонд мэгж гахай арван тав, бордооны гахай тавиад ...-ыг авчирч «гэрийн тэжээлээр тэжээх газар» байгуулжээ. 

	Өчигдөр орой хоршооны хамаарах комисс хуралдаж дагалдах үйлдвэрлэлийн тухай ажил ярилцахад «гахай тэжээгч»-ийн хөдөлмөрийн хүч хүрэлцэхгүй байгааг судлаад Норсаймаа гахай тэжээхдээ бүр нэртэйг мэддэг тул түүнийг гахай тэжээгчид туслуулахаар тогтжээ. Хоршооны эрхлэгч Баянсан Аминбөхийн гэрт ирэхэд өвгөн эмгэн хоёрын алин ч үгүй, ханзан дундах ширээн дээр саяхан аягалж тавьсан хоол нь уур савсаж байлаа. Баянсан гайхаж «энэ хоёр хөгшин хаашаа явчих аа вэ?» гэж хэлснээ эрэхээр гэрээс гарч морины хороо уруу алхав. 

	Гэнэт тэндээс:

	— Би хүний царай яаж харах билээ гэсэн эмэгтэй хүний чичрэнгүй дуу сонсогдлоо. Баянсан түүнийг сонсоод нэн сонирхож яаран хорооны үүдэнд очоод лавлаж харлаа. 

	— Чи хоршооны эрхлэгчид очиж биеэрээ учраа тодорхойл! Хоршооны юм хулгайлах чинь чихээ аваад амандаа хийж байгаатай адил шүү. Хоршоо чинь манай гэр, манай амьдралын түшиг шүү гэх бүдүүн сөөнгө дуу гарав. Баянсан энэ үгийг сонсоод өөрийн эрхгүй морины хороо руу алхан оров. 

	Нүдээ нухалж бөглөрч таглартлаа уйлж байсан Норсаймаа одоо бүр ч орох газраа олж ядан байхад түүний хамрын үзүүр лүү нүднийх нь нулимс дусал дуслаар бөмбөрч байлаа. 

	Баянсан энэ хоёрын чухам учрыг мэдэх үг дуугарч завдаагүй байтал Аминбөх ашгүй нэг завшаан олсон юм шиг:

	— Хоршооны бордоо хулгайлж хувийнхаа гахайг таргалуулснаа одоо эрхлэгчид цагаад! гэж Норсаймаа өөд нүдээ бүлтийлгэж хэлэв. 

	Морины хорооны буланд хэрэм түшиж цомцойн сууж байсан Норсаймаа өвгөнийхөө хэлсэн тэр үгэнд толгой нь улам гоохойж нулимс нь улам бөмбөрөн дотор нь халуу шатлаа. 

	Баянсан сая учрыг нь ухаад:

	— Норсаймаа гуай! Хэнд ч гэсэн осол байж болно. Харин бусдын сануулгаар буруугаа мэдэж халах нь юунаас ч чухал шүү гэж эелдэгхэн хэлээд Норсаймааг түшин босгоод «За гэрт орцгооё» гээд гурвуул явж орлоо. 

	Норсаймаа гэртээ ороод хоршооны эрхлэгч Баянсангийн гарыг нь атгаж:

	— Баянсан! Би үнэхээр мунхгийн туйлд хүрчээ. Би одоо ухаарлаа. Хувьдаа, би гахай тэжээхгүй. Би үүнийг хоршоонд тушаая гэж ичингүйрэн хэлээд цааш нь үргэлжлүүлэн:

	« Би одоо хоршоонд орж ажиллая. Та зөвшөөрвөл надад нэг тохиромжтой ажил оногдуулж өгөөч. Би олонтойгоо хамт гэгээн замаар явъя гэж хүслээ. 

	Өвгөн Аминбөх эхнэрийнхээ үгийг сонсоод дотроо баярлавч гаднаа түүнээ мэдэгдэхгүйгээр:

	— Чам шиг хүнийг хоршоонд элсүүлээд яах юм! гэж дамшиглан хэллээ. Хоршооны эрхлэгч Баянсан хоёр хөгшний цагаан сэтгэлд баярлаж:

	— Норсаймаа гуай! Хоршооны гишүүн болсон ч хувьдаа гахай тэжээж болно шүү дээ. Танд хувийн ажлыг ч, хоршооны ажлыг ч зэрэг хийж чадах ажил өгье, ямар вэ? гэж хэлээд инээснээ:

	— Та гахай тахиа тэжээх туршлагатай хүн шүү дээ. Одоо манай тахиа, гахай тэжээх газар хүний хүч дутагдаж байна. Та тэнд ажиллахгүй юү? Хувийнхаа гахайг хоршооны гахайтай нийлүүлээд малла! Гахайгаа хоршоонд өгсний хэрэггүй гэж их л эелдэг зөвлөн хэлэхэд Норсаймаа ичиж зовсон ч юм уу? баярласан ч юм уу, бүү мэд, түр зуур царай нь улайж толгойгоо духайлгаснаа, хоёр нүдний нь нулимс сувдын хэлхээ тасарсан мэт цувран бөмбөрнө. 

	Тамхиа татаж суусан, өвгөн Аминбөх хоршооны эрхлэгч Баянсангийн яриа, эхнэрийнхээ ингэж уярч байгааг ажаад эрхлэгчийн сайхан сануулгад хөгшний маань сэтгэл хөдлөөд уйлж байна даа гэж бодоод өрөвдөн хажууд нь очоод:

	— Хүүе, би хэзээний чамд «хоршоо бол манай гэр, манай амьдралын түшиг» гэж хэлдэг шүү дээ гэж сэтгэлийг нь тайтгаруулан хэлэв. 

	Өвгөнийхөө үгэнд Норсаймаагийн сэтгэл улам хөдлөн түүн өөд нэг харснаа Баянсанд:

	— Над хэлэх үг нэг ч алгаа. Та нар үүнээс хойш миний яаж ажиллахыг хараарай! Хөгшин би өөрийнхөө ширлэсэн нүүрээ боддоггүй юм ч гэсэн энэ өвгөнийхөө нүүрийг бодно. Сургуульд байгаа хүүгээ ч бодно. Би эдэнд зохисгүй юм хийжээ. Хоршооны олон түмэнд ч зохисгүй хэрэг хийлээ... гэж хоолойгоо зангируулан нулимсаа арчин хэлэв. 

	Баянсан, гахай тэжээх хүн олох ажил бүтсэн, Норсаймаа ингэж буруугаа ухаарсан явдалд улам баярлаж:

	— За одоо хоолоо идэцгээ! Норсаймаа гуай маргааш гахай тэжээх ажлаа эхлээрэй. Би одоо явъя даа гэхэд:

	— Үгүй, би олонд ёс алджээ. Би хоршоонд очиж олны өмнө энэ буруугаа цагаадъя гэж Норсаймаа босон хэлэв. Ингэхэд Баянсан Аминбөх хоёр зэрэг:

	— Осол буруугаа л мэдсэн хойно боллоо гэв. Аминбөх цааш нь «Нэгэнт эрхлэгчид хэлсэн болохоор одоо болно» гээд Баянсан хоёул инээлдэв. Норсаймаа ч мөн инээмсэглэв.

	 


И. ЭРДЭНЭ

	 

	ҮҮРИЙН БОРООНООР

	Гэнэт аянгын тачигнасан дуу ханашгүй халуун нойрноос минь сэрээлээ. «Зургаадугаар сарын тэнгэрийг итгэж болохгүй, зальхай хүний үгийг үнэмшиж болохгүй» гэж тариачдын хэлдэг нь үнэн байна шүү. Өчигдөр нар шингэхэд тунгалаг байсан тэнгэр аль завдаа бүрхчих ээ вэ бүү мэд!

	Аянгын дуунд цонхны цаас шажигнаж байн байн цахилах цахилгааны зурвас гэрэл гялс гялсхийн үзэгдэнэ. 

	Одоо үүр цайх болсон байхаа гээд цонхоор гадагш шагайн харвал хамаг ертөнц хав харанхуй, шаагин орох борооны дусал байшингийн саравчнаас гожгонон буухаас өөр ямар ч анир чимээ гарсангүй. 

	Ийм их бороонд яаж нойр хүрэх вэ? Урван хөрвөн урд хождыг бодон хэвтэж байлаа. Гэтэл хүний хашхирах чимээ сонсогдлоо. 

	— Үүдээ нээгээч! Хүүе гэртээ байна уу? гэж хашхирч байгааг нь нягтлан сонсвол яг хаалганы гадна байгаа юм шиг «Юу болоов энэ чинь! Ийм их бороотой шөнө ямар хүн яваа юм бэ» гэж гайхан дээлээ дөнгөж нөмрөнгүүт үүдээ нээн харахад хаалганы саравч дор хоёр хүн зогсож байлаа. Чухам хаанахын ямар хүмүүс болохыг нь тааварлаж ядан юу ч хэлж чадаагүй байтал:

	— За нөхөр танд яршиг боллоо доо. Бид энэ шөнө замаасаа төөрөөд бороонд шалба цохиуллаа. Танайд түр байж бороо өнгөрөөе гэв. 

	Би өөр юу ч хариулсангүй, зөвхөн «За тэг!» гэж, санаандгүй ирсэн хоёр зочноо гэртээ дагуулан орууллаа. 

	Дэнгийн бүдэг гэрэлд тэднийг харвал хувцас хунар нь шал норчихсон байлаа. Энгэрийн тэмдгээр нь хоёр зочноо эмнэлгийн ажилтан юм гэж мэдлээ. Тэгээд нойтон хувцсаа соль гэж тэрлэг гаргаж өгөхөд зочид маань ажил яаруу гээд өмссөнгүй, норсон хувцсаа тайлж усыг нь шавхарлаа. Тэгээд бид яриагаа эхэллээ. 

	Би хаашаа ямар тухай явааг нь асуув. 

	— Бид эмнэлгийн ажилтан юмаа. Хөх гацаанд хоёр хүүхэд өвдөж гэнээ гэсэн мэдээ аваад өчигдөр нар шингэх үед хошууны төвөөс мориор гараад шөнө туж явлаа. Шөнө 12 цагт өвчтэй хүүхдийн гэрт дөнгөж хүрлээ. Хүүхдийн өвчин нэлээд хүнд байсан тул бид амарсан ч үгүй эмчилж хүүхдүүдээ үхлээс салгалаа. Тэгээд түүндээ баярлаж жаал амсхийж суутал нэг өвгөн орж ирүүтээ гэрийн эзэнд «Хүүхдүүд чинь яаж байна, Манай хүү ч бүр орь дуу тавиад хачин боллоо илээ халаг, илээ халаг, ядахдаа ойр хавьд эм тан барьж арчиж домнох хүн ч байхгүй, ер нь яадаг билээ. Хэдүүлээ эртхэн эм залах арга эрэх юм биш үү! гэхчлэн ярихад гэрийн эзэн:

	— Энэ хоёр эмчийн ачаар хүү минь овоо боллоо гээд тайвуухан унтаж байгаа хүүгээ харлаа. Тэгтэл тэр хүн:

	— Эмч нар минь ээ. Эр эм, бид хоёр дөчин нас насалтлаа таван хүүхдийн эцэг эх болсон нэртэй боловч дөрвийг нь өвчнөөр алдаж, нэг нь үлдсэн юм. Түүнийгээ ёстой л амь шигээ энхрийлэн хайрлацгаадаг юмаа. Тэр минь одоо бас өвчинд дайрагдаад байна гэж хэлээд нулимсаа арчиж биднийг ямар ч болов очиж үзээч гэж гуйлаа. Морьд минь эцээд алхахаас илүү хурдалж чадахгүй болсон тул бид явган гэлдэрлээ. Тэгсэн чинь ширүүн бороо цутган харанхуйлчхаад газрын байц мэдэгдэхгүй төөрч энд ирлээ. Бороо ялимгүй татарвал баруун хороонд бушуу очилгүй болохгүй гэж эмч Алт намуухан дуугаар хэллээ. 

	— Баруун хороо эндээс хэдий хэр хол бэ? Одоо явбал хэзээ хүрэх бол? гэж нөгөө туслах бололтой залуу зочин асуулаа. 

	— Манай эндээс найм есөн газар хол, цаг хэртэй явбал хүрчихнэ байх аа, гэсэн ч энэ их бороонд яаж явах вэ дээ, бороо тогтохоор явцгаагаач гэж намайг хэлэхэд залуу зочин:

	— Борооны их бага ч яах вэ. Очиж тэр хүүхдийг аргалах л чухал шүү дээ. Эмнэлгийн ажилтан бид нэг хүүхэд эдгээвэл эх орныхоо ирээдүйд тэр маань хэчнээн тус нэмэр болох вэ. Нийгэм журам байгуулна гэдэг ч хялбар хэрэг биш. Хүн бүр сайн ажиллаж, их амжилт гаргавал жаргалтай тэр сайхан цаг нэг өдрийн наана ч хүрч ирэх юм. 

	Энэ бол манай үүрэг, хүн бүгдийн хариуцлага шүү. Хэрэв хөл залгах унаатай сан бол өвчтэй хүүхдийнд одоохон л очих юм даа. Оройтвол хүүхдийн амь нас хохирч олонд их гарз болно шүү. Бидний бага сагахан зовох ч гайгүй хэрэг гэх мэтээр ухуулагч шиг дэлгэрэнгүй ярьснаа их л бачимдан яарч байн байн гадагш харж байлаа. 

	Бороо орсоор л байлаа. Харин тэнгэрийн дуу намдлаа. Би эмчийн бугуйн цаг хараад санаа авч, одоо хэдэн цаг болж байна? гэж асуулаа. 

	— Гурван цаг хагас болжээ. Бид Танайд ирээд гучин минут боллоо. Танд бололцоо байвал бидэнд зам зааж өгнө үү? гэж эмч Алт намайг ширтэн харж юу гэж хариулах бол гэсэн байдалтай хүлээв. 

	— Болохгүй яах вэ. Та нар чинь улсдаа хүндтэй, орондоо ачтай эмч нар шүү дээ. Нөхдийгөө ингэж чармайн зүтгэж байхад би туслалцахгүй яаж зүгээр байх вэ? Хөл залгуулах унаа алга, харин та нарыг замчилж, баруун хороо хүрье гэж шууд хариуллаа. 

	Тэгэхэд тэд тун их баярлаж шувт норсон хувцсаа өмсөөд эм богцоо авлаа. Би ч хананд өлгөөтэй байсан цуваа авч нөмрөөд хамт гарлаа. 

	Бороо нэлээд зөөлрөн шивэрч байсан боловч надад харанхуй хэвээрээ... 

	Эмчийн барьсан гар чийдэнд, зам дөнгөж үзэгдэвч ширүүн борооноос тогтсон шалбааг тоймгүй их тул шал пал гишгэлэн гурвуул гулсаж халтирсаар цаг хэр явлаа. 

	Яг гудамжны баруун үзүүрт хүрэхэд нэг хүн дэнлүү барьсаар баруун захын байшингаас гарч ирлээ. 

	Тэр нь эмчийг төөрөхөөс болгоомжлон угтаж ирсэн өнөө өвчтэй хүүхдийн эцэг байлаа. Биднийг үзээд тэр хүн учиргүй баярлаж:

	— Иш та минь их зүдрэв үү гэснээ хоёр хүн биш гурван хүн байгааг хараад арай андуураагүй байгаадаа гэсэн бололтой намайг харан зогслоо. 

	— Энэ нөхөр биднийг замчилж авчирлаа, гайхах хэрэггүй ах аа! Хүү чинь яаж байна гэж эмч эелдэгхэн асуулаа. 

	— Хүү минь дөнгөж л амьсгаатай байна. Эмч заларч ирсэн тул лав сайн болох байлгүй. За миний хувь л мэдсэн хэрэг гэж тэр хүн итгэмжгүйхэн хариулаад биднийг байшиндаа дагуулан орлоо. Дэнгийн сүүмгэр гэрэлд гэрийн эзний эхнэр хэдэн шөнө нүд аниагүйдээ болж царай нь шарласан харагдана. 

	Тэр эхнэр эмч ирснийг үзээд туйлын их баярлан ханзнаасаа шалавхан бууж олбог дэвсэн биднийг «суу» гэж урилаа. 

	Эмчийг нүд салгалгүй харан зогсож байгаа тэр эхнэр үнэхээр амьд бурхан гэж л бодож байгаа бололтой. 

	Гурван нас арай л хэтрээгүй бол уу гэмээр жаал хүүхдийн царай бүр цонхийгоод дэрнээсээ толгойгоо өргөж чадахгүй тун сул дуугаар ёолж байлаа. 

	Эмч нар олбог дэвсгэр дээр ч суулгүй тэр хүүхдийн судсыг нь барьж, амьсгааг нь чагнаж, халууны нь хэмжиж үзээд богцноосоо эм, зүү гаргаж шалмагхан тарив. Энэ үед гэр дотор хүүхдийн үе үе уйлах, эмч нарын үзэх тарих чимээнээс өөр ямар ч анир цуурай сонсогдохгүй, хүүгээ эдгэх бол уу гэж горьдсон, эх эцэг хоёр зогссон газраас өчүүхэн ч хөдлөхгүй харна. 

	Гучаад минут турш тарилга хийх, эм уулгах зэргээр сэхээ чөлөөгүй ажилласан эмч нар ажлаа дуусаад сая амсхийн ханзны ирмэгт суулаа. 

	Хүү ч уйлахаа зогсоод энхрий булбарай бие нь амарч тайвшран унтлаа. 

	Ингэхийг харсан эцэг эх хоёрын зовж зүдэрсэн царайд баярын инээмсэглэл тодорч зовхи нь буусан нүдэнд нь гэрэл цог дүүрч байлаа. 

	Догшин салхи, ширүүн бороон дундуур алс замыг цуцалтгүй туулж хөнөөлт өвчнөөс гурван хүүхдийн амь аварсан хоёр эмчид баяр талархлаа илэрхийлж байгаа юм шиг, алтан наран үүрийн харанхуйг хага зүсэн даяныг гийгүүлжээ.

	 


ЭРДЭНЭ

	 

	ЛУВСАН ГУАЙД

	Жаргалантын уулнаас улам улам холдоход, бидний өмнө өвс цасаар хучигдсан зах нь харагдахгүй тэнэгэр тал мэлийнэ. Эргээд харахад Жаргалантын уул нүдэн бараанд цэнхэрлэн сүүмэлзэж байв. Хээрийн алтан шаргал өвс салхинд үлээгдээд үе үеэрээ сажлан мяралзана. 

	Наран алгуурхнаар баруунаа ташиж хэсэг хар үүл огторгуйд хөвөлзөж, нарны гэрэл улам улам бүдгэрэв. Хөдөө талд шөнийн хөшиг аажмаар татлаа. Миний унаж яваа буурал морь баахан ядарсан бололтой хашигнаж уршигтайхан явахгүй болоод «хоног эрэх биш юм үү» гэж байгаа юм шиг санагдана. 

	Бид өнөөдөр зориуд айлгүй, замгүй цөлөөр явж хүний бараа, малын мөр олж үзсэнгүй. Одоо орой болж хоноглох болсон тул «энэ шөнө бид хаа хонох вэ?» айлын бараа юу магад гэж дөрвөн тийшээ ээлжлэн ширтэж явлаа. Харин надтай цуг яваа Сайхан тал сумын Сайн-Өлзий маань ажиг ч үгүй, тэмээн дээрээ хазгай суугаад тал нутгийн шинэ шинэ өөрчлөлтийг надад бахтайхан ярьсаар явна. 

	Бид явсаар нэг хөтөл дээр гарлаа. Тэгтэл нэгэн сүрэг хонь ямаа урагшаа хошууран цувж байлаа. Сайн-Өлзий, тэмээгээ зогсоогоод нэг гараараа хонин сүрэг рүү зааж «Нөхөр Эрдэнэ! Энэ бол манай хошууны хамгийн сайн хоршооны нэг— Алтан од хоршооны хонь доо. Хоршооны эрхлэгч Лувсан гуай бол аймагтаа алдаршсан жишээч шүү» гэж их л сэтгэл дүүрэн хэллээ. 

	Сайн-Өлзий, бид хоёрыг ингэж ярилцан явтал уулын энгэрээс хээр морь унаж, цагаан нэхий дээл өмссөн, улаан бүс бүсэлж, үнэгэн малгай духдуулан царайгаа танигдахаар өмссөн нэг хүн гарч явсаар бидэн дээр хүрч ирэв. 

	Тэр хүн барьж явсан уургаа нэг эргүүлээд:

	— Сайн-Өлзий гуай та ийм орой болчхоод байхад хаа очих нь вэ? гэж асуугаад түүний гарыг атгаж:

	— Замдаа даарав уу? Яагаад бүр үзэгдэхээ больчих оо вэ гэв. Тэр хүний, жавар салхинд гандсан боровтор царай, ханагар мөр, жирвийсэн сахлыг нь ажигласан би «нэлээн догь хашир малчин байх даа» гэж санав. Гэтэл тэр маань бидний саяхан ярилцаж явсан Лувсан гуай ажээ. 

	Тэгээд бид, Лувсан гуайн урьснаар тэднийд очиж хонох боллоо. Тэднийх цас хурсан шил газар хоршооныхоо хэдэн өрх гишүүдтэй цуг байна. 

	Зэрэгцээ барьсан хэдэн гэрийн өмнүүр шар шаваг, хожуулаар малдаа хороо барьж аятайхан засжээ. Хажууд нь хадаж даршилсан өвсөн овоо хэд хэд байв. 

	Гэрт ормогц л Лувсан гуай, эхнэртэйгээ хоёул бидэнд хоол бэлтгэв. Энэ завсар би хананд өлгөсөн жаазтай үнэмлэхийг нь авч үзвэл дээр нь Монгол Хятад хоёр хэлээр «Дундад Улсын Эв Хамт Намын Өвөр монголын өөртөө засах орны төлөөлөгчдийн их хуралд оролцсон үнэмлэх» гэж бичжээ. 

	— Лувсан гуай та энэ жил Хөх хотод хуралдсан намын төлөөлөгчдийн их хуралд оролцоо юу? гэж би баярлан асуулаа. 

	Сайн-Өлзий, тамхиа яаралгүйгээр татан «энэ хаврын төл хүлээж авах үед манай энд зуд шуурга их болж малын хүч тарга буураад төл сүүгээр дутагдаж өлбөрөх буюу чацга алдаж үхсэн явдал газар бүр боллоо. Зарим малчин «тэнгэрийн гамшгийг, хүний хүчээр давахгүй» гэж гараа хумхин суугаад ямар ч арга хэмжээ авалгүй төлөө их хорогдууллаа. Харин Лувсан гуай багийн намын үүрийн даргын хувьд гишүүд, багийн малчдаа дайчлан байдаг бүх хүчээ зохион байгуулж 4000 гаруй ядар дорой төлийг болгосон гурил, будаагаар угжиж онд орууллаа. Хоршооны гишүүдээ ч байгалийн гамшигтай тэмцэлдүүлж чадсанаар төл үхүүлээгүй юм» гээд тамхиа нэг урт сорсноо «ингээд энэ баг төлөө 96% бойжуулж хошууны бусад багийн төлийн өсөлтөөс 58% гаруй давуулжээ» гэлээ. 

	Бид Лувсан гуайтай хамт цай уунгаа тал нутгийн хэдэн жилийн турш их өөрчлөлт хөгжилтийг ярилцаж байтал, морин төвөргөөн болж нохой хуцан хүний инээлдэх дуун сонсогдов. 

	— Бодвол манайхан бичгийнхээ хичээл дуусаад ирэв ээ дээ гэж Лувсан гуай, мах хөшиглөн суусан Долгор гуай руу харан хэллээ. Гэтэл үүд сөхөгдөн мөрөөр өргөн, нүдэндээ цогтой, дунд хэрийн биетэй нэг залуу эр орж ирлээ. Хойноос нь хүрэн гадартай хурган дээл өмссөн, цэнхэр эрээн алчуураар толгойгоо ороосон хар нүдтэй, царайлаг залуу хүүхэн орж ирлээ. Би, Лувсан гуайн хэлснээр түүний хүү Балжир, бэр Бадмаа нар мөнийг мэдлээ. 

	Балжир хоршооны малын бригадын дарга, багийн эвлэлийн үүрийн ухуулах гишүүн, ажил хөдөлмөрт идэвхтэй учраас хоршооныхоо гишүүдэд их итгэгдсэн хүн юм. 

	Бадмаа хоршооны нягтлан бодогч, бичиг үсгийн багш, хариуцсан ажлаа цаг тухайд нь биелүүлдэг, хоршооны гишүүдийн амьдрал, ажил үйлдвэрлэлд гарсан хүчирдлийг анхааран тусалж өгдөг байна. Тийм ч учраас энэ жилийн 4 дүгээр сард Өвөр монголын өөртөө засах орны идэвхтэн залуучуудын их хуралд оролцох төлөөлөгчөөр хошууны идэвхтэн залуучуудын хурлаас сонгогдож Хөх хотод очжээ. 

	Чанаж байгаа хонины махны үнэр гэр дүүрэн ханхаллаа. Бадмаа хоргоноосоо архи гарган халаагаад бидний өмнө зэрэгцүүлэн тавьсан хундагануудад дүүрэн дүүрэн хийж барилаа

	Сайн-Өлзий түүний барьсан архийг тосож аваад: «За баярлалаа. Танай, хүн зэрэг өсөхийг чин сэтгэлээсээ ерөөе» гэхэд шинэ бэр хүү, бид бүгд нирхийтэл инээлдэв. Ингэж бид Лувсан гуайнхантай нэг ширээ тойрон сууж архи ууж мах идлээ. 

	Хэд хэдэн хундага архи уусны дараа Лувсан гуайн царай нь улайж олон жил зовлон үзсэнээ санаж сэтгэл нь хөдлөн гуньхарч байх нь мэдэгдэв. Тэгээд ятгаа авч эрх чөлөө, сайхан амьдрал мөрөөдөн санасан «Галуу» гэдэг дууны аяыг их уйтгарлангуй татаж эхэллээ. 

	Долгор гуай энэ уйтгартай аялгуу сонсоод удтал толгойгоо доош унжуулан, арваад жилийн өмнө яаж гашуун бэрх амьдарч байснаа бодоод мэгшин уйллаа. Бид түүнийг цөм зовуурьтай харахад Долгор гуай ингэж биднийг өрөвдөлд оруулсан буруугаа мэдэн нулимсаа ханцуйгаар арчив. 

	Гэвч энэ нь сэтгэлээ хуурснаас биш, түүний нулимс Өчүүхэн ч татарсангүй. Тэгээд Долгор гуай намуухан дуугаар:

	— Та минь битгий муу юм бодоорой! Энэ хөөрхөн галуу орох газраа олж ядан гашуун зовлон үзсэн нь бидэнтэй адил байж шүү» гэж хэлснээ, урт шүүрс алдаж саяны уйлсан учраа бидэнд үргэлжлэн ярилаа. «Миний хорин естэй байсан жил байхаа? Энэ хөгшин засаг ноёныг эсэргүүцсэн хэрэгт баривчлагдаад гянданд хоригдлоо. Би гэртээ, Балжирын ах гурван настай хүүтэй хоёул үлдэж нэг ч малгүй ядуу тул амьдрах аргагүй боллоо. Тэгээд би арга буюу амь гол залгаж амьдрахын тул хошууны Жамган ноёныд хөлслөгдөн хонь хариуллаа. 

	Тэр нэг өвөл айхавтар хүйтэн өвөл байсан юм сан. Нэг өдөр би хүүгээ ардаа үүрэнд хонь хариулж явтал гэнэт огторгуйд бөөн, бөөн хар үүл хөвөлзөж догшин салхи шуугиад цас лавшин орлоо. 

	Би шуурга болохыг мэдээд шуурганаас өмнө хонио нөмөр газар оруулахаар сандран мэгдрэн хөөлөө. Удалгүй цас улам ихдээд тэнгэр газар нийлсэн юм шиг нэг ч юм үзэгдэхгүй боллоо. Салхи хонийг маань урагш огт ахиулахгүй байснаа гэнэт эргэн салхилсан тул хоньд маань салхи дагаж уруудан гүйлдлээ. Би ч тэр малаа эргүүлж цуглуулах гэж учиргүй сандран гүйлээ. Хүйтэн цас нүүр нүд рүү булаад зүүгээр шивж байгаа юм шиг л янгинуулна. Хүү минь даараад чичирч дагжин уйлахад зүрх рүү минь хутга шаах шиг болж байлаа. Хонь, салхи уруудаад тун ч зогсохгүй гүйлдсээр байв. Би яах ч аргагүй боллоо. «Хэрэв хүний энэ их мал алдвал сарын хөлсөө авах ч байтугай эх хүү бид хоёрын утсан амь үлдэхгүй шүү дээ» гэж бодоод дахин хойноос нь гүйлээ. Удалгүй амьсгаа давхцан хоолой бөглөрч нүд эрээлжлэн хоёр чих шуугиад биеэ татаж чадалгүй уулын ангал уруу нүүрээрээ шааж уналаа. Маргааш өглөө нь ойр хавийн хүмүүс хонь хариулж яваад намайг Хөх уснаас олж авахад хөл гар минь цөм мөс болтлоо хөлдөөд цээж минь л дөнгөж үхсэн амьдын завсар нарийн амьсгаатай байжээ. Ар дээрээ баглан уясан өнөө хайран хүү минь аль хэдийд хөлдөөд чулуу шиг болжээ...» гэж хэлээд эхэр татан уйллаа. 

	Энэ үед гэр дүүрэн хүмүүсийн царай зовлонгийн байдалд ороод гунигт нулимс өөрийн эрхгүй энгэр лүү нь дусаллаа. 

	Лувсан гуай ятгаа барин огт хөдлөхгүй сууж байна. Ганцхан л нүүрсэн тосон дэнгийн гэрэл сүүмэлзэн хөдөлж байлаа. «Хээ» гэж Балжир гэнэт шүүрс алдаж нам гүм байдлыг эвдэн тун сулхнаар «Мөөмөө! Өнгөрсөн явдлыг тоочоод яах юм бэ!» гээд нулимсаа арчина. Тэгээд Балжир гуньхарсан сэтгэлээ тайвшруулах гэсэн юм шиг сүүмэлзсэн дэнгийн галыг бургасаар засаж тодруулан гэрэлтүүллээ. 

	Би тэхэд нь сэхээ орж Лувсан, Долгор гуай бүгдийн өмнөх хундгануудад дүүрэн дүүрэн архи хийгээд «За өнгөрсөн явдлыг нөхдөггүй, өнжсөн будааг иддэггүй гэгчээр өнгөрсөн явдлыг бодоод яах вэ дээ. Тэгэхээр та нар энэ шинэ бэр хүү хоёр дурлан нийцэж ураг барилдсаны баяр болгон миний хундагалсан архийг ууцгаана уу?» гэж ярианы сэдвийг өөр тийш нь шилжүүлэн хэллээ. 

	Лувсан, Долгор нарын сэтгэлд өнгөрсөн цусан нулимст явдал хэчнээн их бодогдож байсан боловч тэр нь Балжир, Бадмаа нарын ураг барилдсан сэтгэл хөдлөм баярт явдалд давагдаж ариллаа. 

	Тэдний уйтгарт мөрөөдөл яах ийхийн зуургүй баярт зөгнөл болж гунигт нулимс нь баярт явдлын долгионд замхран, зовж үрчийсэн царайд нь баярын оч тодорлоо. Тэд цөм миний барьсан архийг үлдээлгүй тогтоолоо. 

	— Ай өчигдрийн хурим дээр ирсэн бол мөн сайн хэрэг сэн! гэж Сайн-Өлзий баахан харамсангуй хэлэв. 

	— Манай өчигдрийн хурим тун хөгжүүн сайхан болсон шүү. Та нарыг өчигдөр ирсэн бол бид үнэхээр их баярлах байсан. Хэрэв өчигдөр ирсэн бол бусдыг нь бүү хэл, зөвхөн хошин үг хэлэлцсэнийг нь л сонссон бол инээж элгээ хөшөөх байсан байх даа гэж Долгор гуай их л баясгалантай хэллээ. 

	Лувсан гуай жирвийсэн хар сахлаа ширүүхэн шувтраад Долгорын үгийг залган:

	— Өчигдрийн хурим дээр дуу дуулж баярласан нь тун бахтай шүү. Хуримлагчдын дотор дуу дуулаагүй хүн бараг байхгүй дэг ээ. Тэд чинь намайг ч хүртэл баярын дуу дуул гээд хэд хэдэн дуу дуулуулаадахсан даа гэв. 

	— Тэгвэл танай хүү, шинэ бэр хоёр тун ч их дуулсан байх даа гэж тэр хоёр луу харж шоглон хэлэхэд Бадмаа дуулуулах гэж байна гэдгийг мэдээд доош харан инээлээ. 

	— Тэгэлгүй яах вэ. Манай хоёр өчигдөр мөн ч их дуулсан шүү гэж Долгор гуай хэлээд бэрээ энхрийлсэн нүдээр харлаа. Сайн-Өлзий уух гэж байсан архиа тавиад:

	— Уухай даа! Тэгэлгүй яах вэ. Та хоёр өчигдрийн дуулсан тэр олон дуунаасаа хэдийг манай энэ холоос ирсэн сурвалжлагч нөхөрт дуулаад өгөөч дээ гэв. 

	Бидний алга ташин баярлан инээлдсэн чимээн дунд Бадмаагийн нарийн цээлхэн, Балжирын бүдүүхэн дуу ижилсэн хангиналаа. Лувсан гуай, Долгор гуай, Сайн-Өлзий нар ч Бадмаа тэр хоёрыг даган аяллаа. 

	Цээлхэн сайхан дуу гэр нэвтлэн хөдөө талын шөнийн нам гүмийг сэрээлээ.

	Хүүд минь захидал ирсэн гээд

	Хөгшин ээж нь баярлаж байна. 

	Хэнээс ирсэн юм бол гээд

	Хэдэн захидал гаргаж байна. 

	Хоног өдрийг нь ажиглавал

	Хорин өдөр алсалсан

	Хожид урд гарсан

	Хоёр захидал өгч байна. 

	Гарсан өдрийг нь үзвэл

	Их л зайтай байсан ч

	Бичсэн үгийг нь харвал

	Нэг хүний гар байна. 

	Адуучин залуу үзээд

	Амрагийнхаа захидал гэж мэджээ

	Аажуу ганцаар уншъя гэж

	Аваад өвөртөө хийжээ. 

	Хүний эх нь санж

	Хүүгээ бодохгүй гэж байх уу даа. 

	Хүү минь захидлаа уншихгүй юу гэж

	Хөгшин ээж нь асуужээ. 

	Залуу хоёрын захидал сан

	Заавал учир байлгүй дээ. 

	Загал буурал ээждээ

	Яаж уншиж өгөх вэ дээ. 

	Адуучин залуу Сүмбэр хүү

	Арга самбаа хэрэглэж

	Асвал цагаахан ээжийгээ

	Аятайхан хэлээд өнгөрөөжээ.

	Сүүтэй хоолоо идсэн

	Сүмбэр гэдэг залуу хүү нь

	Шөнийн манаанд гарна гээд

	Сүрхий их яарчээ. 

	«Өөрийн хоршооны адуугаа

	Өвгөн та хоёр хариуцсан шүү. 

	Аавыгаа байхгүй хооронд

	Адуугаа битгий алдчихаарай даа!

	Олны маань амин тэжээл шүү

	Олигтой хариулж яваарай!

	Орой бүрийд манахдаа 

	Осол бүү гаргаарай!» гэж. 

	Хайртай эжий нь болсон хойно

	Хүүгээ сургахаа мартах уу даа. 

	Хараахан залуу Сүмбэртээ

	Хүндэт сургаалаа өгч гэнэ. 

	Улаан наран доошлоод

	Уулын толгойд бууж ирлээ. 

	Ухаантай манаач Сүмбэр хүү

	Уургаа бариад мордлоо. 

	ГУРАВ

	Тарж байсан адуугаа

	Хурааж нэг эргүүлээд

	Таатай санагдсан газартаа

	Мориноосоо буугаад суулаа. 

	Сэрүүн амьсгал сэнгэнэсэн

	Цэнхэр нуурын хөвөөн дээр

	Сэргэлэн цэцэг найгалзсан

	Хивсэн ногоон дэнж дээр

	Эрээн цэцэгт эргэлдсэн

	Эрвээхэйнээс нуух уу даа

	Энэ усанд шумбалдсан

	Хун галуунаас ичих үү дээ

	Янагаасаа ирсэн захидлаа

	Инээсээр өврөөсөө гаргалаа. 

	Эргүүлж хөрвүүлж үзсээр

	Эхэлж нэгийг нь уншлаа. 

	(Түрүүчийн захидал)

	«Ундрал сайтай бүрдэд

	Усны шувуу цугладаг шиг

	Учрал ерөөлт хоршоондоо

	Уулзаж бид нар танилцсан шүү!

	Салж ажилласан өдрөөсөө

	Санасаар билээ чамайгаа

	Санаж харсаар байгаад

	Санаа минь цөхрөхөд хүрч байна. 

	Хонгор залуухан янаглалд минь

	Саад хэчнээн учрах нь вэ?

	Хоршооны төлөвлөгөө өөрчлөгдөөд 

	Салаад явах болж байна. 

	Гурван хоногийн болзоонд

	Амрагтаа чи минь ирээрэй!

	Гуньхарч байгаа намайгаа

	Заавал амжиж эргээрэй!»

	Эрүүл чийрэг биед нь

	Өвчин тахал туссан юм уу?

	Эргэн халуун хайрдаа

	Ингэж их санасан юм уу? гээд

	Хуруу дараад тоолсон нь

	Хорь хоног болж байна

	Хумхиж дугтуйд нь шургуулаад

	Хоёр дахь захидлыг нь уншлаа. 

	(Дараачийн захидал) 

	«Амьдрах залуу насны минь

	Чийгээр ундлах хур минь!

	Ажиллах халуун зоригийг минь

	Илчээр хангах гал минь!

	Түгших зүрхээ дарж ядаад

	Түрүүчийн захидлаа явуулсан юм сан 

	Түүнээс хойш одоо хүртэл

	Хариу захидал алга байна. 

	Олон хоног явахдаа

	Онц горьдлоо, захидлыг чинь

	Огт хариу ирэхгүйд нь

	Одоо бас нэгийг явууллаа. 

	Үүрийн цагаан гэгээгээр

	Үнээгээ саасан ч санагдах юм. 

	Үдшийн лааны гэрэлд

	Үлгэр уншсан ч бодогдох юм. 

	Борооны дараах өвсөн дээр

	Болжмор жиргээд амруулахгүй. 

	Бодлого санаа минь дэнслээд

	Босож суусан ч тогтворгүй. 

	Тансаг жаргалын эхэн дээр

	Танилцаж дассан нөхөр минь

	Тамшаах хэлний үзүүрийн

	Тагнайн гурван судас минь

	Амь нас чинь мэнд л бол

	Амласан хугацаанд минь ирээрэй!

	Амраг сэтгэл чинь үнэн бол

	Амжиж заавал эргээрэй!» гэж

	Захидлыг нь уншсаар байгаад

	Залуу манаач гөлөрчээ. 

	Залгих хоолой нь зангираад

	За ч гэлгүй удаан мэлэрчээ. 

	Учир ухаан нь олдохгүй

	Ямар юмаа бичсэн юм бэ?

	Уушги зүрхийг минь шаналгасан

	Яасан өртлөөтэй хүүхэн бэ!

	«Эрүүлийг хамгаалах гишүүнээр

	Хоршооноос намайг томилсон юм 

	Эрхэлсэн ажлаа суръя гэж

	Эмнэлгийн ажилд оролцлоо. 

	Халуун журмын эмч нартай

	Хагас сар илүү ажиллалаа. 

	Хавь ойрын ардын

	Цусыг нь шалгаж дууслаа. 

	Эмч нөхөдтэй ажиллахдаа

	Эрс шамдан суралцлаа, би

	Эрүүл хамгаалах мэдлэгийг

	Эхэлж бага сага эзэмшлээ би

	Таван хоногийн чөлөөгөөр

	Гэртээ ирээд байна

	Тарилга эхлэн хийхэд

	Дахиад бас явна. 

	Ундрах жаргалын эхэн дээр

	Уулзаж дассан нөхөр минь!

	Уяралт халуун цээжний

	Уушгины гурван судас минь!

	Амраг сэтгэл минь хүнд байна. 

	Ажил ч бас л чухал байна

	Арай ч нялх хүүхэд биш

	Аальгүй загнаад яах вэ дээ. 

	Зол завшаан болдог бол

	Золгох юм сан хоёулаа

	Зав чөлөө гарахгүй бол

	Заавал ирнэ гээд ч яах вэ даа» гэж

	Хоёр дахь захидлыг нь

	Ингэж уншаад дуусгалаа. 

	Хоног өдрөө тоолоход

	Яг тулж байлаа. 

	«Амраг гэдэг халуун байна. 

	Хамтаараа байвал сайхан юм. 

	Амьдрал гэдэг нарийн байна. 

	Хагацаад явах нь хэцүү юм. 

	Саальчин хүүхэн Нандирт минь 

	Сайхан завшаан олдсон юм байна. 

	Сайн нөхдийнхөө тусламжаар

	Эмч болох гэж замнасан юм байна» гэж

	Ухааны нь олсон Сүмбэр хүү 

	Уургаа тулаад зогсжээ. 

	Уулзах юм сан хоёулаа гэж

	Улаан зүрх нь шимширчээ. 

	Таван өнгийн цэцэг

	Толгойгоо даган ганхаж байна. 

	Тал бүрхсэн адуу нь

	Тургин идээшлэн бэлчиж байна. 

	Хар ногоон нарснууд

	Намаа нийлэн найгаж байна

	Хариулж байгаа адуу нь

	Сүүлээ шарван ялаархаж байна. 

	Унасан морио юүллээ

	Уургын саарлаа эмээллэлээ. 

	Уяхан төрсөн Нандиртаа

	Уулзахаар очъё гэж дэгдэлзлээ

	Адуугаа өдөр нь хариулдаг

	Аав нь одоохон ирээгүй байна

	Ондоо хүн гуйя гэхэд

	Олдмоор хүн алга байна

	«Олны маань амин тэжээл шүү 

	Олигтойхон хариулж яваарай!» гэж

	Оройн хоолон дээр сургасан

	Ээжийнх нь үг санагдаж гэнэ. 

	Уургын саарлаараа нисэх юм сан 

	Унтахаас өмнө хүрэх юм сан 

	Уралдаан тавьсан залуучууд

	Ухаангүй аашилж болох уу даа. 

	Үнэн сэтгэл минь бат юм шүү

	Итгэлээ алдана гэж байх уу даа 

	Өнөө шөнөдөө манаж хоноод 

	Өглөөний нарнаар үсэргэе гээд 

	Согойн өвсийг бутаргасаар

	Сүмбэр хүү хатируулжээ. 

	Сурсан дуугаа дуулсаар

	Тарган адуугаа хураажээ. 

	Урт хөхөлтөө уургаллаа 

	Уургын саарлаа хагсраалаа

	Оройн будант агаарт

	Одон мичид сүүмэлзлээ. 

	ДӨРӨВ

	Алтан наран далд ороод

	Амьтан үүрэндээ шургахад

	Адуучин залуу Сүмбэр хүү

	Атрын мананд гардаг юм. 

	Хөгшин залуу бүгдээрээ

	Хөнжилдөө ороод унтахад

	Хөгжүүн зантай Сүмбэр хүү

	Хөдөөгийн манаанд гардаг юм. 

	Урсахаа ер зогсдоггүй

	Ундрах булгийн ус уу даа!

	Унтахыг ер ойшоодоггүй 

	Уургачин залуу Сүмбэр үү дээ!

	Найгахаа ер зогсдоггүй

	Нарсан модны мөчир үү дээ!

	Нойроо ер тоодоггүй

	Насан залуу Сүмбэр үү дээ!

	Энхрий хөөрхөн хүүхдүүд

	Эхийнхээ өвөрт шургахад

	Эрэлхэг залуу Сүмбэр хүү

	Ээрэм талд байдаг юм. 

	Аятайхан унтсан хүмүүс

	Амттай зүүдэндээ жаргахад

	Адуучин залуу Сүмбэр хүү

	Агтын нуруун дээр байдаг юм. 

	«Манаа ч олон л манасан юм сан

	Маргааш ч удахгүй л болдог сон

	Харин энэ шөнө ч

	Хачин урт шөнө байна даа. 

	Цувран цөөрдөг одод ч

	Гялалзаад л хэвээрээ байгаад байна. 

	Сурсан дуугаа дуулсан ч

	Шөнө ер өнгөрөхгүй нь байна. 

	Үүрээр жиргэдэг шувууд ч

	Сэрэхгүй бүр унтчихав уу?

	Үзсээр цайдаг үүр маань ч

	Үүлээр хучаад нойрсчхов уу?» гэж

	Амрагтаа очихоор тэмүүлсэн

	Адуучин залуу яарахдаа

	Алтан дэлхийн эргэлтийг

	Аажуу болчхов уу гээд уцаарлажээ. 

	Өдөр шөнийн ээлжид

	Үүр цайхгүй гэж байх уу даа. 

	Учиргүй яарсан Сүмбэрийн

	Өөрийн нь бодлоос болсон юм. 

	Улаан оч шиг гялалзсан

	Үүрийн цолмон гэрэлтлээ

	Усан цэнхэр униар дунд

	Уулсын орой сүүмэлзлээ. 

	Сэрүүн тунгалаг агаарт

	Сэргэлэн болжмор жиргэлээ. 

	Сандарч байсан Сүмбэр хүү

	Саарал морио эмээллэлээ. 

	Ариун булгийн усанд

	Нүүрээ сайн угаагаад

	Агаарын сэрүүн салхинд

	Арчилгүй байж хатаалаа. 

	Эргүүлж адуугаа тогтоолоо

	Ээждээ хэлж ч завдсангүй

	Элгэн хайрт Нандиртаа

	Ээхий баяраар нисгэлээ. 

	Уургач саарал нь ч хурдан байна

	Уяа нь таарсан нь ч яамай даа

	Уулын манхыг ч тоохгүй

	Урагшаа давхих нь ч омогтой байна. 

	Хоёр нүдний үзүүрт

	Хоршооны гэрүүд ярайлаа

	Хонгор төрсөн Нандиртай

	Холгүй уулзах ч боллоо. 

	ТАВ

	Хоршоонд хүрч ирэхэд

	Хороонд хүмүүс үймж байна

	Хороонд ороод очиход

	Хургаа хайчлаад шаагьж байна. 

	Зулаад тавьсан хөвөн шиг

	Хурганы ноос цайрч байна

	Зузаан хурсан цас шиг

	Хааяа гадаадад далагнаж байна

	Уран гартай эмэгтэйчүүд

	Уралдаан тавиад хайчилж байна

	Угаас атаатай эрэгтэйчүүд

	Ялагдахгүй гээд л мэрийж байна. 

	Хайч барьсан эмэгтэйчүүд

	Харахад олуулаа ч байна

	Харан харан ажиглахад

	Хайрт Нандир нь л алга байна

	Янаг минь хаана байгаа бол гээд

	Яарч байсан ч Сүмбэр хүү

	Ярайсан олон хүнээс

	Яг асууж чадахгүй байна. 

	Адуучин залуу уймраад

	Аргаа барж байтал

	«Ах аа! сайн ирэв үү?» гээд

	Араас нь Ундрах мэндэлжээ. 

	Ундрах гэдэг хүү бол

	Унага даага сургадаг, 

	Уралдааны морь унадаг

	Ухаалаг сэргэлэн хүү юм. 

	«Наашаа ир! Дүү минь

	Настай ээж чинь сайн байна уу?

	Нандир эгч чинь гэртээ байна уу!» гэж

	Сүмбэр асууж амжлаа. 

	«Ээжийн хуучин сайн байна

	Эд нарт хоол базааж байна

	Манай хоршоо хоёрхон өдөр

	Мянган хурга хайчилсан шүү» гээд

	Эрх зантай Ундрах хүү

	Эрхий гарган баярлаж байна. 

	Өөрийн сонирхсон бүхнээ

	Өөдөөс нь хариулан хэлж байна. 

	«Амраг минь бараагүй алга байна

	Адуу минь эзэнгүй хээр бий» гэж 

	Адуучин залуу Сүмбэр

	Айхавтар их яарахдаа:

	«Энэ бүхнийг би мэдлээ

	Элэг зүрхнээсээ баярлалаа

	Эгч Нандир чинь хаана байна даа?

	Эрх биш ахдаа хэлж өг дөө!» гээд

	Ямар сониныг хэлж өгсөн ч

	Яг чихэнд нь орохгүй байна

	Янаг төрсөн Нандираа

	Яаран түргэн асууж байна

	«Урьд орой нэг хүнтэй

	Урагшаа мордоод явсан шүү

	Эрүүл хамгаалах гишүүн гээд л

	Эндээ тогтохоо больсон шүү» гэж

	Дориун цовоо Ундрах хүү

	Дургүй маягтай хэлэхэд

	Хажууд нь байсан Сүмбэрийн

	Халуун зүрх нь түгшжээ. 

	«Ямар хүнтэй мордов?

	Явдал учир нь юу бол?» гэж

	Яарч бачимдсан Сүмбэр

	Яг тулган асуужээ

	«Хэзээд хоёулаа явдаг юм

	Хэн таних вэ тэр хүний нь» гэж 

	Томоогүй жаахан Ундрах хүү

	Тов тодхон хариулжээ. 

	«Уяхан зантай хүмүүсийн

	Ухаан бодлого нь олдохгүй юм» гээд 

	Уурга чирсэн Сүмбэр хүү

	Урагшаа гараад үсэргэжээ

	 

	доод хэсэг

	ЗУРГАА

	Өвгөнийг явсан тэр цагаас

	Өдөр шөнө адуунд явдаг

	Өөрийнхөө хүүг хайрлахдаа

	Өтөлсөн буурал ээж нь

	Ааруул өрмөөс гадна

	Амттай шарвин базаагаад

	Ажилд гарамгай хүүдээ

	Аятайхан идүүлье гэж хүлээжээ. 

	Өглөө нарнаар харьдаг хүүгээ

	Үд болтол ирэхгүйд нь

	Өр зөөлөн ээж

	Үрээ хүлээсээр бачимджээ

	Өдөр дунд өнгөрөх хэрд

	Өвгөн нь мөн бололтой

	Эмээлийнхээ бүүргийг тэвэрсээр

	Эвгүйхэн харагдаж айсуй гэнэ. 

	Дөнгөж гадаа ирээд

	Дөрөөгөө арай гэж мултлахдаа

	«Сүрхий муу байна бие минь

	Сүмбэр хүү минь гэртээ юү?» гээд

	Амьсгаа нь их давхцаж

	Аймшигтай нь аргагүй буулаа. 

	Араас нь түшсээр эмгэн нь

	Арайхийж гэртээ орууллаа. 

	«Ямар өвчин олов?

	Ядахдаа, хүү минь алга шүү!

	Эзгүй алсын оторт

	Эмч хаанаас олдох вэ?» гэж

	Урт насалсан эмгэн

	Уцаарлан хэлж байлаа. 

	Ухаан аргаа олохгүй

	Учиргүй бухимдан гашуудна

	«Үзмийн бяцхан хүүгийн

	Үсний найр өнгөрөөгөөд

	Үдэш согтуу мордоод

	Үзээгүй бороонд цохиуллаа. 

	Харин архинаас сэргэхэд

	Хамаг бие минь чичрээд

	Хааяа цээжээр хатгуулаад

	Халуурч аягүй боллоо. 

	Эрийн хийморь буурахад

	Элдэв барцад давхцах юм. 

	Сүмбэр хүү алга бол

	Сүйд болсон байлгүй. 

	Олны адуу алдсан болов уу?

	Оготор чоно халдсан болов уу?

	Одоо хүртэл ирээгүй бол

	Осол лав гарч дээ» гэж

	Араа шүд нь хавхинасаар

	Алаг нүд нь бүлтэлзсээр

	Амьсгаа цээж нь багтарсаар

	Айсан өвгөн нь хэлэхэд:

	«Өчигдөр оройхон хүртэл

	Өлзийтэй сайхан байсан юм. 

	Азгүй явдал дайрчхав уу?

	Аюул гамшиг тохиолдов уу» гээд

	Өтөлсөн буурал эмгэний

	Өрц зүрх нь шимширч

	Өвчин хүрсэн өвгөнөө

	Үзээд санаа алджээ. 

	«Анх байгуулсан хоршоондоо

	Ажлаа хувааж авахдаа

	Аав хүү хоёулаа

	Адууг нь дааж авсан юм сан. 

	Өвгөн томоотой хүн гээд

	Өргөн олон минь итгэсэн юм сан

	Үнэний нь аваад хэлсэн ч

	Өөтэй явж үзээгүй сэн

	Хамтын амьдрал эхэлмэгц

	Гэнэтийн аюул ирэх нь үү?

	Амьдын жаргал туяармагц

	Үхлийн гар сарвайх нь уу?» гэж

	Өвгөн болсон нөхөр нь

	Үхэл тулж ирсэн юм шиг. 

	Өлзий муутай үгээр

	Үглэж айн ярив. 

	Харанхуй хуучин нийгмийн

	Хал зовлонд хаширсан

	Эмгэн, өвгөн хоёрын

	Элэг нь эвхрэм зовж байв. 

	 

	* * *

	 

	Хөлийн чимээ ч дуулдахгүй

	Хөнгөхөн алхсан нэг хүн

	Гэрийн нь үүд сөхөөд

	Гэнэтхэн орж ирлээ. 

	Эрүүл мэндийн богцоо

	Эгэлдэргэлдэн зүүсэн

	Эмч хүн маягтай

	Эмэгтэй хүн байлаа. 

	Золбоот хоёр настнаа

	Зовлон болоод байхад нь

	Цочмог орсон Нандир

	Зог тусан зогслоо. 

	Ажиглаж баахан зогсоод

	«Аав аа, та яагаа вэ?» гэж

	Амьсгаа нь дээрдсэн өвчтөнөөс

	Аажуухан шиг асуулаа. 

	«Үзмийн хүүгийн найрт

	Өөрөө би очсон юм

	Үйл зовлон болоод

	Өвчин тусаад ирлээ. 

	Хүний заяа хөмрөхөд

	Хүү минь ядахдаа алга шүү. 

	Хөгшин өвгөн бид хоёр

	Хөсөр унаад байна шүү» гэхэд

	Сүмбэр яагаа вэ? гээд

	Сүрхий сандарлаа Нандир

	Сөс зүрх нь баралзаад

	Сүйд болоод явчихлаа

	«Яасныг нь бид мэдэхгүй

	Яаж хүлээвч ирэхгүй байна. 

	Чи минь ирсэн сайн боллоо. 

	Хүүг минь олж ирээч!» гэж

	Санаа оноо нь зовоод

	Сандарч байсан эмгэн 

	Санасан бодсоны зоригоор

	Сайхан Нандирт хэлэхэд нь

	«Ухаан бодолгүй хүн

	Учиргүй юм хэлэх юм

	Хээр тэнэж яваа хүнийг

	Хэн эрж олох юм» гэж

	Амьсгаа нь цухалдсан өвгөн

	Арга мохон уурлаж

	Аргагүй болсон эмгэнээ

	Айхавтар сүрхий зэмлэв. 

	«Адуунд явсан юм бол

	Айх зовох юу байх вэ

	Аавын энэ өвчнийг

	Аргалж үзэх нь л чухал байна» гээд

	Эрүүл мэндийн богцоо

	Хажуудаа тавиад нээлээ

	Илч үздэг хэмжүүрээ

	Хэлэн дор нь зуулгав.

	«Ээж минь тогоогоо тавиач!

	Хярам буцалгаж уулгая

	Илчийг нь үзэж дуусаад

	Хэрхэх аргаа зөвлөе» гэж

	Энхрий хөөрхөн Нандир 

	Итгэл бат хэллээ

	Эрүүлийг хамгаалах гишүүн ч

	Эмч хүн шиг ярив. 

	Илчийг нь үзээд Нандир

	«Эмнэлгийн өртөөнд аваачъя» гэж

	Эмгэн өвгөн хоёрт

	Эрхэм саналаа тавилаа. 

	«Ийм хүнд өвчтөнийг

	Яаж авч явах вэ?

	Өөр аргагүй юу?» гэж

	Өөдөөс нь эмгэн хариулав.

	«Эмнэлэгт хэвтэх болчхов уу?

	Эндээ аргацааж болохгүй юу?» гэж

	Энэлж байсан өвгөн гуай

	Эрүүл хамгаалагчаас асуув. 

	Арьсан богцоо онгичоод

	Арвин хэрэгсэл гаргалаа. 

	Усан эм нээгээд

	Урт зүүгээр сорууллаа

	«Хэдхэн сарын хооронд 

	Хэдийдээ эмч болчих оо вэ» гэж

	Их л гайхсан маягтай

	Эмгэн сонирхон асуужээ. 

	«Эмч болоогүй шүү дээ, 

	Ээж битгий эндүүр дээ. 

	Эмч нарыг дагаж явсаар

	Энэ тарилгыг хийж сурсан юм»

	«Ямар өвчнийг нь танихгүйгээр

	Яаж тарьж болох юм бэ?

	Яарч сандарч байж

	Яршиг бүү гаргачих даа» гэхэд

	«Түргэн, өвчин анагаадаг

	Пенициллин гэдэг эм юм. 

	Түмэн тус л болохоос биш

	Ганц ч хор болохгүй» гэж

	Ухаалаг төрсөн Нандир

	Урдаас нь хэллээ. 

	Ухуулан таниулж яриад

	Учрыг нь тайлж өгөв. 

	«За тэгвэл Нандир минь

	Яах вэ, ааваа тарьчих

	Завдаж ингэж сурчихдаг

	Яасан авхаалжтай хүүхэн бэ» гэж

	Зовуурилж байгаа өвгөний

	Зоригтой хэлэхийг нь сонсоод

	Золбоолог сэргэлэн Нандирын

	Зориг нь улам хөгжив. 

	Пенициллин тарьсны дараа

	Байдал нь арай дээрдэхэд

	Ажиглаж суусан Нандирын

	Айсан сэтгэл уужирчээ. 

	Хавтай эрдэм сурчээ гээд

	Настай эмгэн баярлалаа. 

	Хайрч тавьсан шарвингаас

	Нандирт өгч идүүллээ. 

	«Настан та нарыг зөвшөөрвөл

	Надад сайн арга байна» гэж

	Найртай сайхан аашаар

	Нандир сануулан хэлэв. 

	«Ямар арга байна даа?

	Яах вэ хэл дээ Нандир минь

	Ярьж хэлэлцээд шийдье» гэж

	Хариуд нь эмгэн хэллээ. 

	«Тэргэнд суугаад гурвуулаа

	Эмнэлгийн өртөөнд явъя. 

	Тэнд хүрч очвол

	Аавын өвчин аргатай. 

	Чухамдаа би өнөөдөр

	Өөр хэргээр ирсэн юм

	Цус шалгасан дүнг

	Ээжид хэлэх гэсэн юм. 

	Ээж таны цусыг

	Эмч нар шинжлээд

	Хоёр гараг тариулбал

	Хосгүй эрүүлжинэ гэж хэлсэн

	Аав өвчнөө эмнүүлэг!

	Ээж цусаа ариутгаг!

	Хоёр гарагийн дараа

	Хоёулаа эрүүлжээд ирнэ» гэхэд

	«Хайрт хүү минь алга байна 

	Хаяад явж чадахгүй

	Харж суух л хэрэгтэй» гээд

	Хажуудах эмгэн дургүйцэв. 

	«Сүрхий хүнд өвчтэй

	Аавыг аврахаа бодъё бид 

	Сүмбэрийн энэ явдлыг

	Хоршоонд хэл хүргэе» гэж

	Сэргэлэн цовоо Нандир

	Сэхүүн арга хэрэглэлээ

	Сандарч байгаа настнуудад

	Санаа сэхээ авхууллаа. 

	«Бор гэртээ хүлээгээд

	Болох бүтэх юу байна вэ?

	Бушуухан хоршоонд мэдэгдээд

	Бусад аргаа эрсэн нь дээр

	Сүсгийн мухарт автагдаад

	Түрүүчийн удаад хариулсангүй

	Сүмбэр хүүдээ татагдаад

	Одоо бас л хоцорно уу?» гэж

	Настай өвгөн бодож байгаад

	Нандирын саналыг зөвшөөрлөө. 

	Нааш цааш ярилцаад

	Нийгүй санал нэгджээ. 

	Янагтайгаа уулзах юм сан гээд 

	Ялдаар ирсэн Нандир

	Өвгөн эмгэн хоёрыг

	Эмнэлэгт аваад буцжээ. 

	ДОЛОО

	Буга шиг ороо морийг

	Бултахын завгүй уургалдаг

	Бух шиг бяртай эмнэгийг ч

	Булгихын завгүй чихэддэг

	Адуунд ойртож хүрэхдээ

	Арслан барс шиг эрэлхдэг

	Адуучин хүний алдраа

	Ариухан хадгалсан Сүмбэр сэн. 

	Амрагтаа очихоор давхисан тэр өдрөөс

	Адуу нь алга болж гэнэ

	Араас нь эрсэн Сүмбэр хүү

	Аргаа баран явж гэнэ

	Уул тааралдвал хярлаж явжээ. 

	Ус тааралдвал хөвөөлж явжээ. 

	Шингэн манан бүрхсэн

	Үүрийг олон цайлгалаа би

	Цэцгийн үнэр ханхалсан

	Үдшийг олон амтархав би

	Чийгт сүүдэр гялтганасан

	Өглөөг олон өнгөрөөв би. 

	Адуу хариулсан өдрөөсөө

	Алдана гэгчийг мэдээгүй сэн

	Адуунд гарамгай Сүмбэр гэж

	Ах дүүдээ цуутай явсан юм сан. 

	Амраг хайртай Нандиртаа

	Ахиад уулзахын баярыг

	Ажлын амжилтаар угтъя гэж

	Ашид зорьж явдаг сан. 

	Энэнээ бодоод Сүмбэр хүүгийн 

	Элэг зүрх нь уярчээ. 

	Эрдэнэ болсон адуугаа

	Эрээд олохгүй бачимджээ. 

	Томоогүй хэрэг хийсэндээ

	Толгойгоо барьж зовохдоо

	Туйлын сургамж болгоё гээд

	Тууштай шийджээ Сүмбэр хүү

	Сэрүүн ус уулгаад

	Сэргэлэн өвс идүүлээд

	Сэгхийсэн мориороо

	Сүмбэр цааш шогшууллаа. 

	Сураг дуулсан зүгтээ 

	Шогшуулж явжээ эрэлчин. 

	Сурсан дуугаа дуулах ч үгүй

	Сандарч явжээ адуучин. 

	Урагш баахан явж байгаад

	Уулын толгойд гарч гэнэ

	Улсын хилээс наахан

	Унагатай адуу харагдаж гэнэ

	Эрж явсан адуу нь

	Эгээ л мөн бололтой

	Эмээлтэй морь нь янцгаагаад

	Ижлээ таньсан төлөвтэй. 

	Ойртож хүрч очиход

	Осолгүй адуу нь байжээ. 

	Орчлонд дахиад төрсөн шиг 

	Онгойж дотор нь гэрэлтжээ. 

	Хилийн цэргийн байлдагчид

	Хамгаалж байж ээ, адууг нь 

	Хязгааргүй баярласан Сүмбэр хүү 

	Хилчинийг тэврэн үнсжээ. 

	Адуугаа бүрэн байна уу гэж

	Азарга азаргаар нь бүртгэжээ. 

	Ахиад бүр нарийвчилж

	Зүс зүсээр нь тоолжээ. 

	Чоно нохойтой тулалддаг

	Цогт бүдүүн азаргууд

	Цоройж үсрэн тоглодог

	Цомбон туурайтай дааганууд

	Хонго мах нь бонцойсон

	Хондлой дүүрэн үрээнүүд

	Холын замыг тоодоггүй

	Хосгүй тэсгэл агтууд 

	Дэл сүүл нь унжсан

	Дэлэн сайтай гүүнүүд

	Тонгорон тонгорон гүйлддэг

	Тожин сүүлтэй унагууд

	Тоолон тоолон бүртгэхэд

	Тоо дутуугүй бүрэн гэнэ. 

	Салхидаж ирсэн адуунд нь

	Сарнил сүйтгэлгүй гэнэ. 

	Адууг нь хамгаалж өгсөн

	Ардын хилчдэд баярлалаа. 

	Ачийг нь хэзээ ч мартахгүй гэж

	Ариун зүрхнээсээ талархлаа. 

	Олсон адуугаа Сүмбэр хүү

	Отрынхоо зүг рүү тууж гэнэ

	Очит нүд нь гэрэлтээд

	Омогтой дуулсаар буцаж гэнэ. 

	НАЙМ 

	Адуугаа туугаад харьж явтал

	Алсаас хоёр хүн тосож иржээ. 

	Арслан Хотол хоёр

	Араас нь туслахаар иржээ. 

	Эрлээ олсон Сүмбэр

	Элэгсэг дотно уулзлаа. 

	Элдэв хохиролгүйд нь

	Энэ хоёр баярлалаа. 

	«Аав ээж чинь эмнэлэг дээр

	Эрүүл болоод байж байна. 

	Эрлээсээ чамайг ирэхэд

	Эрхбиш нааш нь ирүүлээрэй гэсэн

	Ахиад чамайг буцаж иртэл

	Адууг чинь бид хариулна. 

	Аав ээжтэйгээ очиж

	Аажуу сайн уулз» гэж

	Хоршооноос даалгаж ирүүлсэн

	Хотол өвгөн хэллээ. 

	Хурдан явбал дээр гэж

	Хүү Сүмбэрийг явуулав. 

	«Хэдхэн хоногийн хооронд

	Хэчнээн хэрэг гараав?

	Хэдийдээ хоёул өвдөөд

	Эмнэлгийн өртөөнд оччихов?» гэж

	Сонин учрыг ойлгохгүй

	Цочиж гайхлаа Сүмбэр хүү

	Санаа сэтгэл нь зовуурилаад

	Сандарч асуув Хотолоос

	«Хүү минь бүү сандар!

	Хүрч очоод мэднэ чи

	Баяртай явдал л байхаас биш

	Балагтай хэрэг үгүй шүү» гээд

	Сэхүүн зантай Хотол гуай

	Сэтгэл бардам хэллээ. 

	Санаа авсан Сүмбэрийг

	Саруулхан бай гэж ятгалаа. 

	«Босоо чихтээ, эмээллээд

	Бушуухан давхиул Сүмбэр минь

	Бодлого санал бололгүй

	Буурлуудтайгаа золго хүү минь» гэж 

	Баярласан царайтай Хотол гуай

	Байн байн захихад нь

	Бачимдаж тэвдсэн Сүмбэр хүү

	Баахан санаа уужирчээ. 

	 

	* * *

	 

	Босоо чихт бороороо

	Босгуулан халгиулан давхижээ. 

	Бодлогын амраг Нандираа

	Бодон санан хүлээжээ. 

	Уулын хөндий туучуулан

	Улаан бороороо давхиулжээ. 

	Уулзах хүмүүсээ санахдаа

	Улам ч яаран шамджээ. 

	Холбоод тавьсан хоёр морь

	Холоос бараа нь харагдлаа. 

	Хүрэн саарал зүсний морьд

	Хүнгүй хантайраатай зогсоно. 

	Эзгүй талд байгаа

	Энэ морьд хэнийх вэ?

	Үүний учрыг нь ольё гээд

	Эгээ дэргэд нь хүрч очлоо.. 

	Саарал морины нуруун дээр

	Сайхан Нандирын эмээл байна. 

	Сайн лавлаж ажиглавал

	Сүмбэрийн хариулдаг агт нь байна. 

	Хүрэн морины нуруун дээр

	Хэнийх ч танигдахгүй эмээл байна. 

	Хүүхэн хонгор Нандир маань

	Хэнтэй хамт яваа юм бол?

	Зог тусаад Сүмбэр хүү

	Зогсож тэндээ гайхлаа. 

	Золгүй явдал болов уу гээд

	Зовох бачимдах зэрэгцлээ. 

	«Худал захидал бичсэнээс

	Хутгалсан чинь дээргүй юу

	Хугацаанд нь уулзаж чадаагүйгээс

	Хувьгүй явдал болчхов уу» гээд

	Элэг зүрх нь шимшрээд

	Элдэв бүрээр сэжиглэжээ. 

	Эндээ хүлээж суугаад

	Эшийг нь ольё гэж шийдэв. 

	Талын хашир анчид

	Тарвага гэтэн суудаг шиг

	Тааж сэжиглэсэн Сүмбэр

	Талыг сахин суулаа. 

	Сэжиг төрсөн хүн санж

	Сэтгэлдээ элдвийг бодно шүү. 

	Саяхан ирүүлсэн захидлууд

	Санаанд нь орж иржээ. 

	«Амь нас чинь мэнд л бол 

	Амласан хугацаанд минь ирээрэй» гэж

	Анх бичсэн захидалдаа

	Айхавтар хатуу байсан хүн. 

	«Зав чөлөө гарахгүй бол

	Заавал ирнэ гээд яах вэ вэ» гэж

	Залгаад ирүүлсэн захидалдаа

	Займруулж сулруулсан байлаа. 

	«Хэзээд хоёул явдаг юм

	Хэн таних вэ тэр хүнийг» гэж

	Ангаа бага Ундрах минь

	Ажиг ч үгүй хэлсэн шүү гэж

	Бодон бодон суухад нь

	Болохгүй тал нь дийлжээ. 

	Бор зүрх нь балбалзаад

	Босоод хашхирмаар санагджээ. 

	Сүржигнэсэн голын хөвөөгөөр

	Шумуул шунгинаад болох биш гэнэ

	Шуналтай сахисан Сүмбэр дээр

	Шунгаж овоороод амруулдаггүй гэнэ. 

	ЕС

	Үзсээр байтал хоёр хүн

	Үерхэж наадсаар гарч ирлээ. 

	Өнгийн цэцэг тэвэрсээр

	Ойртож мориндоо ирлээ. 

	Сайн ажиглаад байвал

	Сааргүй хоёр залуу байна. 

	Сайхан биетэй нэг хүүхэн

	Нандиртай нь хамт ирэв. 

	Нарийн түрийтэй савхин гутал

	Булчин чинэрэм өмсжээ

	Навчин өнгөтэй өмд нь

	Түрий дээгүүрээ шалхайжээ. 

	Цэнхэр чинчүү хантаазыг

	Цээжээ барим өмсжээ. 

	Цэцгэн ягаан дурданг

	Өнцөг хошуулдан ороожээ. 

	Уцаарлаж байсан адуучин хүү

	Ухаанаа олохгүй сандарлаа. 

	Уран зураг шиг хүүхнүүдийг 

	Удтал харж гайхлаа. 

	Нандир нь Сүмбэрээ танимагцаа

	Наашаа баярлан гүйж ирлээ. 

	Нялх цагаавар хүүхэд шиг

	Наалдаад гарыг нь атгалаа. 

	Цаана нь байсан тэр хүүхэн

	Царайдаж түр зогсоод

	«Сайн байна уу та» гэж 

	Сүмбэр хүүтэй мэндэллээ. 

	«Завшаанаар сайхан танилцсан

	Жян Нань газрын эгч» гэж

	Захдаа байгаа хүүхнээ

	Залуу Сүмбэртэй танилцууллаа. 

	«Манай хоршооны адууч

	Манаач нөхөр Сүмбэр» гээд

	Магад итгэсэн эгчдээ

	Маш дотноор ярилаа. 

	Жян Нань газрын эгч гэгч

	Залуухан сайхан хүүхэн байна. 

	Саальчин хонгор Нандир минь

	Сааргүй төрсөн бүсгүй байна. 

	Зурагт байдаг хүүхэн шиг

	Зурайсан нарийхан хөмсөгтэй

	Бондгор ягаан хацар нь

	Борлож улбархан алагтжээ. 

	Ярьж дуугарах бүрдээ

	Ялгуун хөөрхөн инээмсэглэсэн

	Яг л зургийн хүүхэн шиг

	Яасан цэвэрхэн төрсөн юм бэ?

	Эрээн ягаан цэцгүүд

	Өнгө булаалдан дэлгэрдэг шиг

	Эгч дүү хоёр хүүхэн

	Зүс булаалдан төржээ гэж

	Харж зогссон Сүмбэр хүү

	Халуун цээжиндээ бахархжээ. 

	Хамаагүй сэжиглэж суусандаа

	Харамсаж баахан ширвээтжээ

	«Эрлээр явсан нөхөр минь

	Адуугаа олоод ирэв үү?

	Энд хэнийг хүлээгээ вэ?

	Эзний нь хэн гэж танив?» гэж

	Жян Нань газрын хүүхэн

	Жигтэй инээн асуухад

	Залуу адуучин Сүмбэр

	Зайлцаагүй хариулж чадсангүй

	«Адуу алдсан цууг

	Амьтан бүхэн сонсчхов уу?

	Айл аймгаар явуулахгүй

	Амтай бүхэн асуух нь уу?» гэж

	Эндэгдэл гаргасан Сүмбэрт

	Эргэлзэх сэтгэл төржээ. 

	Эрээ хориогүй аашлахаа

	Ичгүүр болгон гэмшжээ. 

	«Хоршооны олон адуунд минь

	Хохирол болоогүй биз» гэж

	Санаа нь зовсон байдлаар

	Сайхан Нандир нь асуухад

	«Ямар ч гарз болоогүй

	Яг тоогоороо бүрэн байна» гэж

	Ядмаг даруухан дуугаар

	Янагтаа аанайхан хариулав. 

	«Саяхан явуулсан захидалдаа

	Сайн нөхөр гэж бичсэн чинь

	Жян Нань газрын эгчийг хэлсэн юм шүү

	Жи Юуан-ин гэдэг нэртэй юм. 

	Энэ эгчийн тусламжаар

	Эмнэлгийн мэдлэгтэй болж байна. 

	Эрүүл хамгаалах үүргээ би

	Эрчимтэй биелүүлэхийг зорьж байна» гэж

	Хар нүдтэй Нандирын

	Хавтай цээж баярласаар

	Халуун хайрт Сүмбэртээ

	Хамаг учраа хэллээ. 

	«Ээж, аавын чинь биес

	Эрүүл тунгалаг болж байна. 

	Өнөөдөр үү маргаашаас

	Эргэж харих гэж байна. 

	Үнэнч идэвхт Нандир минь

	Вений тарилга сурсан шүү

	Үе насны бид хоёр

	Үүрдийн найз болсон шүү» гэж

	Жян Нань газрын тэр хүүхэн

	Зайгүй баярлаж хэллээ. 

	Залуу саальчин Нандир

	Захад нь инээн зогсоно

	«Ах дүү үндэстний төлөөлөгчид

	Айлчилж манайд ирсэн гэнэ

	Айл хотлоороо цуглаад

	Аятайхан баяр болж байна. 

	Найрсаг ах дүүтэй уулзах уу?

	Найрт нь завдаж очих уу?» гэж

	Нандир нь сануулж хэлсэнд

	Наад хоёр нь зөвшөөрөв. 

	АРАВ

	Овоон арын дэнж дээр

	Олон майхан ярайж байна. 

	Олон хүн цуглаад

	Найр наадмаа эхэлж байна. 

	Эр хүний жаргал гэгч

	Ээрэм цагаан тал дээр гээд

	Эртнээс нүүдэлчин Монголчууд

	Ингэж найрлахдаа бахтай. 

	Энгүй цагаан эсгийг

	Хүрээ татан дэвсчээ

	Эрээн хивсэн дэвсгэрийг

	Хөвөө залган тавьжээ. 

	Айлчин эзэн эрээгүй

	Ширээ тойрон суужээ. 

	Ах дүү мэт тэд

	Янаг дотно инээлдэж байна. 

	Тарган шинэхэн махыг

	Цар, цараар овоолжээ

	Тараг айраг идээг

	Хөнөг хөнөгөөр бялхуулжээ. 

	Жимсээр нэрсэн архийг

	Лонх, лонхоор эгнүүлжээ

	Чихэр бурам амттаныг

	Таваг тавгаар өржээ. 

	Цэцэг мяралзсан ногоон дэнж

	Цэнгэл баяраар долгилж байна. 

	Чиглэж ирсэн гурвуулаа

	Цээж дүүрэн баярлалаа. 

	Манай хоршооныхон хаана вэ гэж

	Манаачин Сүмбэр сураглахад

	Танай хоршооныхон тэнд бий гэж

	Талаас нь нэг хүн хэлжээ

	Дүгрэг ширээ тойрсон

	Хоршооныхон нь харагдлаа

	Төвөд, Саалаа ах дүүгээ

	Зочилж байгаа нь харагдлаа

	Даруй хүрээд очсонд

	Дарга нь зочдыг дайлж байна

	Харин ч амжиж ирлээ гээд

	Хамаг олноороо баярлалаа

	«Баян баргын залуус

	Багаасаа адуунд хайртай

	Манан хоршооны Сүмбэр хүү

	Манаанд гарамгай адуучин

	Эмнэлгийн өртөөний Жин Юуан-ин

	Эх нутаг нь Жян Нань хүн

	Энэ хүүхэн Нандир

	Эрүүл хамгаалах гишүүн» гэж

	Эгч дүү гурван залууг

	Эгнүүлж нэрийг нь тоочиж

	Холоос ирсэн зочдодоо

	Хоршооны дарга танилцуулжээ

	Гэнэдэж адуугаа алдсандаа

	Гэмшиж байсан Сүмбэрийг

	Гийчдэд дарга нь магтахад

	Гэмшиж дотроо зовжээ

	Даргын тэгдэг нь зүйтэй

	Дандаа адуугаа алддаг биш

	Ганц удаа эндэхэд нь

	Гадарлаж зэмлэж болохгүй!

	Эрүүл хамгаалагч Нандир

	Эмнэлгийн өртөөний Жин Юуан-инг

	Эрхэм зочдодоо танилцуулан

	Ингэж дарга нь хэлжээ. 

	«Өвчин гэдэг аюултай

	Үр үндэстэнд хортой, 

	Өсгөлөн, идэр настныг ч

	Үхлийн саварт түлхдэг юм. 

	Зургаан жилийн өмнөхөн

	Цусны шалгалт явагдахад

	Зуун далан хүний

	Цус нь эрүүл биш байсан

	Өртөөний эмч нар ажилласнаас

	Өнөөдрийг хүрч ирэхэд

	Аравны есөн хүн нь

	Ариун цустай боллоо.

	Энэ үеийн хүмүүс

	Эрүүл бөгөөд жаргалтай

	Эх орны үндэстэн

	Эрхтэй бөгөөд хөгжилтэй» гэж

	Эрхэм зочдоо дайлах зуур

	Энэ тэрээ ярив

	Эрүүл мэндийн тухай

	Ингэж дарга нь танилцуулав. 

	Дээлээ бэлхнэсэн нэг зочин

	Дэргэдээ суу гээд урилаа

	Дээд талаас бас нэг хүн

	Архиа уу гээд шалж байна

	«Холоос ирсэн зочдодоо

	Хоршоогоо төлөөлөөд барьчих гээд

	Хонгор гоолиг хүүхнүүд

	Хоёр нүдээ ирмэхэд

	«Ах дүү үндэстний нөхөрлөл

	Алтан наран шиг мандаг!» гэж

	Адуучин залуу Сүмбэр 

	Архиа бариад ерөөлөө. 

	Адууч Сүмбэр баярлаад

	Айлчнаа зочилж байтал

	«Ах таныг барилд гэнэ» гээд

	Араас нь Ундрах дууджээ

	«Улаан бороо унаж уралдаад

	Ундрах дүү чинь түрүүлсэн шүү!

	Урам зоригтойхон барилдаад

	Унахгүй байж л үз дээ!» гэж

	Баярласан хэрээ бархирах гэгчээр

	Бахархсан дарга нь захилаа

	«Манай хоршооны бөх шүү» гэж

	Манаач Сүмбэрийг зоригжууллаа

	Шалмаг залуу Сүмбэр

	Шавхийтэл барилдсаар

	Шалгах наймд үлдээд

	Шагналд орох болжээ. 

	Бөхийн барилдаан завсарлаад

	Бүжиг дуу эхэллээ

	Бүстэй бүсгүй ээлжлээд

	Бүр ч сайхан тоглолоо

	Нандир, Жин Юуан-ин хоёр 

	«Саруул тал»-ыг хангинууллаа

	Найз хоёр хүүхэн

	Нийгүй сайхан дууллаа

	Жян-Нань газрын сайхан дууг

	Залгаад хоёул дууллаа. 

	Залуу адууч Сүмбэрийг

	Зах дахь нөхөд нь нудрав. 

	«Хараад инээх нүд нь

	Хаврын өглөө шиг гэгээн

	Хангинаад гарах хоолой нь

	Намрын хун шиг яруухан

	Саран шиг саруулхан ухаантай

	Наран шиг халуун зүрхтэй

	Үүл шиг хөнгөн хөдөлгөөнтэй

	Үнэхээр ч гарамгай хүүхнүүд» гээд

	Сэтгэл зүрх нь догдлон

	Сүмбэр тэсэлгүй баярлав. 

	Наадаж дассан нөхөртөө

	Нандир Жин Юуан-инг магтав. 

	Дуу бүжгээ өнгөрөөгөөд

	Дараа нь бөхчүүд шалгарав

	Дүгрэг цээжтэй Сүмбэр хүү

	Түрүү шагналыг нь хүртэв

	«Өтгөн хар хөмсөгтэй

	Өргөн ханагар цээжтэй

	Өндөр идлэг нуруутай

	Өөдрөг төрсөн эр байна» гэж

	Жян-Нань газрын тэр хүүхэн

	Залуу Сүмбэрийг ширтэж

	Захдаа байгаа Нандирт

	Зүйргүй их бахархлаа

	Сайхан наадам дууслаа

	Сайшаал шагнал өглөө

	Хотон, Төвөд, Саалаачууд

	Ховор билгээ үлдээлээ

	«Мандах хоршооллын үйлсдээ

	Манлай тийшээ болоорой» гэсэн

	Магнаг үсэгтэй улаан тугийг

	Сүмбэрийн хоршоонд бэлэглэлээ. 

	Нандин улаан тугаа

	Найз ах дүү нь өгөхдөө

	Насан залуу хоршоочин

	Нандир, Сүмбэр нарт гардууллаа

	Алга таших олны дуу

	Аянга адил нижигнэхэд

	Халуун залуу зүрхнүүд нь

	Хадны хүрхрээ шиг булгилав

	АРВАН НЭГ

	Олны найр өнгөрөөд

	Орой болох хэрд

	Хоёр залуу хамтаараа

	Хоршооныхоо даргатай уулзав 

	«Өнөө орой хаа байхаа

	Өөрсдөө мэд та хоёр

	Эмнэлэг дээр очсон ч гэмгүй л байна. 

	Эндээ хоносон ч гэмгүй л байна. 

	Хоёулаа суман дээрээ очих чинь

	Холгүй болсон уу? залуус минь

	Хотлыг уриад найрлахад

	Хоршоо чинь хэзээд ч бэлэн» гэж

	Наргиан хөөрөөтэй дарга нь

	Нандир, Сүмбэр хоёрыг цуугиулав. 

	Найдвар хүсэл нь биелэгдэхийг

	Нэн ч яарч байгаа төлөвтэй

	Бие биеэ харалцаад

	Бишүүрхэж хоёулаа инээлээ. 

	Бэлэн болсон байдал нь

	Бишүүрхэл дотроо ч илэрчээ. 

	«Эрэлхэг адуучин Сүмбэр минь

	Ээж аавтайгаа уулзаг даа

	Эрүүл хамгаалагч Нандир минь

	Эмээ тавихаар яваг даа» гээд

	Жян-Нань газрын хүүхэн

	Зантай сайхан инээв. 

	Залуу хоёрын сэтгэлд нь

	Зохицуулж яг хэллээ. 

	Халуун янаг хүмүүс

	Ханиараа явах дуртай сан

	Халаг дур нь оргилоод

	Харилцан харан инээлдэнэ. 

	Уургаа барьсан Сүмбэрийн

	Уужим цээж нь дүрэлзлээ

	Урт гэзэгтэй Нандирын

	Усгал нүд нь гялалзлаа. 

	Ааш хөөрхөн Нандир нь

	Адуучин залуустай мордлоо

	Алс нутгийн эмч хүүхэн

	Араас нь хараад хоцорлоо

	Улаан наран жаргахаар

	Уулын ар луу орж байна

	Учирсан хоёр залуу маань

	Уралдан давхисаар холдлоо. 

	«Уулын толгойг чимэглэсэн

	Улаан бадмаараг үүлс байна

	Улсын зүрхийг баясгасан

	Учиртай хоёр залуу байна

	Номин тэнгэрийн од шиг

	Цогтой төрсөн Сүмбэр минь!

	Ногоон талын цэцэг шиг 

	Жавхаатай төрсөн Нандир минь!

	Тариа жимсээр элбэг

	Жян-Нань газар минь сайхан сан

	Тарган сүргээр баялаг

	Тал нутаг минь гоёхон байна. 

	Хайрт эх орны минь

	Хаана нь очсон ч үзэсгэлэн

	Халуун залуу настнууд

	Хамаг баяраар дүүрэн

	Ундрах бүрдэд умбалдсан

	Хос цагаан хун шиг

	Урагшлах хоршоонд нийлсэн

	Хувьтай хоёр залуу минь!

	Энхрий халуун янаглал чинь 

	Талын цэцэг шиг дэлгэрэг!

	Эрх жаргалант амьдрал чинь

	Тунгалаг булаг шиг ундраг!» гэж

	Алс нутгийн эмч хүүхэн

	Ариун зүрхэндээ баярлаж байна

	Амраг хоёрыг бараалдсаар

	Амандаа ерөөн зогсож байна. 

	 

	Төгсөв. 


ООД

	ЖИЖҮҮР ХҮҮХЭН

	Царай хацрыг хилэнтэй хайрч байсан үдэш

	Цагаан буурал Дүнж өвгөн хүрч ирээд

	Цайдмын талын хоршооны тэр радиогоор

	Цаг тулгуу зуд болох мэдээ сонсгов. 

	Оршилгүй тэнгэрийн зудлах мэдээг

	Олонд дамжуулах өнөөдрийн жижүүр

	Оюунцэцэн уралдааны хээртэйгээ байсан учир

	Оёж байсан дээлээ хойш тавиад мордлоо. 

	Морьтой хүний, зуун газар хол

	Мойлт хайрхны арын айлуудад

	Маргааш өглөө болох шуурганы тухай

	Магад шөнөдөө хүргэх нь чухал байлаа. 

	Хайрт эжий нь охиныхоо хойноос

	Харанхуй шөнө айх төөрөх болов уу гээд

	Сайн хичээж замаа дагаж яв гэсний нь

	Сонсов уу, үгүй юү бүү мэд. 

	Уруудах тэнгэрийн гурван улаан нар

	Уулын оройд хүрээ татан байрлаад

	Улалзах нарны гэрэл хялайн хялалзаж

	Уул хангай цаанаа л хачин зэвүүн байлаа. 

	Хоршооны ажлын идэвхтэй хүний нэг

	Хувийн хүслээ Лувсанхүүд булаагдсан энэ хүүхэн 

	Хоттой малыг хэвтэрт нь аврахыг бодон

	Хуй салхинаас ч түргэн хүрэх гэж яарна. 

	Чадамгай эзнийхээ сурамгай залалтаар

	Цахилах мэт хурдлагч уралдааны хээр

	Цавчлан хэвлэсэн цасан товхнуудаа

	Цасан дэлхийд цацлан түгээсээр. 

	Баахан давхиад жаахан гэлдрэхэд

	Барай бүрий болж байлаа

	Бараглаж бодвол гучин газар явав уу даа

	Бас л цаана нь дал ная байсаар. 

	Хөндий хээрийн мэлцийсэн энэ галд

	Хүн амьтны бараа чимээ ер алга. 

	Хүрэн хээрийн гүйн хар алхааны

	Хүчит гишгэлтэд бяцрах цас л шижигнэнэ. 

	Харанхуй шөнийн хязгааргүй нүхэн замд

	Хааяа хатируулан, хааяа гэлдрүүлсээр

	Хавь ойрт харлан онгойсноор нь

	Харын амны бартаанд хүрснээ мэдлээ. 

	Эргэн тойрон эл хулийг нь ч хэлэх үү

	Эвгүй муухай яраймаарыг нь ч ярих уу

	Энхэл донхол бөглүү нь ч аймаар

	Эгц дээшээ сэхийсэн нь ч бэрх. 

	Өндөр хаднууд өнгийн дээр сэртийж

	Өргөн гуунууд тойрон дэрвийж харлаад

	Үлээх салхи хуйган болон шунгинаж

	Үнэг чоно гүйлдэх шиг бүртэлзэнэ. 

	Ид чадалт морины нь явдал

	Иг маг гэж хичээн болгоомжлох шиг

	Ижил хоёр чихээ солбилзуулах нь

	Ирж байгаа юмыг сонирхох шиг. 

	Урдын настан ярилцахдаа

	Одоогийн энэ харын ам

	Өдөр ч шуудсан дээрэмчин үүрлэж

	Өлөн хөх чононууд хавхилдаж

	Аянчин жинчний тэрэг унаа тонож

	Аягүйдвэл хүн харыг алдаг

	Амьтан хүнийг ч өдрөөр чоно дагадаг

	Аягүй түгшүүртэй газар гэлцэнэ. 

	Ахиад бас дэлт чоно дагалаа. 

	Албин гал ноцлоо, ад чөтгөр үзэгдлээ гэхчлэн

	Дэл сүүл зүүсэн шал дэмий яриа

	Тэнгүй арвин тэнүүчлэн явдаг байв. 

	Гэгээн цагаан өдөр ч

	Гэнэдэл осол тохиолддог байтал

	Гэгээ гэрэлгүйд ганцхан бүсгүй

	Гэтлэн гарахад үнхэлцэг хагармаар

	Үнэгэн малгай чихээ даран бүчлээд

	Үзүүрсгэн доторт дээл өмссөн

	Өөлэй насны хонгор хүүхэнд

	Урд сонссон нь санагдахад. 

	Үнэхээр тийм гэж үү гэж? бодогдон

	Өмнө хойно нь бүртэлзэх шиг

	Үгүй тийм юм гэж хаа байх вэ гэхэд нь

	Урдах зам алс уруу тайван дурайна. 

	Авралт намын ивээлт туяа 

	Атар буйд энд ч гийж

	Алимад хулгай нохой арилан тонилж, 

	Ашид дэлгэрсэн шимт бэлчээр болжээ. 

	Үнэндээ чухам юунаас айх вэ дээ

	Ухамсаргүй тэнэг бодол байхгүй юу

	Үй түмэн мал аврахаар яваа би

	Үүрээс өмнө яасан ч хүрнэ гэж.. 

	Жолоогоо чанга атгаж лавлан суугаад

	Жаахан ширүүхэн цааш явахад

	Зайлцаагүй ханилсан амрагийн нь

	Захидалдаа бичсэн баатар үйлс бодогдоно. 

	Энэ л талдаа олсон юм шиг хөөрдөг

	Эрэлхүү зантай амраг Лувсан нь

	Эх орноо чөлөөлөх их дайнд

	Эрхэм гавьяа байгуулахдаа

	Дайн тулалдаанд, далаад удаа оролцож

	Дархан цолтой найман шарх олоод

	Дахин бас тагнуулын үүрэг гүйцэтгэж

	Тал энгэрээ дүүрэн гавьяаны тэмдэг зүүжээ. 

	Агсан цутгах сумын дундуур

	Амрагт минь учирч байсан

	Амь цөлөх юмыг бодвол

	Айж цочих юм энд алгаа гээд

	Адуундаа алдартай хээрийгээ гуядаж

	Ардаа салхи татан түргэн явлаа

	Аймаар Харын ам хойно хоцроход

	Алс тэртээд нохойн хуцах сонстов. 

	«Чадамгай хурдан хээр минь

	Чагнахгүй юу тэр дууг

	Чи бид хоёр үүргээ гүйцэтгэлээ» гэсэн мэт. 

	Чиглэн тийшээ давхилаа. 

	Үхэр, хонь халуун хэвтэртээ яраглаж

	Үр хүүхэд ч эхийнхээ элгэнд наалдаж

	Өдөржин хөдөлмөрлөгсөд дуг нойрондоо жаргаж 

	Үдшийн цолмон орой дээр ирсэн цаг. 

	Хоточ хэцүү гарз нянгар ноход

	Хормой хүүлмээр ноцон боорлоход

	Хонио манан хотоо эргэсэн өвгөн

	Хоолой засан таягаа тулсаар уулзав. 

	Учир явдлаа нэгд нэггүй тооцоод

	Уяа уруу хөлгөө хөтлөн явахад

	Уралдааны хээр нь зулбайтлаа хөлөрч

	Уухилан амьсгаадаж тогтон ядна. 

	Аймгийн наадамд цолоо дуудуулсан хээр

	Алс газраас нар шингэхэд мордоод

	Атар хээрийн аймаар цөлийг туулж

	Амжиж шөнө дунд болоогүй буух нь энэ. 

	Цолгин зантай агсам хээрээ Оюунцэцэг

	Цогт магнайг нь илбэн энхрийлж

	Цавилсан олмыг нь сулруулан тавьж

	Цоройн байж ацаас уяад гэрт орлоо. 

	Манааны өвгөн цааш айл дамжин

	Маргааш болох шуурганы тухай хэлж

	Манаанд байгаа хоёр сүрэг адуугаа

	Маллаж маналцах дөрвөн хүн мордууллаа. 

	Отрын олон мянган зогсоол адуу

	Ууланд маргааш бэлчиж, үхэр хонин сүрэг

	Увайгүй гэнэтийн зудад нэрвэгдэхээс

	Оюунцэцэг уралдааны хээртэйгээ аварлаа. 

	Асрал энэрэлт нэг хөгшин

	Айж даарсан байлгүй хөөрхий

	Аятайхан бүлээц хүүхэн минь

	Айдаа сайн байна даа одоогийн хүүхнүүд гэсээр 

	Ааруул өрөм аяга дүүрэн овоолж

	Аагтай цай дэвэр дүүрэн халааж өгөхөд

	Үүргээ гүйцэлдүүлсэн Оюунцэцэг

	Энэ шөнөдөө эргэн харихаа бодов. 

	Ээж минь гэртээ ганцаараа

	Эрхлэх дарга маань хуралд явсан 

	Энэ шөнөдөө харьж амжихгүй бол

	Эрхгүй маргааш саатаж мэднэ гээд

	Халуун цай ууж бүлээцээд

	Халамжит хөгшинд талархаж

	Хар шуурганаас мэнд гарахыг захиад

	Харихаар мориндоо дөрөөлөхөд нь:

	Хүүхэн маргааш яваач! гэсэн хэр нь

	Хүн бүлгүй шүү тэндээ гэсээр

	Хөлгүй далай шиг гүн харанхуйд

	Хөвхийтэл мордон давхилаа. 

	Араатан чоно ч зориглож хөдлөхгүй

	Аглаг цөлийн харанхуйг гэтлэх

	Ажилч хүүхэн Оюунцэцэний баатар зоригийг

	Асууя бид, хэн түүнд өгөв?

	Сая сая ардаа авран хүмүүжүүлсэн

	Саруул нам, тэргүүлэгчийн минь хайр

	Сайхан тал нутгийг минь ч ивээснээс

	Сагсайн дэлгэрсэн цэцгийн үр биш үү!

	Улаан тоосон дундаас сугаран түрүүлж

	Улс олондоо гайхагдсан уралдааны хээр

	Ургах нарнаас өмнө талыг шувтлаад

	Оюунцэцэг ээждээ үнсүүллээ. 


САЙНЦОГТ

	ЛУ СИНЬ МИНЬ

	Ямба сүр ихтэнийг

	Нүд хялайн загнахдаа

	Ядуу зүдүү олныг

	Өрөвдөн энэрч үзэхдээ

	Яруу дайчин үзгээ

	Жад болгон тэмцсэн

	Яс хатуу чамайгаа

	Бид өнөөдөр дурсаж байна. 

	Аллага, баривчилга, эрүүдлэг

	Шөнийн харанхуй шиг бүрхэхэд

	Аянгалан цохилсон гилбэлгээн шиг

	Гэрэлтүүлж явсан хувьсгалч минь!

	Атаа өшөө мэхлэлүүд

	Аалзны шүлс шиг зууралдахад

	Асаж дүрэлзсэн гал шиг

	Шатааж явсан зохиолч минь!

	Эсэргүүцэж байсан дайснууд чинь

	Үхлийн новшинд булаагдсаар байна. 

	Энхрийлж байсан түмэн чинь

	Жаргалын ордоо цогцолсоор байна 

	Эгдүүцэж байсан заншлууд чинь

	Хаврын хамхуул шиг өнхөрсөөр байна. 

	Эрмэлзэж байсан хүслүүд чинь

	Зуны цэцэг шиг дэлгэрсээр байна. 

	Тэмцэн явсан мөр дээр чинь 

	Ялалтын далбаа намилзаж байна. 

	Тэтгэж явсан нөхөд чинь

	Байгуулалтын дуугаа хангинуулж байна

	Туг болсон зохиол чинь

	Чөлөөт орондоо дэлгэрээд

	Төгс эрхт ардын 

	Зүрх нь болон лугшиж байна. 

	Халуун дотно үндэстэн бид

	Танхим дүүрэн цуглаад

	Хар бүргэд шиг чамайгаа

	Тэмдэглэж өнөөдөр дурсахдаа

	Хатан хурц зохиолыг чинь

	Төрөлх хэлээрээ уншицгаахад

	Хамаг жаргалаа байгуулахын

	Бахдам зориг оргилж байна.

	 


СОДБИЛЭГ

	ИНЖИНААШИЙН БУЛШИН ДЭЭР

	Гэмт орчлонгийн хар цагаан үүлийг

	Билгийн нүдээр ажиглаж

	Гэрийн хууль, язгуурын суртлыг

	Шидэт бийрээр шүүмжилж

	Гэгээн сарын тунгалаг толинд

	Өнгөрсөн, ирээдүйг шинжилсээр

	Хэтийн аюул, харанхуй шуурганд

	Хонгор навч мэт хийсжээ. 

	Уран зураг, яруу шүлэгт чинь

	Хар тэргүүтний дүрс үзэгдэж

	Уянгат дуулал, сайхан найрагт чинь

	Чөлөөт амьдралын сураг сонстож байлаа. 

	Одоо чиний өнчин булш

	Өргөн тал дунд цухуйж

	Эрхт ардын баярын дуу сонсоод

	Магнай тэнийн мишээмэл

	Тавин дөрвөн жилийн шургуу хөдөлмөр

	Чамд урт эс бодогдож байлаа

	Гурван мянган газрын алс зам

	Надад бас хол биш санагдлаа. 

	Өнчин бумбын чинь оройд

	Ногоон нарсны мөчир хатгаснаа би

	Үнэт хүжис, тансаг идээгээр

	Хүндэтгэн тахисан адил үзнэм. 


ХАСБАРС

	ЭХ ОРОН МИНЬ

	Эх орон минь!

	Элгэн дээр чинь мөлхсөөр

	Эрх дураараа өслөө би. 

	Ивээлт сүүг чинь шимсээр

	Ид хүчээ бүрдүүллээ би

	Дөчин градус хүйтэнд ч

	Өвөрт чинь дулаацаж явлаа би

	Төөнөсөн бүгчим халуунд ч

	Сүүдэрт чинь сэрүүцэж даслаа би. 

	Ингэж өсөхдөө таныгаа

	Ээж гэж нэрлэлээ би. 

	 

	Эх орон минь!

	Толин тунгалаг ариун мөрөнд чинь

	Зүсээ үзэж хөдөлмөрлөхдөө

	Түмэн булгийн яруу хожигнолыг чинь

	Хөгжим болгон сонсохдоо

	Тэнийж сүндэрлэсэн уул давааг чинь

	Ханаа болгож суухдаа

	Түг түмэн сүргийн чинь

	Эзэн нь болж амьдрахдаа

	Эрхэмлэж хайрлах сэтгэлээсээ

	Ээж гэж нэрлэлээ би. 

	 

	Эх орон минь!

	Өнгөт жимс

	Үзэсгэлэнт модонд чинь бөнжгөнөж

	Үрт тариа

	Үржилт хөрсөнд чинь ганхаж

	Өтгөн ой

	Уул нуруугаар чинь бүрхэж

	Өндөр уулс

	Үүл манантай залгалдана

	Энэ бол Ээж таны гоёмсог

	Эгшиглэж дуулах нь миний бах. 

	 

	Эх орон минь!

	Уул давааг чинь

	Ногоон ойгоор хучна бид

	Ус мөрний чинь

	Онгоц гүүрээр чимнэ бид

	Хөдөө талд чинь

	Хүчит трактор явуулна бид

	Хөндий талбайд чинь

	Хүдэр барилга сүндэрлүүлнэ бид

	Энэ бол хүүхэд бидний үүрэг, 

	Хөдөлмөрч олны зорилго.

	 


ХАСБАРС

	ЗЭЭЛИЙН МАНААЧ

	Цас мөсөн хаялсан хүйтэн өглөө

	Шуурга салхи гарсан зудтай өдөр

	Цахилгаан, бороо хосолсон бэрх үдэш

	Чулуулаг мөндөр буусан түгшүүртэй цаг

	Цагдаа — зээлийн манаач

	Шантралгүй зогсож үүргээ биелүүлнэ. 

	Хөгжилт залуу хүүхнээ сугадаад зугаацах

	Хөөрхөн хүүхэн дуугаа аялан наадах

	Хөгшид хүүхдээ дагуулан явж зорчих

	Хүмүүс далайлан давлагаалах баярын өдөр ч

	Цагдаа — зээлийн манаач

	Шантралгүй зогсож бүхнийг хамгаална. 

	Тунгалаг хар нүдэндээ хайрын оч гялалзуулан

	Төгс жаргалт амьдралаа түмний хүчтэй холбож 

	Хүмүүсийн далай дунд зогсоод та

	Хүчит гараараа бүхнийг дэглүүлдэгт чинь

	Цагдаа — зээлийн манаач аа!

	Шижир алтан медалийг энгэрт чинь гялалзуулъя. 

	Зах зээлийн хүмүүст

	Зам зааж өгдгөөр нь

	Ардын цагдаа — зээлийн манаач чамайг

	Алтан гадас гэж нэрлэж болно. 

	Цагдаа — зээлийн манаач аа!

	Чиний гавьяа үе улиран шүлэглэгдэнэ.

	 


ТАРИАЧИН ТЭГШЖАРГАЛ

	МАНАЙ САРУУЛ НУТАГТ

	Өвөр монголын саруул нутаг

	Өөдлөх замдаа давшиж байна

	Өргөн олон ард эрх мэдэлтэй болж

	Үхэр мал нь өдөр тоолон өсөж байна. 

	Тавтай жаргал бүтээнэ гээд

	Тариалангийн хоршоо арвижиж байна. 

	Өвчин үхлээс арилгана гээд

	Эмнэлгийн салбар олширч байна. 

	Элбэг их хураана гээд

	Элдэв багажаар хангаж байна. 

	Усан гамшгаас сэргийлнэ гээд

	Униул суваг татаж байна

	Үер салхитай тэмцэнэ гээд

	Ойн бүс тарьж байна

	Улс гэрийн хэрэг сонсгоно гээд

	Радио нэвтрүүлэг явуулж байна. 

	Эрдэм мэдлэгтэй болгоно гээд

	Сонин сэтгүүлээр хангаж байна. 

	Үхэр малыг маань өсгөнө гээд

	Эмчлэн сэргийлэлт хийж байна. 

	Боловсон сайхан арчилна гээд

	Хашаа саравч барьж байна

	Бордоо тэжээл их бэлтгүүлэх гээд

	Боловсон машинаар хангаж байна. 

	Үүлдэр угсааг нь сайжруулна гээд

	Үнэхээр сайн хээлтүүлэгч өгч байна. 

	Хамаг олон тариачдын

	Амьдрал орлого дээшилж

	Хоосон гэр хэрэглэлээр дүүрч

	Хоосон авдар хувцсаар дүүрнэ. 

	Өнөр их саруул нутгийн

	Өнгө царай шинэ болж

	Өргөн олон тариачин, малчин

	Үнэхээр сайхан амьдарч байна

	Мао тэргүүлэгчийнхээ зааврыг

	Малчин тариачин угтаж аваад

	Нийгэм журмын замаар

	Нийт олноороо урагшиллаа. 

	Арван хоёр жилийн дараа

	Уужим их саруул нутгаа

	Асар их үйлдвэр, цэцэрлэг болгохоор

	Ард түмэн чармайж байна.

	 


Сэнгэрэнцэн

	ЭРЭГ

	Тэнэгэр талын мөнгөн цас

	Гүн агаарт бүжиглэхэд

	Төмөр хүрз, ган алх

	Түүний хамт гялалзаж байна. 

	Бүтээлчдийн яруу дуу

	Үргэлжлэн хангинасаар

	Бүх хөдөө нутагт

	Наргиан хөгжөөн дүүрлээ. 

	Энэ сүрлэг хөдөлмөрийн наргиан

	Хүйтэн халууныг шувталж

	Ээрэм тал, элс намагт

	Ган зам дурайлаа. 

	Эрэлхэг ажилчны хүчит гар

	Буман эргийг сэтэлж

	Үүрдийн жаргалын бэлгэ тэмдэгт

	Нэг л эрэг үлдээлээ. 

	Анд улсын найрамдлаар холбосон

	Ган замын үлдсэн энэ эргийг

	Ах дүүгийн ивээлт Цэдэнбал, Улаанхүү нар

	Анх бэлгэдэн сэтэллээ. 

	Аз жаргалын гэгээн туяа минь

	Үүнээс сацарч байна. 

	Алмас ган бат нөхөрлөл минь

	Үүнээс батжиж байна. 

	Агуу түмний зүрхэн хайрыг

	Золгуулан зангидагч энэ замыг

	Уулаар дарж, галаар үлээсэн ч

	Эвдэрч хайлах ёсгүй. 

	Атаатан дайсан хэлээ билүүдэн өнгөлзөвч

	Энэ минь ер сүрдэхгүй. 

	Алтан нар шиг, мөнхийн гэрэл

	Хиртэлгүй сацарна.

	 


ДАМБАРИНЧИН

	ХҮЧ

	Баялаг орон Хөхнуур мужийн

	Баян хар уулын бэлээс

	Байдаг чадлаараа хүчлэн давхиж

	Бей Хайд цутгадаг Хатан гол

	Уул хадыг хага зүсэж

	Улаан элс урватал дайран

	Урсгалт голыг сорон хамж

	Уур хилэнгээр алдраа мандуулдаг. 

	Догшин давлагаа ширүүн долгионоо

	Дураараа аашлан хөдөлгөж

	Үерлэх усны бяраа гайхуулж

	Өргөн тал дээгүүр мэлийлгэж байхад

	Харгис засгийн эзэд

	Халдаж ердөө болшгүй гээд

	Хайхарч чамайг зассангүй

	Хамаг олны зовлонг бодсонгүй

	Хашлага хэрээсээ дэлбэчиж

	Хар аюул гаргаад

	Түмэн өрх, буман ардад

	Төвөг бэрхшээл учруулж байлаа. 

	Өнгөрсөн түүх чинь ийм л байна. 

	Өнөө номхрох цаг чинь боллоо. 

	Өөдлөн давших үйлсэд минь

	Өөрийнхөө хүчийг өргөнө та. 

	Олон цөөрөм бүтээн байгуулж

	Усыг чинь түүнд тунгаана бид

	Уур чинь хүрээд догшроход

	Омгийг чинь тэнд дарна бид. 

	Боржинт их урсгалыг чинь

	Болор шиг болгоно бид

	Булай хар аюулыг чинь

	Бултаар нь арилгана бид. 

	Хүржигнэсэн их хүрхрээнээс чинь

	Хүчит цахилгаан гаргана бид

	Хүнд том үйлдвэртээ

	Хөдөлгөх хүч болгоно бид. 

	Тунгалагших их усаар чинь

	Тариагаа усална бид

	Тайвуун дөлгөөн урсгалаар чинь

	Онгоцоо жолоодно бид. 

	Таны хүчээр ургах хөвөн

	Тал дүүрэн цайлзана. 

	Таны шимээр ургах тариа

	Уул шиг өндөр овойно. 

	Таны хүчээр бойжих ой

	Барилга бүхэнд хэрэглэгдэнэ. 

	Таны шимээр ургах жимс

	Бидний гараар түүлгэнэ. 

	Үеийн залуу нөхөд минь

	Таны дээгүүр хөгжилдөнө

	Өмөг буурал настан минь

	Таны дээгүүр аялна. 

	Улаан бүчит дүү нар минь

	Таны дээгүүр тоглоно. 

	Уянгалан дуулах хүүхнүүд

	Таны дээгүүр эгшиглэнэ.

	 


САЙН-ЭРДЭНЭ

	БАЯРЫН ДОЛГИО

	Цаасан буу

	Агаар өөд барчигнаж

	Цан хэнгэрэг

	Газар доргиулан түрчигнүүлж

	Шинэ жил угтах

	Хөөр найр өрнөн

	Шинийн нэгэнд хүмүүс

	Баярын магнай тэнийлцэнэ

	Энд ч тэр

	Тэнд ч тэр

	Инээх баярлах хослоод

	Ирэх ч тэр

	Явах ч тэр

	Харилцан золгож мэндлэлцээд

	Өвөг ч тэр

	Эмэг ч тэр

	Аман ерөөл тавиад

	Охид ч тэр

	Хүүхэд ч тэр

	Амтархан сонсож инээмсэглэнэ. 

	Нийгэм журам өөд ахисан

	Энх тайван

	Эх орондоо

	Нэг нас нэмэгдсэн

	Хөгжил баярт

	Энэ өдөртөө

	Цэвэр идээн

	Шимт сархдаа

	Өнгөт ширээн дээр өрөөд

	Чимсэн гэрүүд

	Хүмүүсээр дүүрч 

	Найр наргиан бялхав. 

	Жаал хүүхэд

	Алга ташин

	Хөхрөлдөн дэвхцэж

	Залуус эрс

	Малгай засан

	төв зогсоод

	Загал өвгөд

	Хундага өргөн

	Шувтарч

	Жагсаж цөм

	Чин сэтгэлээсээ

	Аваргуудаа ерөөцгөөнө. 

	Хөгжлийг гардан, үүдэж байгаа

	Хөдөлмөрчин түмэн мандтугай! гэсэн 

	Бахадсан түмний

	Оргилсон сэтгэлийн аялгуунууд

	Баярын долгио

	Улс даяар цуурайтахад

	Баатар их

	Мао Цзэдун тэргүүлэгч

	Бараалхаж байна, 

	Бээжингээс.

	 


БӨХ (үсэг өрөгч)

	МАШИН МИНЬ

	Хөх торгон хүрэмтэй

	Хүрэл буурал зүстэй

	Хүнгэнэсэн сайхан дуутай

	Хүдэр бүдүүн машин минь

	Өдөр бүр хамт байсаар

	Үнэндээ чамдаа дасжээ. 

	Үүрд ингэж хамт байх сан гэж

	Үнэндээ зүрхнээсээ бодох юм. 

	Хөдөлмөрлөх чадал минь энэ гээд, 

	Хүн атаархмаар ажилладаг. 

	Хөдлөх урвах минь ийм гээд

	Цагийн зүүтэй уралдан яралздаг. 

	Дааж авсан ажлыг минь

	Давуулж бүтээхэд тусалдаг. 

	Дасал сайхан дуугаараа

	Зүрхийг минь ямагт баясгадаг. 

	Ийм сайхан хөдөлмөрч мөртөө

	Үг ердөө дуугардаггүй

	Тийм их чадалтай байтлаа

	Тэр ердөө омгорхдоггүй. 

	Зүрхнийхээ үг хэлье гэхэд

	Зөрүү хараад дуугарахгүй. 

	Зээл гудмаар зугаалъя гэхэд

	За гэж хамт явахгүй юм. 

	Энэ ижилсэг ханиа

	Элдэв буртаг ослоос

	Энэрэн хайрлан харгалзаж

	Эгнэгт цуг ажиллаж амьдаръя.

	 


ӨРГӨН

	МАШИН

	Хол замд явахад хөлөг боллоо чи!

	Хот зээлийн дунд чимэг боллоо чи!

	Алс замд явахад унаа боллоо чи!

	Аян жинд явахад тээвэр боллоо чи!

	Хүнд үйлдвэрээр эцгээ хийв тэр!

	Хөтлөн жолоодогчоор ханиа хийв тэр!

	Аварга үйлдвэрлэлээр эхээ хийв тэр!

	Ажилчны хөдөлмөрөөр биеэ хийв тэр!

	Амьтан биш байтлаа хөдлөх нь сонирхолтой! 

	Арслан биш байтлаа идтэй нь гайхалтай!

	Байр биш байтлаа суудалтай нь бахархалтай! 

	Бар биш байтлаа хүржигнэх нь сонсолтой!

	Хүн төрөлхтөнд хүчээ өг!

	Хүдэр үйлдвэрт ачаа хариул!

	Ард түмэнд чадлаа зориул!

	Ажилчин ангид гавьяагаа үзүүл!


Б. ГОМБОЖАВ

	ХАЙРТ БАГАЧУУД АА

	Эх орны минь өрц дээр

	Гандашгүй цэцэг дэлгэрч байна. 

	Эрх чөлөөний ариун туг

	Оч гялалзан намилзаж байна. 

	Цэнхэр огторгуйн гүн тагнайд

	Цагаан тагтаа дэвж байна. 

	Чөлөөт орныхоо эзэн та нарыг 

	Урагшаа гэж уриалж байна. 

	Эцэг Мао Цзэдуний халуун хайр

	Танд гэрэлтэн тусч байна.

	Эх орны ирээдүйн хөгжил

	Та нарыг найдан хүлээж байна. 

	Өсвөр жаахан дүү нар минь

	Хурднаас хурдан хүмүүжээрэй!

	Элбэрэл ихт эцэг чинь

	Үнсэн таалан хайрлахдаа

	Энхрийлэн өсгөсөн эх чинь

	Өтгөн уургаа шимүүлэхдээ

	Азтай төрсөн хүү чинийхээ

	Ашдын зол заяаг зөгнөж

	Ирээдүйд сайн хүн болоорой гэж

	Эрхэм захиагаа захисан юм. 

	Элэгсэг хөөрхөн дүү нар минь

	Эцэг эхийнхээ захиа ёсоор

	Эх орныхоо өлгий дээр

	Эрэлхэг чийрэг бойжоорой! 

	Ильич Лениний гэгээн сургаалаар

	Хувьсгалч болон хүмүүжээрэй!

	 


ЦЭДЭННОРОВ

	ДОНГОДОН СОНСГОЁ

	Египет түмэнд

	Түрэмгийлэгчид довтоллоо. 

	Энэ өдөр. 

	Ертөнц даяарын

	Хилэнг оргилууллаа

	Энэ явдал

	Яргаллын дайнд

	Цочин зэвүүцлээ

	Олон нийт, 

	Ялт хэргээ

	Зогс! гэж шаардлаа

	Дайн өдөөгчдөд

	Хүний ариун ёс

	Хөгжлөө олсон

	Одоо үед

	Хэчнээн сая хүн

	Гар атган эгнэсэн

	Энэ цагт

	Өнгөрсөн зууныг

	Хийрхэн зүүдлэхдээ

	яргачид, 

	Үй түмэнд

	Зэвсэг хандууллаа

	Харин тэд 

	Хөлс цусаар

	Ундаа болгогч

	Дайнч нар

	Хар дайнаар

	Хайрч гарлаа

	Энх тайвныг

	Дуугайхан л

	Сууж байна уу

	Манайхан. 

	Даанч

	Тэгж чадахгүй, 

	Дуугарна тэмцэнэ. 

	Хүний нэр

	Зүүсний чинь хувьд

	Бид нар

	Хүчит эсэргүүцлээ

	Омогтой хэлнэ

	Урдаар яргачдад

	Хүсэл шаардлагыг

	Хүлээж хэрэв авахгүй бол

	Дайн өдөөгч нар

	Хөвчин дэлхийд

	Оршиж чадахгүйгээ

	Мэд, ойлго!

	Ялгуугч ард түмэнд

	Жад барин 

	Довтлогчид, 

	Ялагдлын цусаа

	Асгасаар ирсэн

	Түүхийг

	Харалган нүдэнд нь

	Тулган үзүүлж

	Бид нар

	Хашхирах дуугаар

	Донгодон сонсгоё

	Дүлий чихэнд нь

	Ариун шударга Египет түмэнд

	Туслах хүч

	Манд гүйцэд. 

	Англи Францын түрэмгийлэгчдийг 

	Няцаах жад

	Манд бэлэн!

	 


ЦЭДЭННОРОВ

	АЛДАРТ ЦЭЦЭГЧИД

	Бэрхшээлээр амьдрал болгож

	Биелүүлэлтээр дүн хийж

	Даруу овроор нөхөр болгож

	Давшин ахихаар замналт хийсэн

	Ардын соёлын хошуучид

	Алдарт цэцэгчдээ магтана. 

	Санаачилга хөдөлмөр хоёрт

	Сэтгэл хүчээ шавхаж

	Сургаж хүмүүжүүлэх ажилдаа

	Цуутай бүтээл гаргасан. 

	Хими, физик, хэл, тооч та нарын

	Хийсэн бүтээлийг талархан үнэлье. 

	Идэвх шургуу зүтгэлээр

	Эрдэм туршлага хуримтлуулаад

	Түмэн олондоо тоогдож

	Төр засагтаа үнэлэгдсэн

	Соёлын фронтын шалгармал та нарын

	Сайхан туршлагыг суралцан дэлгэрүүлье. 

	Зан чадвар тэнцүүхэн

	Зориг шийдвэр хатуу

	Оргилсон шинэ хүчээр

	Улс нийгмээ хамгаалагч

	Гавшгай идэвхтний тэргүүн

	Гавьяат та нараа магтъя

	Бүтээн байгуулалтын хэрэгт

	Бүх авьяасаа нэгдүүлж

	Бойжуулан хүмүүжүүлсэн залуус чинь 

	Боловсруулж гаргасан туршлага чинь

	Цогцолж байгаа их үйлстээ

	Цахилгаан энергийн хүчин болог!


ХИШИГЖАРГАЛ

	МИНИЙ ХИЛЭН

	Өнөр жаргалт эх орныхоо төлөө намайг

	Үзгээ бариад тайван ажиллаж байтал

	Англи Францын олон чоно

	Аюулт хар дайн дэгдээсэн чимээ гарлаа. 

	Аюулхай зүрхийг минь гал адил ноцоогоод

	Ажилч нударга минь муна адил зангираад

	Уур хилэн минь цээж дүүрээд

	Үзэг бийрээ дайлж гарлаа би

	Эрэлхэг баатарлаг Египет ах дүү нар минь

	«Эр хүн хорсвол чоно чацга алдуулна» гэдэг юм. 

	Эрх чөлөөнд халдсан дайсныг

	Эргэтэл урватал нь бут цохь!

	Ах дүү зургаан дүнчүүр нударга

	Араас чинь зориг хүчтэй дэмжиж байна. 

	Улс түмний ариун ёсыг эвдэж

	Уршигт дайн дэгдээхийг хэзээд эсэргүүцнэ бид!

	Өнхөр! тонил!

	Өмхий жигшүүрт Иден, Молле!

	Энх тайван гэж хашхирдаг чинь яасан бэ?

	Энэ үү? Та нарын хэлдэг чинь!

	Ариун ёс заавал ялна! 

	Атаат дайсан заавал ялагдана!

	Солонгосын дайнаас сургамж аваагүй бол тэд

	Египетийн хүүхдүүдэд балба нүдүүлэх нь тэр!

	 


ЖИНБА

	СУЭЦИЙН СУВАГ АА!

	Суэцийн суваг аа!

	Египет түмэн эрэлхэг гараараа чамайг бүтээсэн

	Египет түмэн чиний төлөө амиа үрэгдүүлсэн

	Чамайг үүрд Египет түмний нутаг мөнийг хэн ч мэднэ. 

	Чамайг үүрд Египет түмэндээ үйлчлэхийг хэн ч дэмжинэ. 

	 

	Суэцийн суваг аа!

	Чамайг колоничлогчид бузарлахыг шударга хүмүүс хүсэхгүй, 

	Чамайг дайн дажны зам болгохыг шударга хүмүүс эсэргүүцнэ. 

	Жинхэнэ эзэн чинь Египет түмэн гэж бид эндээс дэмжинэ. 

	Жигшүүрт дайсны занал бүхнийг бид эднээс эсэргүүцнэ. 

	 

	Суэцийн суваг аа! 

	Чадал хүч бүхнээ энх тайванд зориул!

	Чанга ширүүн долгиогоороо эзэрхэг дайсныг дайр!

	Түрэмгийлэгчдийн өнгөлзлөг дээр чинь бүү ирэг! 

	Дайн дажны үймээн дэргэд чинь бүү гараг! 

	 

	Суэцийн суваг аа! 

	Эрх чөлөөний нар, дээр чинь гэрэлтэхийг ерөөж байна бид

	Энх тайван амьсгал хэвлийд чинь бялхахыг бэлгэдэж байна бид 

	Түрэмгийчүүд хэрэв түймрээ дээр чинь шатаавал

	Түүнийг унтраах бат эгнээнд хэзээд зогсоно бид.

	 


Д. ЖИНБА

	РАДИО МИНЬ

	Радио чи

	Үг хэлдэг гэв үү?

	Радио чи

	Дуу дуулдаг гэв үү?

	Радио чи

	Хөгжим эгшиглэдэг гэв үү? 

	Радио үнэхээр

	Үг хэлдэг

	Радио үнэхээр

	Дуу дуулдаг

	Радио үнэхээр

	Хөгжим эгшиглэдэг

	Москвагаас нэвтрүүлсэн

	Эрэлхэг дууныг

	Бээжингээс нэвтрүүлсэн

	Агуу уриаг

	Тал нутагт минь 

	Дамжуулж байна чи 

	Даян дэлхийд 

	Цуурайтуулж байна чи 

	Малчид өдөр бүр 

	Сонсож л байна. 

	Малчид сонсох бүр 

	Зоригжиж л байна. 

	Өвгөд хөгшид

	Сонирхож л байна. 

	Өсвөрийн мандгарууд 

	Бахархаж л байна.

	 


ТУНГАЛАГ

	АРДЫН ЭМЧ

	Орчин дэлхийг шөнийн сүүдэр харанхуйлахад

	Огторгуйн гүнд одон мичид гялалзлаа. 

	Одоо хаа юу ч нам жим болоод

	Орчин тойрон амарлингуй нойрондоо шилжжээ. 

	Гэвч цонхны дэргэдэх улиасны нойр нь хулжсан шиг 

	Шөнийн салхинд хааяа сажлан хөдлөвч

	Өвчтөнийг сахин суусан эмчийн нүд

	Өөр тийш ч харалгүй түүнээ л ширтэнэ. 

	Өвчтөний хувь заяа, зол жаргалыг

	Үхлийн хар аюулаас аврахын төлөө

	Өөрийн эрдэм чадлаа төгс итгэлтэйгээр

	Өдөр шөнийн турш амсхийлгүй ажиллагч

	Амгалан түвшний шинж тэмдэг бүрдсэн

	Асарч сувилахын энэрэнгүй сэтгэлээр дүүрэн

	Ариун цагаан хувцастай энэ эмч гуай

	Аль нутгийн хэн гэгч юм бол доо!

	Ханан дээрх цаг, минут бүрийг тоолон урагшилсаар 

	Харанхуй шөнийн хөшиг зүүнээс сөхөгдлөө. 

	Харин өглөө өвчтөний байдал улам хүндэрч

	Халуун нь дөчин нэгэн градус хүрлээ. 

	Өчигдрөөс эхлэн цусаар доош суулгаад

	Өнгөрөгч шөнөдөө цусан гүйдэл нь муудаад

	Өөрийн эрхгүй амьсгаа нь тасалдсан түүнд

	Үнэндээ аргагүй үхлийн аюул туллаа. 

	Хүний амийг үхлээс аврахын төлөө

	Хүнд бэрх цагт юугаа ч зориулахад бэлэн

	Хөөрхий эмч Жен Дунчи гуай

	Өөрийн цусаар түүнийг аварлаа.

	Үүнээс хойш өдөр хоног өнгөрсөөр

	Удсан ч үгүй хагас сар боллоо. 

	Өвчтөн маань бүр эдгээд

	Эмнэлгээс гарахдаа эмч нөхрөө тэврээд

	Баярлалаа хүндэт эмч чамдаа

	Бас дахиад хөдөлмөрлөх болсноо юугаар зүйрлэх вэ?

	Үхлээс амийг минь аварсан

	Үнэт хөдөлмөрийн чинь хариуд үнэн зүрхнээсээ талархъя гэв. 

	Ард түмний амь хамгаалж

	Аюулт дайсан-үхлээс авардаг

	Ариун сайхан зүтгэлтэй

	Ардын эмч манайд олширч байна. 


Б. БҮРЭНБЭХ

	ЦЭРЭГ ХУВЦАС

	ХАЛАГДСАН ЦЭРГИЙН ҮГ

	 

	Өмссөөр байтлаа тар нь барагдаад

	Өнгө нь хүүрч, заам нь сэмэрсэн ч

	Ардын цэргийн минь дайчин хувцас юм гээд 

	Амьтайгаа холбоод би, салгах дургүй

	Галзуу дайсны сумны цоргидос

	Хормой дээр нь онгойсоор байна. 

	Гавьяа одны сүлбүүрийн ор

	Энгэр дээр нь дурайсаар байна. 

	Таж магнаг өмссөн ч гэсэн

	Түүний дайтай өнгөлөг санагдахгүй

	Тана сувд зүүлээ ч гэсэн

	Түүнээс минь сайхан бодогдохгүй. 

	Манай ялалт яаж ирснийг

	Түүнээ өмсөөд бодож явъя

	Муу дайсан байдгийг

	Түүнээ өмсөөд сэргийлж явъя. 


Б. БҮРЭНБЭХ

	НАМИРАА ХУР

	Гэгээ арай ороогүй байтал

	Гэнэт чийгийн үнэр ханхалж

	Гэгээвчийн цаана бороо ширжигнэн

	Гэрийн саравчнаас ус дусаллаа. 

	Намираа хур буух нь байна. 

	Навчны тоос гүвэх нь байна

	Зулзган ногоо өндийх нь байна

	Зуслангийн мал тэнийх нь байна

	Хур минь чи ханатал орооч!

	Хоршооныхныг минь мишээлгэн баясгаач!

	Миний нутагт хоршоо байгуулагдсаныг

	Мэднэ биз дээ? Намираа хур минь!

	Ардаг тарган хөлгийн маань

	Зоог нь сайхан угааж өг дөө!

	Ариун унгаст ирэг сэрхийн маань

	Ноосыг нь улам цайруулж өг дөө!

	Аралд хүлдэг амбан шарын маань

	Сээрийг нь улам зөөлрүүлж өг дөө!

	Арчлан саадаг төлт үнээний маань

	Дэлэнг нь улам сүүжүүлж өг дөө!

	Хоршооны малчид минь хүчтэй шүү!

	Хур чамайг ашиглаж чадна даа. 

	Хожим бид хамтралд шилжээд

	Хурмастыг орлож бороо оруулна. 


П. ДУГАР

	ЯРУУ ТОГЛОЛТ

	Хамба хилэн хөшиг

	Аажимхан ярагдаад өглөө. 

	Хангинам дуутай хөгжим

	Яруу эгшгээр цуурайтлаа. 

	Саалийн суулгаа тохойлдсоор

	Сайхан гэгч нь инээмсэглэсээр

	Уран бүжигч эмэгтэйчүүд

	Нахилзсаар гараад ирлээ. 

	Угтсан олны алга ташилт

	Танхим дүүрэн нижигнэлээ. 

	Улам ч зоригжсон байдалтай

	Бүр шалмаг бүжиглэцгээлээ. 

	Жаргалтай дэлгэр орондоо

	Агуу бүтээлээ өргөж

	Жавхлант шинэ амьдралаа

	Өдрөөс өдөрт дэгжүүлэхээр

	Ханцуй шамлан хөдөлмөрлөөд

	Авьяас чадлаа оргилуулдаг

	Хатан зоригоо хөвчлөөд

	Бэрх хүчрийг туулдаг

	Ариун сэтгэлт эмэгтэйчүүдийн

	Асар гайхамшигт зүтгэлийг

	Амьдлаг урнаар харуулаад 

	Яасан цогтой бүжиглэцгээх юм бэ. 

	Аз жаргалаа магтаж байгаа

	Золбоот уран тоглолт чинь

	Ариун хөдөлмөрөө бахдаж байгаа 

	Зориг бадрангуй сэтгэл чинь

	Гандашгүй цэцэг болон

	Эх оронд минь дэлгэрээсэй!

	Гарамгай тоглогч та нар минь

	Амжилтын ихийг олоорой.

	 


МЭНДСҮРЭН

	ГОЁ ХҮҮХЭН

	Хөдөлмөр ажилд

	Шургуугаараа

	Ахмадынхаа энхрийлэл олдог

	Хөгжүүн цовоо

	Зангаараа

	Залуучуудынхаа дурлал булаадаг

	Хөөрхөн даруу

	Алиагаараа

	Багачууддаа дуурайлал болдог

	Хөдөө нутгийн минь

	Үзэсгэлэн гэгч

	Та лав мөн байх аа?

	Бадран дэлгэрсэн

	Цэцэг сэн бол

	Гэртээ авчраад ургуулна шүү. 

	Бадмаараг чулуу

	Олдсон сон бол

	Чамайгаа урлаад сийлнэ шүү. 

	Уран авьяаст

	Зурагчин сан бол

	Өнгө ялгаруулан зурна шүү. 

	Уянга хоолойт

	Дуучин сан бол

	Чамайгаа магтаж хангинуулна шүү. 

	Ширгэмгүй

	Бойр нуур шиг

	Таны хүсэл ундарч

	Шилжишгүй

	Хянган уул шиг

	Таны зориг батжиг!

	Шүлэглээд бичсэн

	Сэтгэлийн үг минь

	Ерөөл болон тогтож

	Шилж тоосон

	Хонгор нөхөртэйгөө

	Өнө үүрд жарга!


Д. ЯРИНПИЛ

	ХҮР ХҮР ДУУГАРСААР

	Хүр хүр дуугарсаар

	Хөх утаа бургилуулсаар

	Хөндий жалга донсолгосоор

	Хүний анхаарал татмаар

	Хүдэр том биетэй

	Хөрс газар доргиулсан

	Хүнгэнэх их дуутай

	Хүрээд ирсэн үүнийг

	Хүрээлж зогсоод ширтэцгээлээ. 

	Юу гэдэг нэртэй юм бэ?

	Юутай зүйрлэж болох вэ?

	Гайхалтай аварга биетэй

	Галт тэрэг гуай бол

	Ган замаар довтолдог тул

	Гарцаагүй энэ биш

	Харж байсан олон дотроос

	Хашхирч нэгийн хэлэх нь

	«Тарчигнасан их дуугаараа

	Тал хөндийг донсолгосон

	Танигдахгүй байгаа энэ чинь

	Трактор гэдэг мөн байна» гэв. 

	Хөгжил жаргалын төлөвлөгөөгөө

	Хөөрөн бахархан суралцахдаа

	Аварга трактор таны алдар

	Анхаарал сонирхлыг минь татаж билээ.

	Хүсэж байсан трактор минь

	Хөдөө нутагт минь ирсэн тул

	Уулзсан энэ баяртаа

	Амрыг чинь ингэж асууя!

	Амархан сайн явж байна уу?

	Аян замдаа зүдрэв үү?

	Анх гарсан газар хаана вэ?

	Эрсэлж ирсэн зорилго юу вэ? гэж

	Хавтай зөөлөн асууж

	Хариу хүлээж байтал:

	Хажуудах олны өөдөөс

	Хандаж тэр минь хэллээ. 

	Баярласаар давхин явахдаа

	Бяцхан ч ядарч зүдэрсэнгүй. 

	Ажилчдын зориулсан ёсоор

	Уудам талд хүрч ирлээ. 

	Хөгжил жаргалаа цогцлоход чинь

	Хүчээ хамтатгана би. 

	Хөрөнгө малаа өсгөхөд чинь

	Хүчрийг нь хийе би

	Таван жилийн төлөвлөгөөгөө

	Давуулан биелүүлэхэд чинь

	Трактор нэртэй бие минь

	Тамир хүчээ гаргана

	Өнгөт сайхан талд чинь

	Өвс бордоо тарьж өгье. 

	Үржилт сүрэг малыг чинь

	Өн тарган онд оруулъя

	Баатар малчин та нар минь

	Багаж намайгаа эзэмшээрэй! 

	Бахархмаар олон багаж зэвсэг

	Бас залган ирнэ шүү. 

	Халамжит ажилчдын бүтээл 

	Хар шороо хагалагч би

	Хавсралцан хоршоожих ажилд чинь 

	Хамаг хүчээ өргөе. 

	Аймгийн төвд чинь очиж

	Ажлаа хүлээн авна би

	Асар яарч яваа тул

	Амрыг чинь эрээд салъя гээд

	Хүр хүр дуугарсаар

	Хөх утаагаа бургилуулсаар

	Хүмүүсийн хайр олсоор

	Хөгжилтэйхөн явж холдлоо. 

	Ажилчин ах нарынхаа илгээсэн

	Аварга энэ тракторыг

	Алс гартал ширтэцгээж

	Амжилт олохыг нь ерөөцгөөлөө.

	 


АГТУНГАА

	ҮДЛЭГ

	Анхааруулах шүгэл

	Агсран исгэрмэгц 

	Аянчин, замчин

	Ас астаа яарна 

	Алаг нүдээр

	Амраглах хоёр

	Аминыхаа яриаг

	Арайхийж амжина. 

	Галт тэрэг

	Гадагш хөдөлмөгц 

	Гадна дотноос

	Гар гараа сунгана. 

	Аяны цуваа

	Аажимхан хөдөлмөгц 

	Уудам хөндийгөөр

	Агшуун утаа замхарна. 

	Алсын аянд

	Амрагаа мордуулсан

	Авгай инээмсэглэж

	Араас нь даллана. 

	Очсон газраа

	Олондоо шударга байж

	Учирсан бэрхшээлийг ялж 

	Омогтой давшихыг хүснэ.

	 


БҮРЭНХИШИГ

	ХОРШООНЫ ХАДЛАН ДЭЭР

	Бүгчим халуун татарч

	Сэрүүн салхи сэржигнээд

	Хараацай шувуу сүрэглэж

	Халуун орноо зориход

	Хөгжилт хоршооны малчид

	Хүчээ нэгтгэн зориулж

	Хоршооныхоо хурлыг хийж 

	Хадлангийн тухай зөвлөлөө. 

	Хашир малчин Доржийг

	Хадлан үзүүлэхээр томиллоо. 

	Толгой мал хэдийг авахаа

	Тогтуун ярилцаж баталлаа. 

	Хэлэлцэж тогтсон өдрөө

	Хадландаа зэрэг гарлаа. 

	Хүдэр залуус нь түрүүлээд

	Хөдөө хээрийг чиглэлээ. 

	Өргөн их бэлчээрт

	Өвсний машин тачигналаа. 

	Улаан туг талын дунд

	Урмыг хөгжөөн намирлаа. 

	Хатан зоригт залуус

	Хангинатал дуулан хадна

	Хархан нүдтэй хүүхнүүд

	Ханцуй шамлан шамдана. 

	Эрх чөлөөт амьдрал гэдэг

	Яасан сайхан юм бэ?

	Хамтарч хоршин ажиллана гэдэг 

	Яасан бахтай юм бэ? гэж

	Шандуу билүүдэж суусан 

	Сандаг өвгөний хэлтэл

	Хажууд нь зоосон радио 

	Хангинатал дуулаад гарлаа. 

	Хамтарч ажилласан хадланчдын 

	Халуун зориг оргиллоо. 

	Халиурсан сайхан өвс

	Ханараад ханараад унаж байна.

	 


БАДРАХ

	ИХ СУРГУУЛЬ МИНЬ

	Ээжийн сүүгээ хөхөөд

	Өдий өндөр болоод

	Их сургуулийн хүмүүжлээр

	Эрдэм ном сурсан над 

	Энэрэлт их сургууль минь

	Ээжээс минь илүү халуумсаг

	Эрхэм хүндэт багш нар минь

	Эцгээс минь илүү элэгсэг

	Жил хоног минь гүйцлээ

	Жигүүр сод минь бүрдлээ

	Зүйл бүрийн ажил уруу

	Жигүүрээ дэлгэн нислээ. 

	Аварга таны ачийг

	Ажлын амжилтаар хариулъя. 

	Алтан од медаль зүүгээд

	Ахин тантай уулзахаар ирнэ.

	 


Б. ОДОН

	ДАЛАНХАРЫН ДУУЛАЛ

	Хөвчин өндөр далан Хар минь

	Яасан их сүрлэг вэ!

	Хөх цэнхэр огторгуйд

	Багана болмоор санагдаж байна. 

	Хөгжлийн үр цацаж байгаа

	Хөдөлмөрчин түмэн цэнгэлдсэн

	Хөх хотын үзэмчин зээл

	Түшлэг болон байрлаж байна. 

	Шинэ үе нээгдүүлэх

	Шижир одон гэрэлтэж

	Шударга түмэн бошго халах

	Түүхийн гэрэлт болгохоор

	Шилдэг дайчид ширүүн тэмцлээ

	Энэ оронд явуулсан юм. 

	Шилэрч гуйвшгүйгээр

	Далан Хар минь сүндэрлэсэн байлаа. 

	Ард түмэн тэр үед

	Чамайг хараад зоригжиж, 

	Ариун санаат хүмүүс

	Чамайг хамгаалан байлдаж, 

	Атаатны түрэмгий цэрэг

	Чамайг хараад чичирч, 

	Атгасан зэвсгээ өргөөд

	Чиний өмнө сөгдөж билээ. 

	Аугаа хүчит дайчдын минь

	Шунган байлдсан мөрөөр

	Алаг цэцэг мяралзан дэлгэрээд

	Уул чамайг чимэглэж байна. 

	Аугаа үйлст тэдний

	Зорьсон тэр ёсоор

	Ардын жаргал мөнхжин ундраад

	Алсыг зорин давшиж байна.

	 


Д. ГИВАА

	ШИРЭЭ

	Ургаа бүдүүн модыг

	Огтлон зүйж байгаад

	Ооль хөрөө гялалзуулсаар

	Урлаж бүтээсэн ширээ дээ. 

	Халамжит ажилчин ах нь

	Хань энг нь тааруулж

	Харж байхад аятай гэж

	Хавтай будгаар өнгөллөө. 

	Энхрий хөөрхөн дүү нарынхаа

	Эрдэм ном сурч, 

	Эрүүл энх хүмүүжихэд

	Эрхэмлэн зориулсан ширээ юм. 

	Хүний хөдөлмөрийг хүндэтгэж

	Хөлс шимий нь бод!

	Хөлөөр бүү өшиглө!

	Хөрвүүлж бүү наад!

	Хутгаар бүү зор!

	Хуруугаар бүү малт!

	Чернил асгаж бүү бузарла!

	Чирч үүрч бүү яв!

	Хайрлаж хамгаалж бай!

	Хазайж унагавал босгож бай!

	Өдөр бүр зүлгэж бай!

	Үнс хогийш нь арилгаж бай!

	Олны эдийг хайрладаг

	Онц сайн заншилтай

	Арвилж гамнахыг хичээдэг

	Ариун нандин үзэлтэй болоорой!

	 


ПҮРЭВ

	ТҮЛХҮҮР

	Суух гэр, өмсөх хувцас

	Хэдий гоё ч гэсэн

	Сурах эрдэм, судлах мэргэжил 

	Түүнээс илүү гоё

	Энэ нь хэдий гоё ч гэсэн

	Үүнийг бүтээхийн түлхүүр

	Үндэсний хэл бичиг

	Алинаас нь ч илүү гоё!

	 


МАНЬЖИВ

	ЗУНЫ ҮҮЛ

	Хур орж байгаа ч юм уу?

	Хацар дүүрэн ус болж

	Хамар луу шив шив дусална. 

	Гал түлж байгаа ч юм уу?

	Хав халуун уур баагьж

	Гар хөл халууцуулна. 

	Хур биш! гал биш! энэ чинь

	Харин зургаадугаар сарын

	Хайрам халуун! Шатаам халуун!

	Шиш даландагч тариачин

	Шир ташуураа сугавчилж

	Шанааныхаа хөлсийг арчин алхана. 

	Шаш арчигч эмэгтэй

	Нүдээ чилтэл ширтэн

	Шилжин нүүгч үүлний зүг

	Саравчлан саравчлан дохино. 

	Исгийн чинээ тэр үүл

	Ээдрэн гарангуутаа

	Оргилуур онгойлгосон мэт

	Өмнө зүгээс сэрүүцүүллээ. 

	Арчин даландагч эрэгтэй, эмэгтэйн 

	Ундаассан хоолой нь чийг дааж

	Унжирсан бие нь сэргэлээ. 

	Бие далдрам шиш

	Бүслүүр хүрэм карь

	Бүлчин шүүрсэн сагагууд

	Үүлэн доогуур үлээгч

	Эелсэг энэ салхи

	Гулзайсан навчсыг сэвийлгэж

	Гохилзон гэхэлзэн талархуулна. 

	Ширдгийн чинээ тэр үүл

	Ширтэн байтал далирч

	Шимтэй хураа буулгахад

	Биржийх хөлс гаргаж чадах уу даа? тэр чинь

	Бүгчим халууныг хэвээр байлгах уу даа? тэр чинь 

	Илбэр адил үүл

	Рашаан адил бороо гэж

	Эрэгтэй эмэгтэй олны инээх дуу

	Аянчны чихэнд илхэн сонсогдоно.

	 


X. ЯНГАН

	САРНЫ ГАЙХАЛ

	Тэргэл саран огторгуйд мандан

	Мөнгөн туяа сацруулахуйд

	Тэртээх бараан үүл

	Саран тийш тэмүүлнэ. 

	Үзсээр байтал сарыг

	Бүрхээд гутаах гэхүйеэ

	Үзээч! Цаад хормойгоор нь

	Толгойгоо бултайлгана саран

	Шөнийн салхи сэржигнэн шуугин

	Улам улам дошгирч

	Сүмбэр уулнаас дээшилж

	Үүлийг хөөхөд

	Хуурмаг сүр гарган

	Бардамнаж байсан үүл

	Хоромхон зуур замхран сарниж

	Саран хэвээр гэрэлтэнэ. 

	Түг түмэн од гарагийн дундаас

	Ганц л саран

	Төрөлхийн авьяаст

	Шүлэгчийн гайхлыг татна. 


Н. ЛХАМСҮРЭН

	ШУУРГА

	Нарны зам богинодон

	Өвс ногоо хувхайрч

	Намрын байдал хувьсан

	Өвлийн шинж мэдэгдэж

	Нутгийн тэнгэр хүйтрэн

	Нугас галуу дутааж

	Нуур гол хөлдөж

	Мөнгөн хуягаа өмсөхөд

	Тэнгэрийн хаяа нийлсэн

	Өвст уудам бэлчээрийг

	Тэнгисийн давлагаа шиг долгилуулагч 

	Салхи эрчээ нэмлээ. 

	Цаст хүйтэн салхи

	Чадал мэдэн үлээж

	Цагаан бөмбөгөр гэрүүдийг минь

	Хайр найргүй дайрна

	Өлчир чийрэг эрсийн

	Чадлыг нь үзэх гээ юу та

	Өрвийх бээрэх хүмүүсийн

	Мууг нь илчлэх гээ юу та

	Өөдөлж байгаа хоршоологчдын

	Ажлыг нь одоо шалгах нь уу?

	Хашаа саравчтай юм чинь

	Хүйтнээс юунд айх вэ!

	Хадлан бордоо бэлдсэн юм чинь

	Хүчрээс юунд бэрхшээх вэ!

	Хөрст алтан дэлхий дээр

	Зоригтой тэнэгч

	Хөлөрч ядрахыг мэдэхгүй

	Зогсолгүй дүүлэгч

	Хүний аргад автагдаж

	Хүчээ өгөн зарагдах

	Хүйтэн салхи чамд

	Хүсэх даалгах зүйл бий

	Хашин хойрго хүн

	Хааяа нэг тохиолдвол

	Хамрыг нь жигнэн шүүмжилж

	Халуун хөдөлмөрт оруул!

	Хашир догь малчдын

	Хавтай мэргэн сургамжийг

	Хамаг олны дунд

	Радио мэт дамжуул!

САРАНВАНЖАВ

	ХАА ОРСОН ЮМ БОЛ ДОО

	Хонх дуугараад мөн өнгөрлөө. 

	Хойд тасалгаанаас нэг хүн гараад

	Хоёр нүдээ нухлан алхаж

	Хойш эргэн дуу алдаад

	Ээ, харла! гэж гэртээ ороод

	Эхнэртээ хошигнон үглэсээр

	Энүүгээр тэрүүгээр онгичин самардаад 

	Эрэл гаргаж сүйд болов

	Тэр бичиг ч нохой зайдалжээ!

	Дэвтэр л байвал болдог юм гээд

	Тэвдэн харайж хичээлд ороод

	Төгсгөлийн мөрөнд шигдэн суув. 

	Багшийн заахыг ойлгон ядан

	Баруун зүүн тийш гөлрөн харсаар

	Бугуйн цагаа ширтээд

	Буух дохио хүлээн ядна

	Боловсруулах хичээлийн багш

	Буруу зөвийг тайлбарлаад

	Булзах оронгүй мань хүний 

	Бор дэвтрийг нь сөхөж үзлээ. 

	Алчуур ороосон хүүхний зураг

	Ажлаар явсан өдрийн тэмдэглэл

	Арилжаа хийсэн тооцоо данс

	Андынх нь үлдээсэн дурсгалт бичмэл

	Хөндлөн гулд эрээчигдсэн авч

	Хүнд ойлгогдох юм, юу ч алга, 

	Хүүе! Давтсан чинь аль вэ? гэхэд

	Хүзүүгээ маажлан гудайн босож

	Гал ноцсон нүүрээ чинэрүүлэн

	Тар хуруугаа тэмтрэн ядаж

	Хавтас хаа орсон юм бол доо?

	Харанхуйд эрээд олсонгүй гэв. 

	Өдөр бүр суралцаж бай нөхөөр!

	Энгийн цагтаа давтаж бай гээд багш 

	Эелдэг зөөлнөөр ятган байж

	Ичсэн царайг нь эелдэгхэн ширтжээ.

	 


БАДРАХ

	ДАРГА ДАВТСАН НЬ

	Шинэ үсэг суралцах

	Шинэхэн чимээ сонсмогц

	Даяар олны адилаар

	Дарга ч мөн идэвхийлэв. 

	«А, Б, В» эхлэн заахад 

	Ажрахгүй сайн ойлгоод

	Зовохгүй л түргэн сурмаар 

	Зориг урам нь ч өндөр байлаа. 

	Хэдхэн хоногийн дотор

	Хэнээс ч илүү сурлаа гээд

	«Зүн хуа» тамхиа баагиулж

	Зөөлөн сандалдаа маадайчхаад

	Ийм амархны нь мэдсэн бол

	Эрт сурчих байсан юм. 

	Үлгэр хэлж байгаа биш

	Үнэндээ ийм л байж гэлээ. 

	Сар шувтрахын хэрд

	Санамсаргүй нэг өглөө

	Дасгал бичүүлж үзэхээр

	Даргыг самбар тийш гаргалаа

	«Ав хийхээр» гэхийг

	«Аав хийхээр» гэж бичсэнд

	Ард нь байсан олон

	Амаа даран бүгшиж

	Аавыг яаж хийдэг юм

	Айхавтар хэрэг байна даа гэж

	Ам түргэн нэг нь

	Аяархан боловч дуугарчихлаа

	Ардаа хэлсэн үгийг

	Анхаарсан бололтой, дарга

	«Аав гэснээ баллаад

	«Аавуу» гэж итгэлгүйхэн бичив

	Хажууд нь байсан багш

	Хариад давтахыг сануулахад

	Харин хөөрхий даргын

	Хар хөлс нь бөмбөрөв. 

	Үлгэр хэлж байгаа биш

	Үнэндээ ийм л гэсэн

	Эрхэм хүндэт дарга минь

	Эргэцүүлж бодмоор юм даа. 


ООД

	НОЁНЫ ХҮҮ

	Урд нэг ноён айлын ганц хүү

	Улаан нялхаасаа эрх өсөөд

	Уу гэвэл иднэ гэж бархираад

	Унт гэвэл иднэ гэж мушганадаг байжээ

	Эдлэх бүхний нь Намсрай бурхан ивээж

	Энэ биеийг нь Эх дагина заяасан юм гэж

	Эрхийг эдээр, буяныг хороор эдэлсэн

	Эрхлүүлж энхрийлэх эцэг эх хоёр нь

	Ярвайн уйлагнавал яачхав ийчхэв гэж бөмбөгнөн

	Яана гэж л гуншгинавал түүгээр нь байлгана. 

	Тэгтэл нэг өдөр «би хонины мах иднэ» гэхэд нь

	Тэр дор нь бэлэн мах чанан өгчээ

	Тэгэхэд нь «би үүнийг чинь идэхгүй» гээд

	Тийчлэн гуншгинан «би хонины бөөр иднэ» гэлээ. 

	Тэгвэл хүү минь жаахан хүлээж бай

	Түүнийг явуулж хонь авчруулъя гээд

	Хороо хот цэвэрлэдэг зарцаа

	Хурдан явж хонь авчирч ал! гэлээ

	Морин дээр дүүрч нэг хонь авчраад. 

	Мөрт нь алаад аваачих гэтэл

	«Үгүй би одоо иднэ» гээд

	Өвчихөөс нь өмнө бөөрийг нь гаргуулжээ

	Хурдны нь бодож жалавчаа тавиад

	Хоёр бөөрийг нь чанаад өгөхөд

	«Би хонины бөөр идэхгүй» гэж ятганаад

	«Би хүний бөөр иднэ» гэж гонгиножээ. 

	Тэгдэг, юуны чинь хүний бөөр гэхэд

	Тэр биш үү гэж үүд рүүгээ заалаа.

	Хэн гэж, эх нь эргээд харахад

	Хагархай өмдтэй зарц нь зогсож байв. 

	Хайрт хүүгийнхээ саналыг нь гүйцэлдүүлэгч

	Хатан гуайн нүд халтиран хилэгнэж

	Хүүгийн минь нүдийг бузарлалаа, гар чи! гэж зандраад

	Хүү минь ухаантай гээд аргадан цорвойжээ


ХУУРЧ ӨСӨХБУЯН

	АГТЫН МАГТААЛ

	Хөндий хуураа барьж

	Хөгжлийн индэрт гарснаас

	Хүн бүхнийг бахархуулдаг

	Хөлөг морио магтья

	Эртний түүхээс аваад

	Эзэндээ ээлээ өгсөн

	Эгэл хүн бүхний

	Элгэн хайрыг татсан

	Урдын түүхээс аваад

	Олондоо ээлээ өгсөн

	Улсын хайр татсан

	Агт хөлөг морь минь

	Сүрт азаргын үр юм

	Сүүтэй гүүний унага юм

	Удамт азаргын үр юм

	Уургын гүүний унага юм

	Уураг сүүгээ шимсээр

	Ус өвсөөрөө хооллосоор

	Унаган дуугаар үүрссээр

	Урагш хойшоо тоглосоор

	Өргөн талын бэлчээртээ

	Элдэв ургамлаар идээшилж 

	Адуун сүргийн дундаа

	Эрх дураараа өссөн

	Цэлгэр талын дундуур

	Цэцэг навчаар идээшилж

	Цээл булгаар ундалж

	Цэвэр сайхан өссөн

	Наран сарны эргэлт

	Намар хаврыг өнгөрөөсөөр

	Нас шүд нь гүйцэж

	Агтын чинээндээ хүрлээ

	Эзэн нь болсон малчин

	Эгшээж цайруулан номхотгохоор

	Эмээл хазаарыг нь тааруулаад

	Эвлэг аятай сургалаа. 

	Унаганаасаа сайвартай

	Унаж сурахад жороотой

	Уралдан давхихад хурдтай

	Урамтай сайн агт юм. 

	Дааганаасаа сайвартай

	Дарж унахад жороотой

	Давхин довтлоход хурдтай

	Даанч сайн агт юм. 

	Молор эрдэнэ толгойд нь

	Мянган шинжилгээ бүрдсэн

	Мянга түмэн адуунаас

	Магнай тэргүүнд тооцогдсон

	Төв эрдэнэ толгойд нь

	Түмэн шинжилгээ бүрдсэн

	Түм буман адуунаас

	Түрүүн магнайд тооцогдсон

	Согоо хоёр чихтэй

	Сувдан хоёр нүдтэй

	Саруул сайхан магнайтай

	Солимол чандмань эргэлттэй

	Сарлаг үхрийн самсаатай

	Цан бүрээн хамартай

	Царс бадман уруултай

	Цагаан лавайн шүдтэй

	Зузаалаг сайхан цээжтэй

	Зурмал дөрвөн эргэлттэй

	Зоо загдрага уужимтай

	Зохирсон сайхан хөвөөтэй

	Бумба эрдэнэ хүзүүтэй

	Буурцаг хар дэлтэй

	Босоо өндөр мундаатай

	Бүдүүн дөрвөлжин ташаатай

	Булган сайхан сүүлтэй

	Буга согоон шилбэтэй

	Бодлог сайхан сагалтай

	Болд дөрвөн туурайтай

	Хээтэхээсээ хэнхэлзэж

	Гишгэгдлээсээ инхэлзэж

	Хэлээрээ хэвхэлзэж

	Гишгэгдлээрээ ивхэлээж

	Сүүлээрээ наадаж

	Сүүдрээсээ хальсаж

	Толгойгоороо наадаж

	Тоосноосоо хальсаж

	Жигшиж үргэх нь зээр гөрөөс шиг хурдан

	Жиргэн нисэх шувуу шиг түргэн

	Сэвлэж харвасан сум шиг шуурхай

	Зэргэлдэн үзэгдэх зэргэлээ шиг ширвэлзэнэ. 

	Хар эрээн бар, хадандаа тоглох мэт 

	Харцгай шонхор, агаартаа халих мэт

	Хатраг аварга загас далайдаа цэлгэх мэт 

	Мөлгөр хаданд авирахад шат тавьсан адил 

	Мөрөн гол гатлахад онгоц тавьсан адил. 

	Мөсөн дээр гүйлгэхэд бөмбөг тавьсан адил 

	Мөнгөн шилээ туулахад харвасан сум адил 

	Атаатнаа дарахад ялалттай ирдэг

	Авдаа унахад ганзагатай ирдэг

	Аяндаа явахад олзтой ирдэг

	Айлдаа унахад чимэгтэй явдаг. 

	Эсрэгээс нь давхин ороход зөрдөггүй

	Эргүүлж дор нь татахад унадаггүй

	Эрхээгээд хөөхөд хоцордоггүй

	Эрхбиш л гүйцдэг хурдан агт

	Тосоод ороход зөрдөггүй

	Дор нь татахад унадаггүй

	Давхиад хөөхөд гаргадаггүй

	Дандаа л гүйцдэг агт. 

	Бөөрөнхий чулуунд бүдэрдэггүй

	Бартаа сувагт унадаггүй

	Хайр чулуунд халтирдаггүй

	Харанхуй гүнд унадаггүй

	Унасан эзэн нь урамшдаг

	Үзсэн хүн магтдаг

	Сургасан эзэн нь гайхдаг

	Сонссон бүхэн нь магтдаг

	Атаатантай байлдахад

	Аянга шиг догшин, 

	Алж сарниулан хөөгөөд

	Амьдаар нь ч барьдаг

	Зальхай дайсантай байлдахад

	Цахилгаан шиг л түргэн

	Жадалж цавчилж хөөсөөр

	Заавал амьдаар барьдаг

	Эмээл тохоод мордоход

	Эзнийгээ аваад давхидаг

	Эх орноо чөлөөлөхөд

	Эрдэм түүхээ бүтээсэн

	Хазаарыг нь амгайлаад мордвол

	Хавирах төдийд давхидаг

	Харийн дайсныг дарахад

	Хайрт түүхээ үлдээсэн

	Хойноос нь шинжсэн хүн

	Хоноод ч салъя гэж санадаггүй

	Хоолоо идээгүй ч байсан

	Өлслөө гэж боддоггүй

	Урдаас нь харсан хүн

	Үзээд салъя гэж санадаггүй

	Өглөөн цайгаа уугаагүй ч

	Өлслөө гэж боддоггүй

	Оюутан сэхээтэн үзвэл

	Утга шүлэг зохиомоор

	Уран эмэгтэйчүүд үзвэл

	Утас зүүгээ сүвлэмээр

	Хурал чуулганыхан үзнэ. 

	Хурж зогсоод гайхмаар

	Хуурч нар үзвэл

	Холбоо шүлэг хэлмээр

	Өвгөд хөгшид үзвэл

	Өхөөрдөж шагшин ойртмоор

	Идэр залуус үзвэл

	Илж таалан хайрламаар

	Магтан шагшигддаг агт 

	Малчин хүний мотор

	Малжих орны сүрэгт

	Мянга түм байдаг

	Баян монголын хөрөнгө. 

	Баялаг сүргийн чимэг

	Баарин гүүний унага

	Бараглаж хэлбэл ийм л байна.


ФАЗАЙ

	ТЭЖЭЭВЭР ХОЁР ИШИГНИЙ ЯРИА

	Ухаагийн соргог бэлчээрт

	Хоршоо хамтрал хаваржжээ. 

	Хойд довын нь энгэрт

	Хувийн малжигч өвөлжжээ. 

	Хаврын цас нь хайлаад

	Хагд өвс нь сэгсийжээ. 

	Хамаг айлын тэжээврүүд

	Хавиараа бэлчих боллоо

	Хоршоо, малчин хоёрын ишигнүүд

	Хоорондоо уулзан ярилцлаа

	Хоёр сүрэг ишигний байдал

	Хол зөрөөтэй байна

	Нэг сүрэг ишиг нь бол

	Торниун бөгөөд цовоолог

	Нөгөө сүрэг ишиг нь бол

	Туранхай бөгөөд уруухан

	Туранхай ишигний байдлыг

	Дараагаар нь би хэлье

	Торниун ишигний байдлыг

	Товчхон энд дурдъя

	Лонхон гэдэс нь цүндийжээ. 

	Хонго мах нь мандайжээ. 

	Ууц нуруу нь бөмбийжээ. 

	Учиртай сайхан таргалжээ. 

	Өвчүү цээж нь цулцайгаад

	Өөхөн бөмбөг болжээ тэр

	Үс ноолуур нь хөөрөөд

	Мяндсан бөмбөг болжээ тэр

	Хоёр нүд нь тормолзоод

	Хөөрхөн гэдэг нь хачин!

	Хоёр чихээ хайчлаад

	Сэргэлэн гэдэг ч хачин!

	Нэг нэгээ хөөцөлдөөд

	Омгорхуу оворлож байна

	Нисэх мэт гүйлдээд

	Янзага шиг л наадаж байна

	Өндөр юм үзмэгцээ

	Үсрээд үсрээд гарч байна

	Өрвөгөр сэрвэгэрийг үзмэгцээ

	Мөргөөд мөргөөд авч байна

	Туранхай ишигний байдлыг

	Тоочиж энд хэлье

	Ташаа нь дээшээ ёрдойжээ. 

	Толгой нь доошоо унжжээ. 

	Хавирга сүвээ нь хэдэргээ

	Харах нүд нь улцгараа

	Гэдэс гүзээ нь эвхрэгээ

	Хэцүү сүрхий эцэж шүү!

	Тулганы хажууд хэвтсэн юм байхаа 

	Духны үс нь хуйхлагджээ

	Тогоон доогуур шургасан юм байхаа

	Толгой түрүү нь харлажээ

	Хамар нь битүүрч шуухинаад 

	Халууцаж байна тэр ишиг

	Хамаг бие нь салганаад

	Ханиалгаж байна тэр ишиг

	Хулганын нүх үзэвч

	Холуур тойрох туршлагатай

	Хуй салхи учрав ч

	Хурдхан хэвтэх сэргэмжтэй

	Ажилч хүн үзвэл

	Амаа барин гасалмаар

	Алиа хүүхэд үзвэл

	Арьсыг нь өвчье гэмээр

	Туранхай нэг ишиг

	Дор дуугаар майлаад

	Толгойгоо дээш өргөөд

	Торниун ишигнээс асуух нь:

	«Өвөл дөнгөж өнгөрч байхад

	Яагаад ингэж махлав?

	Өдий өндөр эрэг өөд

	Үсэрч яаж гарч байна?

	Өвөлжин хаваржин хоригдоод

	Үс чинь яагаад цагаан байна

	Үнэн шалтгаан учраа

	Өрвөгөр дүүдээ хэл дээ»

	Торниун цагаан ишиг

	Тог тог дэгдэн

	Толгойгоороо наадаад

	Тун ч цовоо хариулах нь?

	«Ишиг би бодохдоо

	Эзний минь ач гэж бодно

	Надад эзэн минь ярихдаа

	Намын минь ач гэдэг юм. 

	Манай олон нэгдээд

	Малжлын хоршоо болсон юм. 

	Хүнтэй малтайгаа баярлаад

	Хөгжилтэй сайхан болсон юм. 

	Хүн олон болсон чинь

	Хүчир ажил нэг ч үгүй» гээд 

	Хүзүү толгойгоо хөдөлгөж

	Хөөрхөн дуугаар майлав. 

	Зүг зүгтээ ажилтай

	Зүйрлэшгүй сайхан гээд

	Зүүн баруунгүй тоглоод

	Зүр гур шиг аашилна

	«Хувийн хувийн ажлыг нь

	Мэргэжлээр нь хуваасан

	Хурга ишиг тэжээхийг нь

	Хоньчин Дамба хариуцсан

	Үүрээр босоод өвсөлнө

	Өглөө эрт усална

	Усыг нь шингэхээр бордоно

	Учиртай сайхан асарна

	Нартай сайхан өдөр бол

	Намайг гаргаад наадуулна

	Нааш цааш нь гүйлгээд

	Миний биеийг бойжуулдаг

	Хурга ишигний хороо гэж

	Хувьд нь бариад өгсөн юм

	Хуй салхинд нөмөртэй гээд

	Пин бариад өгсөн юм. 

	Ариун амьсгал оруулна гэж

	Цонхтой барьж өгсөн юм

	Аюул түгшүүр гарна гэж

	Баттай барьж өгсөн юм. 

	Шимтэй сайхан өвс

	Хороо дүүрэн овойж байна

	Шүлс хурмаар бордуур

	Гэр дүүрэн хураасан байна 

	Хувалз шалз оровч

	Өдөр өдөрт нь арилгана

	Хоргол хүйдсийг минь ч

	Цаг цагт нь арилгана

	Үүрэглэж авсан эзэн минь

	Өдөр шөнөгүй арчилснаас

	Ийм туслалцаатай байснаас 

	Ингэж сайхан таргаллаа

	Хайрт эзэн минь

	Хамтарч хоршин ажиллаад

	Хамаг мал бүгдээрээ

	Гачигдалгүй онд орлоо

	Эрхэм дүү та чинь

	Ингэтлээ яагаад турсан юм? 

	Өнчин өрөөсөн болсон юм уу?

	Өрх гэр чинь хаана юм» гээд 

	Урагш дэгдээд ойртох юм

	Ухраад гэдрэгээ үргэх юм. 

	Энд тэнд ч гарах юм

	Эргэцүүлж лавлаж үзэх юм. 

	Уруу муу ишиг

	Учрыг нь олохгүй мэлэрнэ

	Урагш хойш хараад

	Уцаарласан мэт майлна 

	Ширэлдсэн муу үсээ

	Шилгээж нэг сэгсрээд

	Ширгэнгэ нүдээ анивчаад 

	Ширвээдсэн байдлаар хэлэх нь:

	«Эзэн минь намайг хайрлаад

	Өвөл гэртээ оруулж ч байсан

	Өлбөрч үхэж магад гээд

	Өегтэй юм ч өгсөн

	Гагцхүү миний эзэн

	Хавсрал хоршоонд ороогүйгээс

	Гадна дотнын ажилд

	Гачигдаж их тэвддэг юм

	Үхэр хонио хариулаад

	Хөдөө явахдаа ч хүрэлцэхгүй юм

	Үлдсэн тэжээврээ арчлаад

	Гэртээ суусан ч хүрэлцэхгүй юм» гээд

	Уруулаа дээш цорвойн

	Урагшаа хараад хэллээ

	«Танай хоршоог харахад

	Талын бэлчээрт хаваржжээ. 

	Эзний маань хадсан өвс

	Эрдэнээс өөрцгүй болжээ

	Өнөөдөр тэнгэр муудвал

	Өлсөнө шүү дээ би чинь

	Хувьд минь хороо байтугай

	Хонины хороо ч муухан даа» гээд

	Хоёр нүдний нь нулимс

	Хоншоороо даган урсав. 

	«Амтлаг бордуур байтугай

	Атга өвс ч ховордсон» гээд

	Аман доторх шүлс нь

	Завжаа дагаад гоожлоо. 

	«Идээд идээд ч торнидоггүй гээд

	Өвгөн, намайг агсарсан

	Ийм өдөр бэлчдэггүй гээд

	Эмгэн, намайг шилбүүрдсэн

	Харгалзаж малладаг эзэндээ

	Хааяа хааяа гомдоно» гээд

	Харах нүдний нь нулимс бүрхэн

	Ханиаж бүгшиж уйлахад

	Торниун цагаан ишиг

	Дотор нь үнэндээ уяраад

	Духны нь хуйхлагдсан үсийг

	Толгойгоороо шөргөөнө. 

	Эвий халаг чи минь гээд

	Эхэр татан майлж

	Энд тэндээ хөөдсөний нь

	Эрүүгээрээ шөргөөнө

	Уйтгарыг нь сэргээх гэж

	Урд хойно нь тоглон

	Уйлахыг нь зогсоох гэж

	Уруул амыг нь үнэрлээд

	Халуун дотно сэтгэлээр

	Хариулж түүнд хэлэх нь

	«Малжлын хоршоонд орвол

	Манай жаргал ирнэ

	Малчин бүхэн орвол

	Нийтийн жаргал болно

	Эзэндээ очоод хэл л дээ!

	Эртхэн наашаа ир л дээ» гээд

	Энэ хоёр ишиг

	Ижилдэж сайхан даслаа

	Эргэж баяртай уулзъя гээд 

	Эргэн эргэн майлна

	Хоёр ишиг хоорондоо

	Сэвгүй сайхан ижилслээ

	Хувьдаа малжсан өвгөн

	Сэжигтэй санадаг нь юу юм бол?

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

